མཚན་བྱང་།
 
བོད་ཀྱི་ངོ་མཚར་སྐར་རྩིས་རིག་པའི་བྱུང་འཕེལ་མདོར་བསྡུས།  
 
མཛད་པ་པོ།   ལྡོང་ཡོན་ཏན་རྒྱ་མཚོ།
 
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རྩོམ་པ་པོ་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་ཉོ་ཚོང་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼   ༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།

	གཞན་དཔྱད་རྩོམ་དང་སྙན་རྩོམ། ལྷུག་རྩོམ། འཁྲབ་གཞུང་།སྤྱི་ཚོགས་གླེང་བརྗོད་སོགས་རྩོམ་ཡིག་སྟོང་ཕྲག་ལྷག་ཅིག་བྲིས་པ་ལས་འགའ་རེ་ཡིག་རིགས་གཞན་དུའང་བསྒྱུར་ཡོད། ཁོང་གིས་རྩོམ་སྒྲིག་བྱས་པའི་དཔེ་ཆ་བཅུ་ཕྲག་ལྷག་མཆིས། རྒྱལ་ཡོངས་ཐེངས་གཉིས་པའི་གངས་རྒྱན་རྟགས་མའི་རྩོམ་ཡིག་གསར་རྩོམ་གྱི་གསེར་གྱི་རྟགས་མ་དང་།ཕུལ་བྱུང་དགེ་རྒན། ཕུལ་བྱུང་རྩོམ་པ་བོ་སོགས་ཞིང་ཆེན་དང་ཁུལ་རིམ་པའི་བྱ་དགའ་ཆེ་ཆུང་བཅུ་ཕྲག་ལྷག་ཙམ་ཐོབ་མྱོང་། ད་ལྟའང་སྔར་བཞིན་མི་རིགས་སློབ་གསོའི་བྱ་བཞག་དང་རྩོམ་རིག་འཕེལ་རྒྱས་སོགས་ཀྱི་ཆེད་དུ་ཐུགས་བྲེལ་ཤིན་ཏུ་ཆེའང་ཀློག་པ་བོ་དག་གི་སེམས་ཀྱི་གསོས་སྨན་དུ་གྱུར་བའི་རྩོམ་ཡིག་སྣ་ཚོགས་ཆད་མེད་དུ་སྤེལ་བཞིན་ཡོད་དོ།།

ཐོག་མར་དགེ་བ་ཀླད།
 
 
མཚན་བྱང་།
 
 
༄༅།།བོད་ཀྱི་ངོ་མཚར་སྐར་རྩིས་རིག་པའི་བྱུང་འཕེལ་མདོར་བསྡུས།
 
 
ངེས་བསྟན།
 
 
དེ་ཡང་ཇི་སྐད་དུ་རྗེ་ཞ་ལུ་ལོ་ཙཱ་བ་ཆེན་པོའི་ཞལ་ནས། 
སྐར་རྩིས་སྙན་ངག་སྡེབ་སྦྱོར་དང་།།
མངོན་བརྗོད་ཟློས་གར་འདི་ལྔ་ལ།།
རིག་གནས་ལྔ་ཞེས་འཕགས་ཡུལ་ན།།
གྲགས་པའི་བ་དན་རླུང་ལྟར་སྒྲོག།
 
ཅེས་གསུངས་པ་ལྟར་སྤྱིར་ཤེས་བྱ་རིག་པའི་གནས་ལ་རྣམ་གྲངས་མཐའ་ཡས་པ་ཞིག་མཆིས་པ་ལས། རྒྱ་བོད་སྔོན་བྱོན་མཁས་པ་དག་གིས། ༡ གྲངས་ཀྱིས་རིག་པས་གཞལ་ཏེ་ངོ་མཚར་བར་སྟོན་པ་རྩིས་ཀྱི་རིག་པ་དང་། ༢ སེམས་ཅན་ཀུན་འདུན་པར་བྱ་བའི་ཕྱིར་སྙན་པར་དངགས་པའི་རིག་པ། ༣ ལྕི་བ་དང་ཡང་བའི་ཡི་གེ་བསྒྱུར་བ་དང་སྤེལ་བའི་སྒོ་ནས་ཚིགས་སུ་བཅད་པ་སྡེབ་པའི་སྡེབ་སྦྱོར་གྱི་རིག་པ། ༤ མིང་གཅིག་དོན་དུ་མར་འཇུག་པ་དང་། དོན་གཅིག་ཉིད་ཀྱང་མིང་གི་རྣམ་གྲངས་དུ་མས་མངོན་པར་བརྗོད་པའི་མངོན་བརྗོད་ཀྱི་རིག་པ། ༥ མདོ་འཛིན་པ་དང་། བཞད་གད་དང་། སྐད་དུ་མ་གཞན་དུ་བསྒྱུར་བའི་སྒོ་ནས་འགྲོ་བ་དགའ་བར་བྱེད་པའི་ཟློས་གར་གྱི་རིག་པ་བཅས་ལ་རིག་གནས་ཆུང་བ་ལྔ་ཞེས་འབོད་ཅིང་། གནས་སྐབས་མཁས་པའི་གོ་འཕང་དང་མཐར་ཐུག་ཐམས་ཅད་མཁྱེན་པའི་གོ་འཕང་འཐོབ་པའི་ཆེད་དུ་རང་ཉིད་ཀྱིས་གཞུང་དེ་དག་ལ་མཁས་པར་སྦྱངས་རྗེས་གཞན་དག་ལའང་ཆེས་ཆེར་འཆད་ཅིང་སྤེལ་བར་བྱེད་དོ།།

བར་དུ་དགེ་བ་གཞུང་།
 
 
	དེས་ན་སྐབས་སུ་བབས་པའི་བཤད་བྱ་ནི། གཟའ་དང་རྒྱུ་སྐར་གྱི་རྒྱུ་བ་དང་ཆོས་ཉིད། དེ་དག་གི་བྱེད་ལས་དང་ཕན་ཚུན་གྱི་འབྲེལ་བ་སོགས་ལེགས་པར་བརྟགས་པ་ལ་བརྟེན་ནས། དུས་བཞིའི་འགྱུར་ལྡོག་དང་ཕྱི་སྣོད་ཀྱི་གསང་བ། ནང་བཅུད་ཀྱི་བདེ་སྡུག་དང་དར་རྒུད་སོགས་ཞིབ་ཏུ་སྟོན་པའི་སྐར་རྩིས་རིག་པ་དེ་ཉིད་ཡིན་ལ། སྐར་རྩིས་ཤེས་ན་གྲངས་ལ་མི་རྨོངས་ཞེས་སྔོན་བྱོན་མཁས་པའི་གསུང་སྒྲོས་སུ་གསལ་བ་ལྟར་ལགས་སོ།།སྤྱིར་གཙུག་ལག་རྩིས་ཀྱི་རིག་པ་ཞེས་པ་སྤྱི་མིང་དང་སྐར་རྩིས་རིག་པ་ནི་དེའི་བྱེ་བྲག་ཅིག་ཡིན་ལ། སྐར་རྩིས་རིག་པ་ལའང་དུས་དང་གནས། གསུང་བ་བོ་དང་གསུང་བའི་དགོས་པ། གསུང་ཡུལ་དང་འཆད་སྤེལ་བྱེད་སྟངས་སོགས་ཀྱི་སྒོ་ནས་མང་དུ་ཡོད་ཅིང་། གོམས་གཤིས་ཀྱི་དབང་གིས་རང་ཅག་བོད་པ་རྣམས་ཀྱིས་མཉམ་མེད་ཤཱཀྱའི་རྒྱལ་བོས་སྐུ་མྱ་ངན་ལས་འདའ་ཁར་ཞལ་ཆེམས་ཀྱི་ཚུལ་དུ་གསུངས་པའི་དཔལ་དུས་ཀྱི་འཁོར་ལོ་ནས་བསྟན་པའི་རྩིས་ཁོ་ན་ལ་སྐར་རྩིས་ཞེས་སྤྱི་མིང་བྱེ་བྲག་ལ་འབོད་པ་འདི་གཙིགས་སུ་འཛིན་ནོ།།
དེའི་ཕྱིར་མཁས་པ་ཁ་ཅིག་གིས་རིག་གནས་ཆེ་བ་ལྔའི་ཁོངས་སུ་རིག་གནས་ཆུང་བ་ལྔ་བོ་བསྡུ་ཚེ་སྐར་རྩིས་བཟོ་རིག་པའི་ཁོངས་སུ་བསྡུས་མོད། ཡོངས་གྲགས་སུ་སྐར་རྩིས་ནང་དོན་རིག་པའི་ཁོངས་སུ་བསྡུ་བའི་གནད་ཀའང་དེ་ཡིན་ནོ།།གངས་ཅན་བསིལ་མོའི་ལྗོངས་ཀྱི་གཙུག་ལག་རྩིས་ཀྱི་རིག་པ་ལ། བོད་རང་ས་ནས་སྔོན་བྱོན་ཡབ་མེས་མཁྱེན་དཔྱོད་ཅན་དག་གིས་རྒྱུན་རིང་འཚོ་བའི་ཉམས་མྱོང་ལ་བརྟེན་ཏེ་གསར་བཏོད་བྱས་པའི་མི་རིགས་རང་བཞིན་ཅན་གྱི་གནམ་རིག་སྐར་རྩིས་དང་། རྒྱལ་ཁབ་དང་མི་རིགས་གཞན་ནས་ནང་འདྲེན་བྱས་པའི་རྩིས་ཀྱི་རིག་པ་བཅས་རྩ་བའི་དབྱེ་བ་གཉིས་ཡོད་དོ།།
 
 
དང་པོ།  གནམ་རིག་སྐར་རྩིས།
 
 
	དང་བོ། རིག་པའི་རྣམ་གྲངས་མཐའ་ཡས་པའི་སྒོ་ནས་བོད་ཀྱི་ཐུན་མིན་གནམ་རིག་སྐར་རྩིས་གསར་བཏོད་བྱས་ཚུལ་ནི། དེ་ཡང་གནའ་སྔ་མོའི་དུས་སུ་འགྲོ་བ་མི་སྤྱི་སྤྱི་ལོ་རྒྱུས་དང་མཚུངས་པར་བོད་མི་རིགས་ཀྱི་བསམ་བློ་ནར་ཆེར་མ་སོན་པའི་སྐབས་དེར། ངལ་རྩོལ་བྱས་པའི་ཉིན་གྲངས་སམ་ཕན་ཚུན་རོགས་རེས་བྱས་པའི་ལས་གྲངས་སོགས་ཐོག་མར་ས་ལ་རི་མོ་འབྲི་བའི་ཐབས་ཤེས་སྤྱད་དེ་ངོས་བཟུང་ཞིང་། ལྔ་དང་བཅུའི་བར་ཀུར་རྟགས་འདི་འདྲ་Xབཏབ་པའམ། ཡང་ན་གཅིག་གྲངས་རྡོ་དང་བཅུ་གྲངས་ཤིང་གི་ཁྱད་པར་ཕྱེས། རིམ་གྱིས་རྡོ་དང་ཤིང་གི་ཕྲེང་བ་ལྟ་བུ་བཟོས་ཏེ་རྩིས་རྒྱག་པའམ་ཤིང་ལ་བུ་ག་བཏོད་དེ་རྩིས་རྒྱག་པ་སོགས་ཉིན་གྲངས་བརྩི་བའི་རྩིས་རིག་གི་མྱུ་གུ་ཐོག་མར་བསྐྲུན་པར་བྱས་སོ།།
དེ་ནས་འགྲོ་འཆག་ཉལ་འདུག་དང་བཟའ་བཏུང་གཡོ་སྦྱོར་སོགས་ཀྱི་དུས་ཚོད་ངེས་གཏན་ཡོང་ཆེད། རང་ཉིད་གནས་སའི་རི་རྩེ་དང་བྲག་རྡོ། ཁང་བ། ས་འབུར།  ར་བ་སོགས་ལ་ཉི་རྟགས་བརྒྱབ་སྟེ་ཚོད་འཛིན་པའི་རིག་པ་རྙེད། ཁྱད་པར་དུ་རང་ཉིད་ཀྱི་ལག་པའི་མཐེ་བོང་གི་གཉེར་མ་དང་བོར་རྩྭ་འཇག་མ་རྐང་གཅིག་བཙུགས་ཏེ་དེའི་གྲིབ་གཟུགས་ལ་བརྟེན་ནས་དུས་ཚོད་སྔ་ཕྱི་ངོས་བཟུང་བ་ཤིན་ཏུ་ཐུག་པོ་བྱུང་ཞིང་། བོད་ཀྱི་ས་ཁུལ་ཁ་ཤས་སུ་ད་དུང་ཡང་ཉི་རྟགས་འདི་བེད་སྤྱོད་བྱེད་མཁན་ཡོད།ཉི་རྟགས་དཔེ་རིས།  ཉི་འོད་མི་གསལ་བ་དང་མཚན་མོའི་སྐབས་སུ་སྤོས་སྒྲོན་པ་དང་ཆུ་ལ་ཚད་བྱེད་པ་སོགས་དུས་རྟགས་རིགས་མང་བོ་གསར་བཏོད་བྱས་པ་ལས། ཅུང་ཚད་མཐོ་ཞིང་སྒྱུ་རྩལ་གྱི་རང་བཞིན་ལྡན་པ་ནི་རྡོའམ་རྫ་ཁོག་གི་ནང་དུ་ཆུ་བླུགས་ནས་སྣོད་ཀྱི་ཞབས་ལྡེབས་སུ་ཁུང་བུ་ཆུང་ཆུང་ཞིག་བཏོད། དེ་ལས་ཆུ་ཐིགས་འཛག་པའི་ཚད་རྐྱལ་བའི་ཤིང་རྟགས་ཀྱིས་བྱས་ཏེ་ཆུ་ཚོད་ཀྱིས་ཉིན་མཚན་དང་སྔ་དྲོ་ཕྱི་དྲོ། མཚན་གུང་མཚན་སྨད་སོགས་དུས་ཀྱི་ཁྱད་པར་ལེགས་པར་ངོས་བཟུང་བ་ལ་དུས་རྟགས་ཆུ་ཚོད་ཅེས་བྱ་སྟེ། ཆུ་ཚོད་དང་ཆུ་སྲང་། དབྱུ་གུ་སོགས་ཀྱི་ཐ་སྙད་ཀྱང་འདི་ལ་བརྟེན་ནས་བྱུང་ངོ་།།
ཡང་ཉི་ཟླ་དམར་ལྷག་ཕུར་སངས་སྤེན་ཏེ་གཟའ་བདུན་ལ་བརྟེན་ནས་བདུན་ཚིགས་བརྩི་སྟངས་ཤིག་སྲོལ་བཏོད་པ་ནི། མིའི་སྤྱི་གཙུག་གི་སྒོར་འཁྱིལ་༡གྱི་དབྱིབས་འདྲ་བ་དེ་གཟའ་དང་བོ་ཉི་མ། སྤྱི་གཙུག་སྒོར་འཁྱིལ་གྱི་དབྱིབས་དེར་དཔྲལ་བའི་སྒོར་དབྱིབས་འཐེན་པ་༢གཟའ་གཉིས་པ་ཟླ་བ། དཔྲལ་སྒོར་ལ་མིག་གི་དབྱིབས་འདྲ་བ༣འཐེན་པ་གཟའ་གསུམ་པ་མིག་དམར། རྣ་བའི་དབྱིབས་འདྲ་བ་༤དེ་གཟའ་བཞི་བ་ལྷག་པ། སྣའི་ཁུག་པའི་དབྱིབས་འདྲ་བ་༥་དེ་གཟའ་ལྔ་བ་ཕུར་བུ། ཁའི་དབྱིབས་འདྲ་བ་༦་དེ་གཟའ་དྲུག་པ་པ་སངས། མ་ལེའི་དབྱིབས་འདྲ་བ་༧་དེ་གཟའ་བདུན་པ་སྤེན་པ་བཅས་སུ་ངོས་འཛིན་བྱས་སོ། །
 
ཚུལ་འདི་ལ་བསམ་ན་བོད་ཀྱི་ཨང་ཡིག་དེ་ད་ལྟའི་ཨ་ལ་པོའི་ཨང་ཡིག་ལ་དཔེ་བླངས་ཚུལ་བཤད་པ་ལའང་དཔྱད་རྒྱུ་ཡོད་ཀྱང་འདིར་མང་བར་འགྱུར་རེ་ཞིག་མི་གླེང་། བདུན་ཚིགས་བརྩི་སྟངས་འདི་ད་དུང་ཡང་མ་ཉམས་པར་ཞིང་འབྲོག་རྒན་བགྲེས་ཚོའི་ཁྲོད་ན་གཟའ་ཉི་མ་མཚོན་ཆེད་སྤྱི་གཙུག་སྟོན་པ་སོགས་ཀྱི་སྲོལ་ཡོད་དོ།།
རིམ་གྱིས་ཟླ་བ་བཅུ་གཉིས་ལ། བྱ། ཁྱི། ཕག བྱི་བ། གླང་། སྟག ཡོས། འབྲུག སྦྲུལ། རྟ། ལུག སྤྲེལ་ཞེས་སྲོག་ཆགས་བཅུ་གཉིས་ཀྱིས་མིང་གིས་འབོད་སྲོལ་བྱུང་（ལོ་བརྙན་བཅུ་གཉིས་པོ་སྟག་ཡོས་སོགས་སྲོག་ཆགས་བཅུ་གཉིས་སུ་གཏན་འཁེལ་བྱས་པ་ནི་ད་ལྟ་འཛམ་གླིང་སྤྱིའི་ཐུན་མོང་གི་རིག་པ་ཞིག་ཏུ་གྲུབ་འདུག་ལ།  ཐོག་མར་སུ་ཞིག་གིས་གསར་བཏོད་བྱས་ཚུལ་ནི་ཤིན་ཏུ་བཤད་དཀའ་བའི་ལྐོག་གྱུར་གྱི་གནས་སུ་ལྷག་ཡོད་དོ།）ཞིང་། བོད་རང་གི་ཐུན་མིན་ཁྱད་ཆོས་དང་ལྡན་པར་བྱ་ཟླ་བ་ནས་ལོ་འགོ་འཛིན་པར་བྱེད་དོ།། ཟླ་བ་བཅུ་གཉིས་ལའང་རང་རང་གི་ནམ་ཟླའི་ཁྱད་ཆོས་དང་འབྲེལ་བའི་དོན་མཐུན་གྱི་མིང་རེ་བཏགས་ཡོད་དེ། ༡ བྱ་ཆུ་ནག་ལམ་ནག ༢ ཁྱི་བོ་ཐོ་ཁ་སེ། ༣ ཕག་རི་སྐྱ་ཐང་སྔོན། ༤ བྱི་བ་རི་སྔོན་ཐང་སྔོན། ༥ གླང་རྩྭ་སྨྱོ་ཆུ་སྨྱོ། ༦ སྟག་ཁྲ་མེར་ཙིག་ཙིག ༧ ཡོས་ཁྲ་མོ་ནས་ཟན། ༨ འབྲུག་ཤིང་ལོ་རླུང་འཁྱེར། ༩ སྦྲུལ་རྔ་མ་འཁྱག་འབྱར། ༡༠ རྟ་ཆུ་ཁར་དར་ཆག ༡༡ ལུག་ཁ་བཤུད་སྣ་ཆད། ༡༢ སྤྲེལ་ས་གས་རྡོ་གད། ཅེས་བརྗོད་དེ། དོན་མཐུན་གྱི་མིང་བཏགས་པ་གཞན་དང་གཞན་ཡང་ཡོད་དོ།།
ནག་རྩིས་དང་རྒྱ་རྩིས་སོགས་གཞུང་གཞན་དག་ཏུ་སྟག་ཟླས་ལོ་འགོ་འཛིན་པ་ལས་བྱ་ཟླས་ལོ་འགོ་འཛིན་པ་ཞིག་ཡེ་ནས་མེད་མོད། བོད་ཀྱིས་བྱ་ཟླས་ལོ་འགོ་འཛིན་ཅིང་། ཟླ་བ་རེ་རེར་བོད་རང་གི་གནས་བབས་དང་མཐུན་པའི་མིང་བཏགས་ཤིང་ངག་རྒྱུན་དུ་ཆགས་ཡོད་པ་འདིས་བོད་མི་རིགས་ལ་རང་རྐྱ་འཕེར་བའི་གནམ་རིག་སྐར་རྩིས་ཤིག་ཡོད་པ་བདེན་དཔང་བྱེད་ཐུབ།
 བོད་ཀྱི་ཁྱད་ཆོས་དང་ལྡན་པའི་རིག་པའི་བརྟག་ཐབས་གཞན་དང་གཞན་ཡང་ཡོད་དེ། དཔེར་ན། གནའ་མིའི་ངག་རྒྱུན་དུ། ལྷོ་ནུབ་སྤྲིན་པའི་དུར་ས་ཡིན།།  ལྷོ་ཤར་སྤྲིན་པའི་ཕ་ཡུལ་ཡིན།།   ཞེས་ལྷོ་ནུབ་ཏུ་སྤྲིན་མང་ཡང་མྱུར་དུ་ཡལ་འགྲོ་ལ། ལྷོ་ཤར་དུ་སྤྲིན་པ་ཡོད་ན་དྭངས་དཀའ་ཚུལ། ཡང་། ལྷོ་སྤྲིན་ནག་པོ་ཆུ་ཁྲིད་ཡིན༎  ཞེས་ལྷོ་ཕྱོགས་ཀྱི་སྤྲིན་པར་ནག་མདོག་བབས་ན་ཆར་འབབ་པའི་སྔ་ལྟས། ལྷོ་སྤྲིན་བྱང་ལ་རྒྱུ་ན་བྱང་ལྷ་གཡག་ཞོལ་བོའི་རྭ་ཅོ་སྦང་།།  བྱང་སྤྲིན་ལྷོ་ལ་རྒྱུ་ན་ལྷོའི་ཙན་དན་སྡོང་བོ་མེ་རུ་འབར།།  ཡང་ན། ལྷོ་སྤྲིན་བྱང་ལ་ཕྱོགས་ན་བྱང་གི་རྒྱ་མཚོ་ངུ།། བྱང་སྤྲིན་ལྷོ་ལ་ཕྱོགས་ན་ལྷོ་ཡི་རྒྱ་མཚོ་བསྐམ་ཞེས་ལྷོ་ཕྱོགས་ཀྱི་སྤྲིན་པ་བྱང་དུ་རྒྱུ་བའི་ཚེ་མྱུར་དུ་ཆར་ཆེན་འབབ་པ། བྱང་ཕྱོགས་ཀྱི་སྤྲིན་པ་ལྷོ་རུ་རྒྱུ་ན་མྱུར་བར་གནམ་གཤིས་དྭངས་ཤིང་ཉི་འོད་འཚེར་བ། ཡང་། སྤྲིན་པ་ཁ་སེར་གཏིང་ནག། སད་དང་སེར་བའི་གཞི་མ༎  ཞེས་སྤྲིན་འདབས་ཀྱི་མདོག་དམར་སེར་དང་དཀྱིལ་ནག་ན་སེར་དྲག་འབབ་པ། ཡང་།  ནུབ་ཕྱར་བ་ཙམ་ཞིག་ཕྱེས་པ་ལས།། ལྷོ་ར་འགྲམ་ཙམ་ཞིག་ཕྱེས་ན་བཟང་༎  ཞེས་ནུབ་ཕྱོགས་ན་སྤྲིན་མེད་ཀྱང་གནམ་གཤིས་དྭངས་པའི་ངེས་པ་མེད་ལ། ལྷོ་ཕྱོགས་ན་ནམ་མཁའི་སྔོ་མདངས་ཅུང་ཙམ་མཐོང་ནའང་མྱུར་དུ་གནམ་གཤིས་དྭངས་ངེས་པ།     ཡང་།  བརྒྱད་ཆད་དགུ་དྭངས་ཞེས་ཚེས་ཉེར་བརྒྱད་ཉིན་སྤྲིན་པ་ཐར་ཐོར་དུ་གྱུར་ན་ཚེས་ཉེར་དགུར་གནམ་གཤིས་ལེགས་ངེས་པ། ཡང་། དགུང་སྔ་དྲོའི་སྤྲིན་དམར་ཆུ་ཡིན།།  དགུང་ཕྱི་དྲོའི་སྤྲིན་དམར་མེ་ཡིན་ཞེས་སྔ་དྲོར་མཚམས་སྤྲིན་མང་ན་ཕྱི་དྲོར་ཆར་འབབ་ངེས་པ་དང་། ཕྱི་དྲོར་མཚམས་སྤྲིན་མང་ན་ཕྱི་ཉིན་གནམ་གཤིས་དྭངས་ཤིང་ཉི་འོད་དྲོ་བ་སོགས་ནམ་མཁའི་སྤྲིན་པ་ལ་བརྟེན་ནས་གནམ་གཤིས་བརྟག་པའི་རིག་པ་ངོ་མཚར་བ་དུ་མ་བྱུང་།  ཡང་། འཇའ་སྤང་ལ་ཟུག་ན་སྤང་རྡོལ་རྡོལ་བར་དུ་ཆུ་ཡོད། འཇའ་ཆུ་ལ་ཟུག་ན་ཆུ་སྐམ་སྐམ་བར་དུ་ཐན་པ་ཡོད། འཇའ་རི་ལ་ཟུག་ན་ཆར་མེད་ལ་ཐན་པ་ཡོད། ཅེས་པའི་སྡོམ་ཚིག་དང་། འཇའ་ཤར་ལ་ཟུག་ན་ཉི་མ་འཆར།།  འཇའ་ནུབ་ལ་ཟུག་ན་ཆར་བ་འབབ།། འཇའ་སྔ་དྲོ་ཤར་ན་ཆར་བ་འབབ།། འཇའ་ཕྱི་དྲོར་ཤར་ན་གནམ་གཤིས་དྭངས།། ཞེས་དང་། འཇའ་འོད་ཀྱི་སྣེ་གཅིག་ཆུ་ལ་ཟུག་ན་མི་འགྱང་བར་ཆར་བ་འབབ་པ་དང་། སྣེ་གཉིས་ཆུ་ལ་ཟུག་ན་ཆར་བ་འབབ་བཞིན་ཡོད་ཀྱང་མྱུར་དུ་ཐིང་འགྲོ་ཞེས་གོང་གི་སྡོམ་ཚིག་དང་ཅུང་མི་མཐུན་པའི་ངོས་འཛིན་སྟངས། ཡང་། མཚན་མོར་འཇའ་ཤར་ན་རྒྱལ་ཁམས་ལ་ཟིང་འཁྲུག་བྱུང་སྟེ་ཁ་འཐོར་དགུ་འཐོར་དུ་འགྱུར་བ་དང་། ནད་དང་མུ་གེ་འོང་བའི་སྔ་ལྟས་སུ་ངེས་པ། གདུགས་དང་རྒྱལ་མཚན། ཤིང་རྟ་དང་འཁོར་ལོ། དཔལ་བེའུ་སོགས་ཀྱི་རྣམ་པའི་འཇའ་ཤར་བའམ་དགུན་དུས་སུ་འཇའ་ཤར་ན་ཡུལ་ཁམས་བདེ་ཞིང་ལོ་ཏོག་ལེགས་པ། སྐྱེས་བུ་དམ་པ་འཁྲུངས་པ་སོགས་དགེ་བའི་ལྟས་ཀྱི་མཚན་མར་ངེས་པ། ཁ་དོག་སྣ་ཚོགས་ཤིང་རིམ་པ་དུ་མའི་འཇའ་ཆུ་ལ་ཤར་ན་ཡུལ་དེར་ཆར་ཆེན་འབབ་པ། མགོ་ཐོད་དང་། དབྱུག་ཏོ། ཆུ་སྲིན་དང་རུས་སྦལ་སོགས་ཀྱི་རྣམ་པའི་འཇའ་ཤར་ན་མེ་ཆུའི་འཇིགས་པ་དང་། ནད་དང་མུ་གེ་འབྱུང་བའི་ལྟས་སུ་ངོས་འཛིན་པ་སོགས་རྒྱུན་རིང་འཚོ་བའི་ཉམས་མྱོང་ལས་ཐོན་ཞིང་ཚན་རིག་གིས་འགྲེལ་བཤད་བྱེད་དཀའ་བའི་འཇའ་ཚོན་ཤར་སྟངས་དང་། གཞན་ཡང་འཇའ་ཤར་ཡུལ། ཤར་དུས་སོགས་ཀྱི་རིག་པ་གཅིག་བུའང་བརྗོད་མཐའ་མེད་པ་ཡོད་དེ། བཻ་དཀར་ལས། སྔ་དགོང་གྲང་དྲོ་མི་མཉམ་པ། །འཐིབ་དྭངས་ཡོད་དམ་མེད་ཀྱང་རུང་། །རླུང་བོ་ཆེ་ཞིང་ཁ་བའབབ། །དེ་རྗེས་མཚོ་རླངས་རྫ་ལ་ཤར། །ཆར་བ་མི་འབབ་ཐན་པ་ཆེ། །ཞེས་དང་། ནམ་མཁར་འཇའ་སྤྲིན་འོད་ཆགས་ལ། །ས་ལ་ཞག་དང་རླངས་ཆགས་ཤིང་། །ཉི་མ་རྣ་ཆར་བཏགས་པ་ན།  །དེ་ལོར་སད་ཉི་མི་འབྱུང་ལྟས།  །སོགས་གདོད་མའི་མྱོང་འབྲས་མང་དུ་གསུངས་འདུག་པ་ལྟར་རོ།།ཡང་། ལྷོ་རླུང་དྲག་པོ་གཡུག་ན། །བྱང་རླུང་མྱུར་དུ་འོང་ངེས། །ཞེས་དང་། བྱང་རླུང་དྲག་ཏུ་གཡུག་ན་གནམ་གཤིས་དྭངས་པ། ལྷོ་རླུང་དྲག་པོ་གཡུག་ན་ཆར་བ་འབབ་པ། ནུབ་རླུང་ལྡང་ན་ཆར་བ་མི་འབབ་ཅིང་བྱང་རླུང་ལྡང་ན་ཐན་པ་འབྱུང་སྲིད་པ། ཆར་དྲག་འབབ་ཞོར་རླུང་འཚུབ་གཡུག་ན་ཆར་བ་མྱུར་དུ་དྭངས་ངེས་པ་སོགས་རླུང་བརྟག་གི་རིག་པ་མང་བོ་ཡོད་དེ།  བཻ་དཀར་ལས། ཤར་ནས་ནུབ་ཏུ་རླུང་སོང་ན། །དཔྱིད་ཀ་རླུང་ཆེ་ལྷོ་ནས་བྱང་། །ཉི་མ་ཚ་ལ་ནུབ་ནས་ཤར། །དཔྱིད་དུ་ཁ་བ་ཆེ་བ་དང་། །བྱང་ནས་ལྷོར་སོང་གྲང་བ་ཡིན། །སྐར་ཁོངས་བར་བའི་ནུབ་ལྷགས་ནི། །སོས་ཆར་ཆེ་ཞིང་ལྷོ་རླུང་ཐན། །བྱང་རླུང་གྲང་ཞིང་སྔ་སད་འོང་། །ཤར་རླུང་རླུང་ཆེ་སྐར་ཁོངས་ཐ། །དང་བོ་བཞིན་དུ་ཤེས་པར་བྱ། །ཞེས་སོགས་མང་དུ་གསུངས་པ་ལྟར་རོ།།ཡང་། འབྲུག་ངར་སྐད་ཆེ་ན་ཐིང་རྟགས་ཡིན། །དགྲ་དཔའ་སྐད་ཆེ་ན་འགྲིག་རྟགས་ཡིན། །ཞེས་དང་། འབྲུག་གཏིང་ནས་གྲག་ན་ཆར་བ་རྒྱུན་རིང་འབབ་པ།        ཞོགས་པར་འབྲུག་གྲག་ན་ཉིན་དེར་ཆར་ཆུང་འབབ་ངེས་པ། ཉིན་གུང་འབྲུག་གྲག་ན་ཆར་ཆེན་འབབ་པ། མཚན་གུང་འབྲུག་གྲག་ན་ཐན་ལྟས་ཆེ་བ། སྔོན་ལ་འབྲུག་གྲག་ཅིང་རྗེས་ནས་ཆར་བབས་ན་ཆར་རྒྱུན་མི་རིང་བ། ཆར་བ་སྔོན་ལ་བབས་རྗེས་འབྲུག་གྲག་ན་ཆར་རྒྱུན་རིང་བ། དཔྱིད་ཀ་འབྲུག་གྲག་སྔ་ན་དབྱར་ཁར་སེར་ངོ་ཆེ་བ་སོགས་འབྲུག་སྒྲ་ལ་བརྟེན་ཏེ་གནམ་རིག་སྨྲ་བའི་སྲོལ་བཟང་བོའང་ཡོད་དོ།།ཡང་། དཔྱིད་ཀ་ཁ་བ་བབས་ན་ལེགས། །ཁ་རྗེས་ཉི་མ་མེ་གོང་འདྲ། །ཞེས་དང་། ཁ་རྗེས་ཉི་མ་དྲོ་ན། །ཁ་བའི་བབས་རྒྱུན་མི་འཆད། །ཁ་བ་སྔ་མོར་བབས་ན། །དགུན་དུ་ཁ་བ་ཆེའོ། །ཞེས་དང་། དཔྱིད་ཁུ་འཕང་གིས་ཡུ་མོའི་མཚིས་མི་ནུབ། །སྟོན་ཁུ་འཕང་གིས་ཤྭ་བོའི་རྭ་མི་རིག །ཅེས་དཔྱིད་སྟོན་གཉིས་ཀྱི་ཁུ་འཕང་ལས་ཁ་བའི་ཆེ་ཆུང་ཤེས་པ། ནོར་བཏགས་ཁ་བས་ནོར་རྒྱབ་མི་ཁེབ། །རྟ་བཏགས་ཁ་བས་རྟ་ཕུར་མི་རིག །ཅེས་ས་རུབ་ཁར་ཁ་བ་བབས་ན་ཁ་བ་ཆུང་ཞིང་། ས་རུབ་རྗེས་ཁ་བ་བབས་ན་ཁ་བ་ཆེ་བ། ནམ་ལངས་ཁ་བ་མུན་ལ་གཏུགས་ཞེས་ཉིན་གང་བོར་ཁ་བ་འབབ་ངེས་པ་སོགས་ཁ་བ་ལ་བརྟེན་པའི་གནམ་གཤིས་སྔོན་དཔག་གི་རིག་པ་དང་། ཡང་། ཆར་རྗེས་གྲང་ངར་ཆེ་ན། ཆར་བའི་འབབ་རྒྱུན་མི་ཆད། ཅེས་དང་། དགུན་གྲང་ན་དབྱར་ཆར་མང་།། དགུན་དྲོ་ན་དབྱར་ཐན་པ་མང་།། དགུན་གྲང་ན་དབྱར་སླེབས་པ་མགྱོགས།། དགུན་དྲོ་ན་དབྱར་སླེབས་པ་འཕྱི།། གྲང་ངར་ཟུག་ཆེ་ན་དབྱར་ཆར་ཆུ་མང་།། དགུན་རླུང་བུ་མང་ན་དབྱར་ཆར་བ་བཟང་།། ཞེས་དང་། ཞོགས་དྭངས་འཐིབ་མང་ན་ཆར་བ་མགྱོགས། །ཤར་ལྷགས་པ་བརྒྱབ་ན་ཆར་བ་མགྱོགས། །ཞེས་དང་། ཆར་ཉི་ཀླད་ཚིག་ཅེས་ཉི་འོད་ཚ་དྲག་ཆེ་ན་ཆར་འབབ་པའི་སྔ་ལྟས་ཡིན་པ།  དཔྱིད་ཀ་གྲང་ན་དབྱར་སྨད་ཞོད་ཆེ། དགུན་ངར་ཆེ་ན་དབྱར་ཆར་ཆུ་མང་། དགུན་སྟོད་དྲོ་ན་དཔྱིད་གྲང་ཡོད། དགུན་རླུང་དམར་གཡུག་ན་དབྱར་ཆར་ཞོད་ཆེ། དགུན་རླུང་འབྲིང་ན་དབྱར་ཞོད་འབྲིང་། དགུན་ལྷགས་པ་བརྒྱབ་ན་དབྱར་ཐན་པ་ཆེ།    དགུན་ལྷགས་པ་ཆེ་ལ་རླུང་དམར་མང་བོ་ལངས། སྤྲིན་མང་ལ་གྲང་ན་དབྱར་ཞོད་བཟང་། ཞེས་དང་། ལྷོ་ནས་གློག་འཁྱུག་ན་ཆར་མི་འབབ། །བྱང་ནས་གློག་འཁྱུག་ན་གནམ་མི་དྭངས།  །ཞེས་ཆར་བ་དང་དུས། གློག་འཁྱུག་སྟངས་སོགས་ལ་བརྟེན་ནས་དུས་ཡུན་རིང་བོའི་གནམ་རིག་སྨྲ་བ། གཞན་ཡང་། མཚོ་དང་ཆབ་རོམས། རི་དང་རྩི་ཤིང་སོགས་ལ་བརྟེན་ནས་བརྟག་ཐབས་ཀྱི་རིག་པ་སྣ་ཚོགས་ཡོད་ཀྱང་འདིར་མང་བར་འགྱུར་བས་བཻ་དཀར་སོགས་གཞུང་གཞན་དང་གཞན་ནས་ཤེས་པར་བྱོས་ཤིག བོད་ཀྱི་གནས་བབས་དང་མཐུན་ཞིང་དུས་བཞིའི་འགྱུར་ལྡོག་ཤིན་ཏུ་གསལ་བའི་གནམ་རིག་གཞན་ཞིག་ཡོད་པ་ནི་འདབ་ཆགས་བྱ་རིག་ལ་བརྟེན་ནས་སྔོན་དཔག་བྱེད་ཐུབ་པ་སྟེ། དཔེར་ན། བྱ་ཟླའི་ནང་དུ་བྱ་ཁྲུང་ཁྲུང་དང་འོལ་བ་བོད་དུ་སླེབས་ན་རླུང་དང་ཁ་བ་ཆེ་བ། ཁྱི་ཟླར་ཁུ་བྱུག་སླེབས་དུས་ཁུ་བྱུག་ཤིང་གཅོག་ཅེས་ཁ་བ་ཆེན་པོ་འབབ་ངེས་པ། བྱི་ཟླར་བྱ་མཐིང་རིལ་སླེབས་ན་ཆར་རླུང་ཆེ་བ། བྱ་སྣ་འོལ་བས་ཁྲིད། །བྱ་མཇུག་མཐིང་གིས་རྫོགས།།                                                                                                                                                                              ཞེས་བྱ་རིགས་བོད་ཡུལ་དུ་སླེབས་པའི་གོ་རིམ་གྱིས་གནམ་གཤིས་སྔོན་དཔག་གི་སྡོམ་ཚིག་འགོད་ཐུབ་པ། ཡང་དགུན་དུས་ཀྱི་ནངས་མོར་སྐྱུང་ཁྱུ་གྲག་བཞིན་ཤར་ནས་བསྐྱོད་ཚེ་དགུན་མོར་ནུབ་རླུང་ཤར་དུ་གཡུག་པའི་རྟགས། ཡུལ་སྡེ་སོ་སོར་ཅོ་ཀས་སྐད་འབྱིན་པའམ་ནེ་ལེ་སླེབས་དུས་སྔ་འདེབས་སྔ་མ་ཟིན་པ། པུ་ཤུད་ཀྱིས་སྐད་རྒྱག་དུས་བར་འདེབས་ཕྱི་མ་ཟིན་པ། བྱ་ཁུག་རྟ་སླེབས་དུས་ཕྱི་འདེབས་ཟིན་པ། ཁུ་བྱུག་སླེབས་དུས་དབྱར་འགོ་ཟིན་པས་ཞིང་ཀུན་བཏབ་ཚར་བར་བྱེད་པ།（འདི་གཙོ་བོ་དབུས་གཙང་གི་ས་གནས་ལ་བཤད་པས་ཨ་མདོར་ཆེར་མི་འབྱོར）དབྱར་འགོ་འཛིན་ལ་ཉེ་དུས་བྱ་པུ་ཤུད་ཀྱིས་བྱ་ཁྲི་ཚང་ལ་ས་བསྐྱེལ་བ་མཐོང་ཚེ་མི་རྣམས་ཀྱིས་ཀྱང་ཁང་ཐོག་ལ་ཐིགས་ས་བརྒྱག་པ་འདི་ལ་དམངས་ཁྲོད་དུ་སྐྱ་ཀའི་ཐིགས་ཚགས་སམ་ཐིགས་ས་ཟེར་ཏེ་ཤིན་ཏུ་གཙིགས་ཆེན་བྱེད། ཡང་ཁུ་བྱུག་གིས་སྐད་སྙན་སྒྲོག་སྐབས་ཆར་ཆུ་མོད་པའི་དུས་སུ་བརྩི་བ། ཁུ་བྱུག་མོན་ཡུལ་དུ་ལོག་སྐབས་སྟོན་བསྡུའི་འགོ་རྩོམ་པ། བྱ་གོ་བོས་ཚང་གསོག་དུས་གཅན་གཟན་གྲ་ལེགས་པས་རྔོན་བྱེད་པ། གཞན་ཡང་ཞོགས་པར་འཇོལ་མོས་སྐད་འབྱིན་སྟངས། བྱ་རོག་གི་ཁ་ཤར་དུ་འཁོར་ནས་སྐད་རྒྱག་སྟངས། དགོང་ཞོགས་ལ་སྐྱ་ཀ་གྲག་ཚུལ། བྱེའུ་མང་བོས་ཆུ་ཁར་ཁྲུས་བྱེད་པ།   དགོང་མོར་བྱེའུ་ཁྱུ་ལྷས་རར་འཁོར་ཚུལ་སོགས་འདབ་ཆགས་ལ་བརྟེན་པའི་སྔོན་དཔག་བྱེད་སྟངས་དང་། 
དྲེད་མོང་གིས་ཚང་འཇོག་ཚད། མ་མོས་ལུ་གུ་བཙས་ཚད། ནོར་ལུག་གིས་རླུང་སྣུམ་བྱེད་པ། སྤྲོ་དགས་རྔ་འཚུབ་བྱེད་། ངུར་དབྱངས་འཐེན་པ། འདོགས་ཐག་རྭ་མགོར་འཁྱེར་བ། གཉན་གྱིས་རྩྭ་མི་ཟ་བ། ཤ་བའི་རྨུག་རྗེས་གསལ་མིན། སྦལ་བ་དང་སྡིག་སྲིན་སོགས་ས་འོག་ཏུ་འགྲོ་མིན། ཤན་པས་སེམས་ཅན་བསད་པ་ན་ལག་པར་ཁྲག་འགོས་མིན། སྦལ་བས་སྐད་འབྱིན་ཚུལ། གྲོག་མས་ཚང་གསོག་སྟངས། ཁྱིས་ཟུག་ངུ་བྱེད་སྟངས། ཨ་བྲས་རྩྭ་སྐམ་བསྲེས་དང་ཚང་གསོག་ཚད། བོད་ཟླ་གསུམ་པ་དང་བཞི་བར་ཆུ་ནང་གི་ཉའི་མང་ཉུང་སོགས་གཅན་གཟན་རི་སྐྱེས་དང་སྒོ་ཕྱུགས་སོགས་ལ་བརྟེན་ནས་ཕྱི་རོལ་གྱི་གནམ་གཤིས་དང་འཇིག་རྟེན་གྱི་བདེ་སྡུག་སོགས་བརྟག་ཐབས་མང་དུ་ཡོད་དེ།   བཻ་དཀར་ལས། རྟ་གླང་སྐད་འདོན་ཆར་བ་ཆེ། །དེ་གཉིས་གང་ཡིན་འབྲིང་བོ་ཡིན།  །གནམ་ལ་བྱ་དང་སའི་བྱི་འཛིང་། །ཟླ་བ་ཟུར་དུ་ལངས་པ་ན། །དེའི་ཚེ་མི་ལ་སད་འབབ་པོ། །ཞེས་དང་། ཁུ་བྱུག་སླེབས་པའི་ཉི་མ་དེར། །ཁ་ལྷགས་ཆེ་ལ་སྤྲིན་སྣ་མང་། །བྱ་རིགས་འཁོལ་བུར་འཆའ་བ་དང་། །སྦལ་བ་སྐད་འདོན་སེར་མི་རྒོད། །གནམ་ལ་སྤྲིན་མེད་ས་སྦྲམ་འདར། །འུག་པས་སྐད་འདོན་སེར་མི་རྒོད། །ཅེས་སོགས་རྒྱ་ཆེར་གསུངས་སོ།  །དེ་ལྟར་གདོད་མའི་མྱོང་རྩིས་སྣ་ཚོགས་ཤིག་ཡོད་པ་དེ་རྣམས་ནི་མི་རབས་མང་བོའི་རིང་ལ་ཕྱོགས་བསྡོམས་བྱས་པའི་མེས་པོ་གོང་མའི་བློ་གྲོས་ཀྱི་ཉིང་བཅུད་ཅིག་ཡིན་པ་ལས། དུས་ནམ་ཞིག་ལ་མཁས་པ་སུ་ཞིག་གིས་གསར་བཏོད་བྱས་ཚུལ་ཁ་གསལ་ཞིག་བརྗོད་ཐབས་བྲལ་བ་ཡིན་ནོ༎  འོན་ཀྱང་འཆད་ཉན་གྱི་འཇུག་པ་བདེ་བའི་ཕྱིར་འདིར་ཐོག་མར་མྱོང་རྩིས་རྣམས་ཕྱོགས་གཅིག་ཏུ་བཤད་པ་ལགས་སོ།།
བོད་རང་གི་ལོ་རྒྱུས་གླེགས་བམ་དག་ཏུ་གསལ་བའི་གནམ་རིག་སྐར་རྩིས་བྱུང་འཕེལ་གྱི་སྒྲོས་དང་བསྟུན་ཏེ་བཤད་ན། སྤྱི་ལོ་སྔོན་གྱི་ལོ་ ༡༢༧ ལོར་བོད་ཀྱི་རྒྱལ་བོ་གཉའ་ཁྲི་བཙན་པོ་གདན་འདྲེན་གྱི་མི་སྣར། གཡང་ཤེས་ཕྭ་བོན། འགྲོ་ཤེས་གླུད་གཏོང་། ཕན་ཤེས་སྨན་དཔྱད། སྐོས་ཤེས་རྩིས་མཁན། འཕུར་ཤེས་འཇུ་ཐིག སྒྲོལ་ཤེས་འཕྲུལ་བོན་སོགས་རྒྱུའི་བོན་ཤེས་པ་ཅན་བཅུ་གཉིས་བྱུང་བ་ལས། སྐོས་ཤེས་རྩིས་མཁན་ནི། གནམ་གྱི་ཉི་ཟླ་སྐར་གསུམ་གྱི་བགྲོད་ཚུལ་ངེས་པ་ཅན་ལ་བརྟེན་ནས་ས་སྟེང་དུ་དུས་བཞིའི་འགྱུར་ལྡོག་གང་འདྲ་ཡོད་པ་དང་། དེའི་ཆོས་ཉིད་ལ་བསྟུན་ནས་ཞིང་འབྲོག་ཐོན་སྐྱེད་བཀོད་སྒྲིག་བྱེད་པ་ལ་མཁས་པའི་བོན་པོ་ཡིན་པར་གསུངས་ཏེ། སྐབས་དེ་ཤེད་ནས་བོད་ཀྱི་གནམ་རིག་སྐར་རྩིས་འདི་ཕལ་ཆེར་མཐུས་ཚང་བའི་གཞུང་ལུགས་ཀྱི་རྣམ་པར་གྲུབ་ཡོད་ཅེས་བརྗོད་ཆོག་པར་འདུག ཚུལ་འདི་སྔ་རབས་བོན་གྱི་གཞུང་ལུགས། ཇུ་ཐིག་དང་མདོ་གཟེར་མིག སྨན་འབུམ་དཀར་ནག་སོགས་ལ་གཟིགས་ན་ངེས་པ་རྙེད་སླ་སྟེ། གཞུང་དེ་དག་ཏུ། གླིང་བཞི་མི་འཇིག་རྟེན་གྱི་ཁམས་སམ་ས་སྒང་རིལ་མོ་འདི་རུས་སྦལ་དང་། བ། ཁྱུང་སོགས་ཀྱི་རྣམ་པའི་སྒོ་ནས་གཏན་ལ་ཕབས་ཏེ་ལོ་ཟླ་ཞག་དུས་དང་། གཟའ་སྐར་སྤར་སྨེ་སོགས་ཀྱི་བཤད་པ་རྒྱས་པར་གནང་ཡོད་པར་གསུངས་པའི་ཕྱིར་རོ། །གཞན་ཡང་བོན་གཞུང་རྣམས་སུ་གསལ་བ་ལྟར་ན། སྐབས་དེ་ཤེད་དུ་བོན་གྱི་སྟོན་པ་གཤེན་རབ་མི་བོ་ཆེས་སྣང་མཐོང་རྩིས་ཞེས་གབ་ཙེ་འཕྲུལ་གྱི་མེ་ལོང་དང་། སྤར་ཁ་སྨེ་བའི་གླིང་སྐར། འབྱུང་བ་དུས་ཀྱི་འཁོར་ལོ། ཇུ་ཞག་རྟེན་འབྲེལ་ལས་རྩིས་བཅས་གཙོ་བོ་རྩིས་སྒོ་བཞིར་བསྡུས་པའི་རྩིས་གཞུང་དང་། ཞང་ཞུང་རྒན་པོའི་ངག་རྩིས་ཞེས་ལོ་གཅིག་ལ་ཉིན་ཞག་སུམ་བརྒྱ་དྲུག་ཅུ་རེ་ལྔ་དང་ལྡོག་གཉིས་ཀྱི་ངོས་འཛིན་གསལ་བའི་གཞུང་ཞིག་བྱུང་བར་གསུངས་སོ།།
ཆོས་འབྱུང་མཁས་པའི་དགའ་སྟོན་སོགས་བན་བོན་གྱི་ལོ་རྒྱུས་དེབ་ཐེར་ཁག་ཏུ་གསལ་བ་ལྟར་ན། བོད་ཀྱི་རྒྱལ་རབས་བརྒྱད་པ་གྲི་གུམ་བཙན་པོས་བློན་པོ་ལོ་ངམ་དང་དམག་འཐབ་བརྒྱབ་ཚེ། བློན་པོ་ལོ་ངམ་གྱིས་སྐར་མ་ས་རི་དང་ས་ག་གཉིས་རླུང་སྐར་ཡིན་པས་རླུང་ལྡང་བ་ཤེས་ཏེ་ཉིན་དེར་འཐབ་པར་གཏན་འཁེལ་བྱས་པར་གསུངས་པ་དེས། སྐབས་དེར་གཟའ་སྐར་གྱི་རྒྱུ་བ་དང་འབྱུང་བཞིའི་བྱེད་ལས་བཅས་ལ་ངེས་པ་གསལ་ཞིབ་ཅིག་རྙེད་འདུག་པ་མཚོན་ནུས་སོ།།
ཁྱད་པར་དུ་རང་ཅག་ངོ་མཚར་སྐྱེ་འོས་པ་ཞིག་ལ། བོད་ཀྱི་རྒྱལ་རབས་དགུ་བ་པུ་དེ་གུང་རྒྱལ་དང་བློན་པོ་རུ་ལས་སྐྱེས་གཉིས་ཀྱི་སྐུ་རིང་ཙམ་དེར་རྒན་མོ་བལ་མའི་ཟླ་རྩིས་ཞེས་པ་ཞིག་དར་འདུག་ལ། དེ་ནི་ངག་ཐོག་རང་བཞིན་གྱི་རྩིས་གཞུང་ཅུང་ཆ་ཚང་བ། ཟླ་བའི་འཕེལ་འགྲིབ་ཀྱི་བཤད་པ་རྒྱས་པ། ཉི་མའི་ལྷོ་བྱང་གི་བགྲོད་པ་གསལ་བ། དུས་བཞིའི་འགྱུར་ལྡོག་མཚོན་པར་མ་ཟད། སྐར་རྩིས་ཀྱི་གཞུང་རྣམས་སུ། ཉིན་ཞག་དང་། ཁྱིམ་ཞག ཚེས་ཞག་ཅེས་ལོ་ཟླ་ཞག་གསུམ་ལེགས་པར་གཏན་ལ་འབེབ་བྱེད་ཀྱི་བརྩི་ཐབས་ངོ་མཚར་བ་གསུམ་གསུངས་པ་ལས་ཁྱིམ་ཞག་དང་ཚེས་ཞག་གི་ངོ་བོའང་ཟུར་ཙམ་མཚོན་ནུས་པ་ཞིག་སྟེ། ཇི་སྐད་དུ། གཅིག་ནས་བདུན་གྱི་ཞག་ཕྱི་མར། །སྟོན་ཟླ་ཕྱེད་པ་ནམ་ཕྱེད་ནུབ། །བདུན་ནས་བདུན་བགྲངས་ཞག་ཕྱི་མར།  །ཟླ་བ་དར་བས་མཚན་གཅིག་ཐུབ། །བདུན་གསུམ་བགྲངས་པའི་ཉི་མ་ལ། །  སྨད་ཟླ་ཕྱེད་པ་ནམ་ཕྱེད་ཤར། །བདུན་བཞི་བགྲངས་པའི་ཞག་ཕྱི་མར།  །གུད་པ་ཟླ་མེད་མཚན་མོ་ཟེར། །དེ་འདྲ་གསུམ་གསུམ་ཚོགས་པ་ལ། །དང་བོ་དྲོད་རླུང་འཕེལ་ཚོགས་ཟེར། །གཉིས་པ་འདབ་རྒྱས་ཆར་དུས་ཟེར།  །གསུམ་པ་འབྲས་ལྡན་སྨིན་དུས་ཟེར། །བཞི་བ་གྲང་རླུང་འཕེལ་དུས་ཟེར། །ཞེས་དང་། དྲོད་རླུང་འཕེལ་དང་འདབ་རྒྱས་ལ། །ཉི་མ་བྱང་དུ་འཁྱོག་ཕྱོགས་ཟེར། །འབྲས་ལྡན་གྲང་རླུང་འཕེལ་དུས་ལ། །ཉི་མ་ལྷོ་རུ་འཁྱོག་ཕྱོགས་ཟེར། །ཡར་ལྷ་དགྱེས་ནས་དུས་བཞི་དང་།  །ཤར་ལྷོ་ནུབ་བྱང་རྙེད་པར་གྱུར། །ཞེས་སོགས་མང་བོ་ཞིག་དམངས་ཁྲོད་དུ་དར་ཁྱབ་བྱུང་འདུག་སྟེ།  གལ་ཆེ་བས་གོ་དོན་མདོ་ཙམ་བཤད་ན། ཚེས་གཅིག་ནས་ཞག་བདུན་བགྲངས་པའི་ཕྱི་མ་སྟེ་ཚེས་བརྒྱད་ཉིན་ནི་སྟོད་ཟླ་ཕྱེད་ཀྱི་ཚད་ཡིན་པས་ཟླ་བ་ནམ་གུང་ནུབ་པར་འགྱུར་ཏེ། ངག་རྒྱུན་དུའང་། ཚེས་བརྒྱད་ཟླ་བས་ནམ་ཕྱེད་ཐུབ། །དེ་ནས་ཐོ་རངས་སྐར་ཆེན་འཆར། །ཞེས་ཟེར་རོ། །
དེ་ནས་བདུན་བགྲངས་པའི་བདུན་གཉིས་པའི་ཕྱི་མ་སྟེ་ཚེས་བཅོ་ལྔ་ལ་ཟླ་བ་ཉ་གང་བས་ས་རུབ་པ་ནས་ནམ་ལངས་པའི་བར་གྱི་མཚན་གཅིག་ཐུབ་སྟེ། ངག་རྒྱུན་དུའང་། བཅོ་ལྔ་གཟའ་ཚང་གོ་འདུས། །ཞེས་དང་། བཅོ་ལྔའི་ཟླ་བས་ནམ་ཚོད་འཛིན། །ཞེས་ཟེར་རོ། །བདུན་གསུམ་བགྲངས་པའི་ཞག་ཕྱི་མ་ཚེས་ཉེར་གཉིས་ནི་སྨད་ཟླ་ཕྱེད་པ་ཡིན་པས་ཟླ་བ་ནམ་གུང་འཆར་ཏེ། ངག་རྒྱུན་དུའང་། ཉེར་གཉིས་རྐུན་མའི་ཟླ་བ་ཡིན་ཞེས་ཟེར་རོ།།
དེ་ནས་བདུན་གཅིག་བགྲངས་པའི་བདུན་བཞི་བའི་ཞག་ཕྱི་མ་སྟེ་ཚེས་སུམ་ཅུའི་ཉིན་དེར་ཟླ་བ་རྒུད་པས་ཟླ་མེད་མཚན་མོ་སྟོང་བ་ཞེས་ཟེར་རོ།། དེ་འདྲའི་ཚེས་ཟླ་གསུམ་གསུམ་ཚོགས་པའི་དང་བོ་ནི་དཔྱིད་ཀ་སྟེ་དྲོད་རླུང་འཕེལ་བའི་དུས་དང་། གཉིས་པ་ནི། དབྱར་ཁ་སྟེ་འདབ་ལོ་རྒྱས་ཤིང་ཆར་ཆུ་མང་བའི་དུས། གསུམ་པ་ནི་སྟོན་ཀ་སྟེ་ལོ་འབྲས་སྨིན་པའི་དུས། བཞི་བ་ནི་དགུན་ཁ་སྟེ་གྲང་ངར་ཆེ་ཞིང་རླུང་ལྡང་བའི་དུས་ཡིན་ཞེས་ལོ་གཅིག་གི་དུས་ཚིགས་བཞི་ངོས་བཟུང་། ཡང་དྲོད་རླུང་འཕེལ་བའི་དཔྱིད་དུས་དང་ཆར་ཆུ་མང་བའི་དབྱར་དུས་གཉིས་ནི་ཉི་མ་རང་འགྲོས་ཀྱིས་བྱང་དུ་བགྲོད་པའི་དུས་ཏེ།   དགུན་ཉི་ལྡོག་ནས་གཞི་ཁྱིམ་སོགས་ཁྱིམ་ཟླ་དྲུག་ལ་ཉི་མ་བྱང་དུ་བགྲོད་པས་ཉིན་ཇེ་རིང་དང་མཚན་ཇེ་ཐུང་དུ་འགྲོ་བ། ལོ་འབྲས་སྨིན་པའི་སྟོན་དུས་དང་གྲང་རླུང་ལྡང་བའི་དགུན་དུས་གཉིས་ནི་ཉི་མ་ལྷོ་བགྲོད་ཀྱི་དུས་ཏེ། དབྱར་ཉི་ལྡོག་ནས་འཁྲིག་པ་སོགས་ཁྱིམ་ཟླ་དྲུག་ལ་ཉི་མ་ལྷོ་རུ་བགྲོད་པས་ཉིན་ཇེ་ཐུང་དང་མཚན་ཇེ་རིང་དུ་འགྲོ་བ་བཅས། ཉི་མའི་ལྷོ་བྱང་གི་བགྲོད་པ་གཉིས་པོའང་ལེགས་པར་ངོས་བཟུང་བས།  དོན་གྱིས་ཁྱིམ་ཞག་དང་། ཁྱིམ་ཟླ། ཁྱིམ་ལོ་བཅས་ཀྱང་ལེགས་པར་གཏན་ལ་ཕབ་འདུག་གོ། 
དེ་ལྟར་ལོ་གཅིག་ལ་དབྱར་དགུན་གྱི་ལྡོག་གཉིས་དང་སྟོན་དཔྱིད་ཀྱི་མཉམ་གཉིས་བཅས་ཀྱི་དུས་ཚིགས་ལེགས་པར་གོ་བསྒྲིགས་པ་ནི་དུས་ཀྱི་གནད་མི་འགྱུར་བའི་གཟེར་ལྟར་ཤིན་དུ་གལ་ཆེན་པོ་ཡིན་པས་བོད་ཀྱི་གནམ་རིག་སྐར་རྩིས་རང་རྐྱ་འཕེར་བ་ཞིག་ཡོད་པའི་མཚོན་རྟགས་གཙོ་ཤོས་ཤིག་ཀྱང་ཡིན་ཏེ། གནའ་མིའི་ངག་རྒྱུན་དུའང་། ལོ་ཡི་འཚར་ལོངས་ཉི་མ་གཙོ་ཞེས་ལོ་གཅིག་ལ་ཉི་མ་རང་འགྲོས་ཀྱིས་ནམ་མཁའི་གོ་ལར་ལན་གཅིག་འཁོར་བའི་ཡུན་ལས་ཁྱིམ་ལོ་བཞག་པ་དང་། ཟླ་བའི་འཚར་ལོངས་ཟླ་བ་གཙོ་ཞེས་ཟླ་བའི་འཕེལ་འགྲིབ་ཀྱི་ཐོག་ནས་ཚེས་བརྒྱད་དང་བཅོ་ལྔ། ཉེར་གཉིས། སུམ་ཅུ་བཅས་ཀྱི་ཟླ་བའི་རྣམ་པ་དང་འཆར་ནུབ་ཀྱི་དུས་ཚིགས་གཏན་ལ་ཕབ། ཞག་གི་འཚར་ལོ་ཞག་ལ་བརྟག་ཅེས་དེ་རིང་ནམ་ལངས་ཀྱི་ལག་རིས་མཐོང་བ་ནས་སང་ཉིན་ནམ་ལངས་ཀྱི་ལག་རིས་མཐོང་བའི་ཡུན་ལ་ཉིན་ཞག་གཅིག་ཏུ་བྱས་ཏེ། ཉིན་ཞག་སུམ་ཅུ་ཉིན་ཟླ་གཅིག ཉིན་ཟླ་བཅུ་གཉིས་ལོ་གཅིག ལོ་གཅིག་ལ་ཉིན་ཞག་སུམ་བརྒྱ་དྲུག་ཅུར་གཏན་འཁེལ་བྱས་པ་སོགས་ལོ་ཟླ་ཞག་དུས་ཀྱི་ངོ་བོ་ཅུང་ཞིབ་ཚགས་ཡོད་པར་གྱུར་བས་རྒན་མོ་བལ་མའི་ཟླ་རྩིས་ལའང་ལེགས་ཕྱོགས་ཀྱི་བསྒྱུར་བཅོས་གང་འཚམ་བྱས། གཞན་ཡང་ཟླ་བ་བཅུ་གཉིས་དང་ཉི་མའི་ལྷོ་བྱང་གི་བགྲོད་པ་མིའི་ལུས་ཀྱི་ཚིགས་དང་སྟོད་སྨད་ལས་ཀྱང་ངོས་འཛིན་བྱེད་སྲོལ་ཞིག་བྱུང་འདུག་སྟེ། མིའི་ཕྲག་པ་གཡས་པ་ཟླ་བ་བཅུ་གཉིས་པ་དང་། ཕྲག་པ་གཡོན་པ་ཟླ་བ་དང་བོ། ལག་པའི་གྲུ་མོ་གཡས་པ་ཟླ་བ་གཉིས་པ། གྲུ་མོ་གཡོན་པ་ཟླ་བ་གསུམ་པ། མཁྲིག་མ་གཡས་པ་ཟླ་བ་བཞི་བ། མཁྲིག་མ་གཡོན་པ་ཟླ་བ་ལྔ་བར་བྱས་ཏེ་ཟླ་བ་དྲུག་པོ་དེའི་ཡུན་ལ་ཉི་མ་བྱང་བགྲོད་ཀྱི་དུས་དང་། དཔྱི་གཡས་པ་ཟླ་བ་དྲུག་པ་དང་། དཔྱི་གཡོན་པ་ཟླ་བ་བདུན་པ། པུས་མོ་གཡས་པ་ཟླ་བ་བརྒྱད་པ་དང་། པུས་མོ་གཡོན་པ་ཟླ་བ་དགུ་བ། རྐང་བའི་ལོང་བུ་གཡས་པ་ཟླ་བ་བཅུ་བ་དང་། རྐང་བའི་ལོང་བུ་གཡོན་པ་ཟླ་བ་བཅུ་གཅིག་པར་བྱས་ཏེ་ཟླ་བ་དྲུག་པོ་དེའི་ཡུན་ལ་ཉི་མ་ལྷོ་བགྲོད་ཀྱི་དུས་ཡིན་པ་ངོས་འཛིན་བྱས།   བོད་ཀྱི་ས་ཁུལ་ལ་ལར་ད་དུང་ཡང་བརྩི་ཐབས་འདི་མ་ནུབ་པར་ཡོད་སྣང་ངོ་། །ཉི་མའི་ལྷོ་བྱང་གི་བགྲོད་པ་ནི་ཕྱིས་དར་རྩིས་གཞུང་དག་ལས་ཀྱང་ཤིན་ཏུ་གཙིགས་ཆེན་པོ་བྱས་ནས་གསུངས་ལ། བོད་རང་གིས་ཀྱང་ཆེས་སྔ་མོའི་དུས་ནས་ཧ་ཅང་དོ་སྣང་བྱེད་པ་ཡིན་ཏེ། དཔེར་ན། དགུན་ཉི་ལྡོག་ནས་དགུན་ཟུག་ཅེས་བརྗོད་ལ། དགུ་དང་བོར་ས་འགད། དགུ་གཉིས་པར་རྡོ་འགད། དགུ་གསུམ་པར་ལྕགས་ཀྱི་ཐོ་ལུམ་འགད། དགུ་བཞི་བར་ཕོ་སྤྱང་གི་གདོང་རྩ་འགད། དགུ་ལྔ་བར་མོ་སྤྱང་གི་ནུ་རྩ་འགད། དགུ་དྲུག་པར་རྒྱ་མཚོའི་ནང་དུ་དྲོད་མེ་སྟག་ཙམ་ཞིག་ལྷུང་བ་ཤ་མར་གཉིས་ཀྱིས་ཤེས། དགུ་བདུན་པར་རྐང་ཐང་གིས་ཞྭ་ཕུད། དགུ་བརྒྱད་པར་སྐྱ་མིས་ལྷམ་ཕུད། དགུ་དགུ་བར་ཐོང་གཞོལ་རི་ལ་སྤྲད་（དགུ་བགྲངས་ཚུལ་གཞན་དང་གཞན་ཡང་ཡོད）ཅེས་ཉིན་ཞག་དགུ་དགུ་བརྒྱད་ཅུ་གྱ་གཅིག་གི་སྡོམ་ཚིག་རང་གི་ཡུལ་དུས་དང་མཐུན་པར་བཞག་ཡོད་པར་མ་ཟད། དགུན་ཉི་ལྡོག་ལ་ཐོན་མིན་དེ་ཕྱུགས་རྫི་རྣམས་ཀྱིས་བྱ་བྱེའུ་རྐང་རྗེས་གསལ་མིན་དང་། གྲུ་བ་རྣམས་ཀྱིས་ཀོ་བའི་སྐྱ་བར་འཁྱག་པའི་དུང་སྒོར་གྱོན་མིན། བཤན་པས་སེམས་ཅན་གྱི་ནང་ཁྲག་ལག་པར་འགོས་མིན་སོགས་བརྟག་ཐབས་སྣ་ཚོགས་ཤིག་ཡོད་འདུག་གོ།  
སྐར་ནག་རྩིས་གཞུང་མང་བོར་དགུན་ཉི་ལྡོག་དེ་ལོ་གཅིག་གི་ལོ་འགོར་འཇོག་ལ། སྔོན་བོད་ཀྱིས་ཀྱང་དགུན་ཉི་ལྡོག་ཉིན་ལོ་གསར་གྱི་དུས་སྟོན་ལ་རོལ་བར་མ་ཟད།  དགོན་སྡེ་ཁག་གིས་ད་ལྟའང་དགུན་ཉི་ལྡོག་ཉིན་ཆེད་དམིགས་ཀྱིས་ཆོས་ལུགས་ཀྱི་མཛད་སྒོ་སྣ་ཚོགས་སྐྱོང་སྲོལ་ཡོད།  དེ་ལྟར་ཉི་ཟླའི་བགྲོད་པ་དང་རྣམ་པ། དབྱིབས་དང་ཁ་དོག་སོགས་ལས་ཕྱི་ནང་གི་འཕོ་འགྱུར་ཅི་འབྱུང་ལེགས་པར་གཏན་ལ་ཕབ་པར་མ་ཟད་ནམ་མཁའི་སྐར་ཚོགས་ལས་ཀྱང་ཕལ་བའི་ཤའི་མིག་གིས་མཐོང་ཐུབ་པའི་གྲངས་དང་བྱེད་ལས་མངོན་གསལ་ཆེ་བའི་རྒྱུ་སྐར་ལ། ཐ་སྐར། བྲ་ཉེ། སྨིན་དྲུག སྣར་མ། མགོ ལག་པ། ནབས་སོ། རྒྱལ། སྐག མཆུ། གྲེ། དབོ། མེ་བཞི། ནག་པ། ས་རི། ས་ག ལྷ་མཚམས། སྣྲོན། སྣྲུབས། ཆུ་སྟོད། ཆུ་སྨད། （བྱི་བཞིན།） གྲོ་བཞིན། མོན་གྲེ། མོན་གྲུ། ཁྲུམས་སྟོད། ཁྲུམས་སྨད། ནམ་གྲུ་ཞེས་རྒྱུ་སྐར་ཉེར་བརྒྱད་དུ་ངོས་བཟུང་།  རྒྱུ་སྐར་འདི་དག་གི་མིང་ཕྱིས་དར་སྐར་རྩིས་ཀྱི་གཞུང་རྣམས་ལས་ཀྱང་འབྱུང་མོད། མཁས་དབང་དུང་དཀར་རིན་པོ་ཆེ་སོགས་ཀྱིས་གནའ་བོའི་བོན་གཞུང་རྣམས་སུ་ཐོག་མར་གཏན་ལ་ཕབ་ཡོད་པར་གསུངས་པ་ལྟར་དཔྱད་གཞི་ཤིན་ཏུ་ཆེ། དཔེར་ན། བོད་ཀྱི་རྒྱུ་སྐར་གྱི་ཐོག་མར་སྨིན་དྲུག་འཇོག་ཅིང་ཕྱིས་དར་རྩིས་གཞུང་རྣམས་ལས་ཐ་སྐར་རམ་བྲ་ཉེ་ཐོག་མར་བགྲངས་པས་ཀྱང་མི་འདྲ་བའི་ཁྱད་པར་ཡོད་པ་མཚོན་ཐུབ། རྒྱུ་སྐར་ཉེར་བརྒྱད་པོའི་མིང་འདོད་རྒྱལ་གྱིས་བཏགས་པ་ཡིན་མི་སྲིད་ཀྱང་ཆེས་གནའ་བོའི་བརྡ་རྙིང་དུ་སོང་གཤིས་ཕལ་ཆེར་ཞིག་གི་གོ་དོན་ངེས་དཀའ་བ་ལྟ་བུར་གྱུར་ཡོད། ལོ་ཟླ་ཞག་དུས་རྣམས་སུ་རྒྱུ་སྐར་གང་ཞིག་འཆར་བ་དང་། དེའི་བྱེད་ལས་དབྱིབས་གཟུགས་ཇི་འདྲ་ཡིན་པ་སོགས་ཀྱི་བཤད་པ་དམངས་ཁྲོད་ན་ཧ་ཅང་ཉན་སྤྲོ་ཞིང་དོན་དང་ལྡན་པ་མང་བོ་ཡོད་མོད་ཀྱང་། འདིར་ཡོངས་རྫོགས་བྲིས་ན་ཡི་གེའི་ཁུར་གྱིས་ཤིན་ཏུ་ལྕི་བར་འགྱུར་བས། དབྱིབས་གཟུགས་དང་། སྐར་གྲངས།    འབྱུང་ཁུངས། བྱེད་ལས་བཅས་བེ་དཀར་ནས་བསྟན་པ་བཞིན་མདོར་བསྡུས་ཀྱིས་བཀོད་ན། ༡ དབྱུ་གུ་སྐར་གསུམ་རྟ་མགོའི་མགུལ་དང་འདྲ།  རླུང་གི་ཁམས་ལས་གྲུབ།    དགྲ་སྐར་ཡིན། ༢ བྲ་ཉེ་སྐར་གསུམ་ཧོམ་ཁུང་གི་དབྱིབས་དང་འདྲ། མེའི་ཁམས་ལས་གྲུབ།     འཕུང་སྐར་ཡིན།༣ སྨིན་དྲུག་སྐར་དྲུག་སྤུ་གྲིའི་དབྱིབས་འདྲ། མེ་ཁམས།  ཟློས་སྐར་ཡིན། ༤ སྣར་མ་སྐར་ལྔ་ཤིང་རྟའི་དབྱིབས་དང་འདྲ། ས་ཁམས། གཡང་སྐར། ༥ མགོ་ནི་སྐར་གསུམ་རི་དྭགས་ཀྱི་མགོ་དང་འདྲ།  རླུང་ཁམས།  དམེ་སྐར། ༦ ལག་པ་ནི་སྐར་གཅིག་ཐིག་ལེའི་དབྱིབས།  ཆུ་ཁམས།  མགྲོན་སྐར། ༧ ནབས་སོ་ནི་སྐར་གཉིས་ཁྲི་རྐང་དབྱིབས། རླུང་ཁམས།  གཡང་སྐར། ༨ རྒྱལ་ནི་སྐར་གསུམ་རིལ་བུའི་དབྱིབས་།  མེ་ཁམས།  འགྲུབ་སྐར།༩ སྐག་ནི་སྐར་དྲུག་གདེངས་ཀའི་དབྱིབས།  ཆུ་ཁམས། མགྲོན་སྐར།༡༠ མཆུ་ནི་སྐར་དྲུག་ཆུ་བོའི་དབྱིབས། མེ་ཁམས། བརྟན་སྐར།༡༡ གྲེ་ནི་སྐར་གཉིས་ཁྱབ་འཇུག་དབྱིབས། མེ་ཁམས། དམེ་སྐར།༡༢ དབོ་ནི་སྐར་གཉིས་ཁྲི་ཡི་དབྱིབས། རླུང་ཁམས། དགྲ་སྐར།༡༣ མེ་བཞི་སྐར་ལྔ་ལག་པའི་དབྱིབས། རླུང་ཁམས།  ཤིང་སྐར།༡༤ ནག་པ་སྐར་གཅིག་པད་སྙིང་དབྱིབས། རླུང་ཁམས། ཟློས་སྐར།༡༥ ས་རི་སྐར་གཅིག་ནོར་བུའི་དབྱིབས། རླུང་ཁམས། དགྲ་སྐར།༡༦ ས་ག་སྐར་བཞི་མགོའི་དབྱིབས། མེ་ཁམས། （རླུང་ཁམས་སུ་བཤད་པའང་ཡོད།）འགྲུབ་སྐར།༡༧ ལྷ་མཚམས་སྐར་བཞི་གླིང་བོའི་དབྱིབས།  ས་ཁམས། ཟློས་སྐར།༡༨ སྣྲོན་ནི་སྐར་གསུམ་ཐེམ་སྐས་དབྱིབས།  ས་ཁམས། མགྲོན་སྐར།༡༩ སྣྲུབས་ནི་སྐར་དགུ་སྡིག་པའི་དབྱིབས། ཆུ་ཁམས། དམེ་སྐར།༢༠ ཆུ་སྟོད་སྐར་བཞི་མཆོད་རྟེན་དབྱིབས།  ཆུ་ཁམས། གཡང་སྐར།༢༡ ཆུ་སྨད་སྐར་བཞི་བྲེའི་དབྱིབས།  ས་ཁམས། འགྲུབ་སྐར།༢༢ གྲོ་བཞིན་སྐར་གསུམ་བྲེའི་དབྱིབས། ས་ཁམས། མགྲོན་སྐར།༢༣ བྱི་བཞིན་སྐར་གསུམ་གླང་བོའི་དབྱིབས། ས་ཁམས། གཡང་སྐར།༢༤ མོན་གྲེ་སྐར་བཞི་བྱ་ལྟ་བུ། ཆུ་ཁམས། མགྲོན་སྐར།༢༥ མོན་གྲུ་མེ་རིའམ་མེ་ཏོག་ཕུང་དབྱིབས།  ས་ཁམས། གཡང་སྐར།༢༦ ཁྲུམས་སྟོད་སྐར་གཉིས་ཤིང་རྟའི་དབྱིབས།  མེ་ཁམས། གཤིན་སྐར། ༢༧ ཁྲུམས་སྨད་སྐར་གཉིས་རྣ་བའི་དབྱིབས། མེ་ཁམས། གཤིན་སྐར།༢༨ ནམ་གྲུ་སྐར་མ་སུམ་ཅུའི་དབྱིབས།   ཆུ་ཁམས། འགྲུབ་སྐར།གཞན་ཡང་མི་བརྟན་འགྱུར་བའི་སྐར་མ་བཞི། རབ་ཏུ་བརྟན་པའི་སྐར་མ་བཞི། མྱུར་ལ་བཟང་བའི་སྐར་མ་བཞི། འབྲས་བུ་ངན་པའི་སྐར་མ་བཞི། མྱུར་ལ་འགྱུར་བའི་སྐར་མ་ལྔ། བརྟན་པའི་དོན་འགྲུབ་སྐར་མ་བཞི། བཏང་སྙོམས་བྱེདཔའི་སྐར་མ་གཉིས། སྐར་མའི་དར་རྒུད། བླ་སྐར། དབང་སྐར། གཤེད་སྐར། གཟའ་སྐར་འཕྲོད་སྦྱོར་གྱི་བཤད་པ་སོགས་བརྗོད་ཀྱིས་མི་ལངས་པ་ཞིག་ཡོད་དོ།།
 
 
གཉིས་པ།  ནང་འདྲེན་བྱས་པའི་རྩིས་རིག
 
 
གཉིས་པ་རྒྱལ་ཁབ་དང་མི་རིགས་གཞན་ནས་ནང་འདྲེན་བྱས་པའི་རྩིས་རིག་དར་ཚུལ་ནི། གནའ་རབས་བོད་ཀྱི་ལོ་རྒྱུས་ཕལ་མོ་ཆེར་རྒྱལ་རབས་སོ་གཉིས་པ་གནམ་རི་སྲོང་བཙན་སྐབས་སུ་རྒྱ་ནག་ནས་སྨན་རྩིས་ཀྱི་རིག་པ་འགའ་ཞིག་ནང་འདྲེན་བྱས་པར་གསུངས་མོད། སྐབས་དེར་བོད་སྤྱིས་བཀོལ་སྤྱོད་བྱེད་ཆོག་པའི་གཅིག་གྱུར་གྱི་ཡི་གེ་མེད་སྟབས་ངག་ཐོག་དང་སྙན་བརྒྱུད་ཙམ་ཡིན་པ་ལས་དེའི་དུས་སུ་ནང་འདྲེན་བྱས་པའི་རྩིས་གཞུང་དང་རིག་པ་འདི་ཡིན་ཞེས་ད་ལྟ་གསལ་ཁ་འབྱེད་དཀའ་བར་འདུག་གོ། 
ཡོངས་གྲགས་སུ་བོད་ཀྱི་རྒྱལ་རབས་སོ་གསུམ་པ་སྲོང་བཙན་སྒམ་པོས་ཐང་གི་སྲས་མོ་རྒྱ་བཟའ་ཀོང་ཇོ་བཙུན་མོར་བསུས་ཚེ་རྒྱ་ནག་རྩིས་ཀྱི་གདུལ་ཞིང་ནས་འབྱུང་བ་ཤིང་མེ་ས་ལྕགས་ཆུ་ལྔའི་ཁམས་ལ་བརྟེན་ཏེ་བརྩི་བྱ་སྲོག་ལུས་དབང་ཐང་ཀླུང་རྟ་བླའི་ངོ་བོ་དང་། སྣོད་བཅུད་ཀྱི་འབྲེལ་བ་དང་དར་རྒུད་ལེགས་ཉེས་སོགས་གསལ་བར་ལུང་དུ་སྟོན་ཐུབ་པའི་འབྱུང་རྩིས་སམ་ནག་རྩིས་ཀྱི་རིག་གཞུང་རྒྱ་བཟའི་ཀི་གོང་ཁུག་པ་དང་། ཀོང་ཙེའི་འཕྲུལ་རྩིས། སྤོར་ཐང་བརྒྱད་ཅུ་སོགས་བོད་ལ་ནང་འདྲེན་བྱས་པར་མ་ཟད་ལག་ལེན་ལ་བཏབ་པ་དང་། བཻ་དཀར་ལས། བོད་མི་ཤེས་རབ་ཅན་བཞི་ཞེས། །ཡེ་ཤེས་རྒྱལ་བ་གཙང་གཡུ་བྱེར། །འབྲོག་གཉེར་སྟོན་པ་ར་བླ་མཁྱེན། །མི་བཞི་རྒྱ་ནག་ཡུལ་དུ་མངགས། །སློབ་དཔོན་འབར་བ་ཚོམ་ཚོམ་ལས། །རྒྱུད་སྡེ་དགུ་དང་འགྲེལ་བ་གསུམ། །གབ་ཙེ་བཅོ་ལྔ་རྣམས་བསྒྱུར་ཏོ། །ཞེས་གསུངས་པ་ལྟར་སྲོང་བཙན་སྒམ་པོའི་བཀས་བསྐུལ་ཏེ་གཞོན་ནུ་ཤེས་རབ་ཅན་བཞི་རྒྱ་ནག་ལ་སློབ་གཉེར་དུ་ཕྱིན་ནས་འབྱུང་རྩིས་ཀྱི་རིག་པ་གང་མང་ཞིག་བོད་སྐད་དུ་བསྒྱུར།   ནག་རྩིས་འདི་ལ་སྔ་འགྱུར་དང་བར་འགྱུར། ཕྱི་འགྱུར་སོགས་འཕེལ་རིམ་མི་འདྲ་བ་མང་དུ་བྱུང་བའི་ལོ་རྒྱུས་སོགས་གཞན་ནས་ཤེས་པར་བྱ་དགོས་པ་ལས་འདིར་སྐར་ནག་རྩིས་རིག་གི་བྱུང་འཕེལ་ཐམས་ཅད་དཀྱུས་གཅིག་ཏུ་འཆད་ན་ཤིན་ཏུ་མང་བར་འགྱུར་རོ།།
ནག་རྩིས་སམ་འབྱུང་རྩིས་སྐབས་ཀྱི་བརྩི་བྱ་ནི། འབྱུང་བ་ཤིང་མེ་ས་ལྕགས་ཆུའི་མ་བུ་དགྲ་གྲོགས་ཀྱི་རིག་འཕྲུལ་ངོ་མཚར་བའི་ལམ་ནས་བརྩི་བྱ་གང་རུང་གི་ལོ་གཅིག་གི་བདེ་སྡུག་ལེགས་ཉེས་བརྟག་པའི་ཀེག་རྩིས།  ཚེ་རབས་སྔ་ཕྱི་བར་གསུམ་གྱི་སྣང་ཚུལ་མ་ནོར་བར་གཏན་ལ་འབེབ་པའི་ཚེ་རབས་ལས་རྩིས། མི་རབས་མི་བརྒྱུད་ཕལ་མོ་ཆེ་བརྩིས་ཏེ་འཇིག་རྟེན་མཐུན་འཇུག་གི་ཆོ་ག་བཤམས་པའི་བག་རྩིས།     འབྱུང་ལྔའི་བྱེད་ལས་དང་འཕྲོད་སྦྱོར་འགྲིག་མིན་སོགས་བརྩིས་ཏེ་ཟག་བཅས་ཕུང་བོའི་ལྗོན་ཤིང་ཆེན་པོར་བཟོད་མེད་ནད་ཀྱི་རྐྱེན་ངན་ཇི་འདྲ་ཐེབས་ཚུལ་དང་། དེ་སེལ་བའི་གདམས་པ་སྔོན་དུ་སྟོན་ཐུབ་པའི་ནད་རྩིས་ཐང་ཤིང་རིང་མོ། འཆི་བདག་གཤིན་རྗེའི་གཞན་དབང་དུ་གྱུར་བའི་ཉམ་ཐག་གཤིན་པོ་འཇིགས་རུང་ངན་སོང་ངན་འགྲོའི་གཡང་ལས་སྒྲོལ་ཞིང་། ཤུལ་ལུས་གཟའ་མི་ཉེ་འབྲེལ་རུ་སྡེ་དང་བཅས་པ་རྐྱེན་ངན་བར་ཆད་སོགས་དང་རིང་དུ་གྱེས་པར་བྱེད་པའི་གཤིན་རྩིས། ཚོང་རྒྱག་པ་དང་གཡུལ་བཀྱེ་བ། སྨན་པ་དང་སྨན་འཚོལ་བ། རིག་པ་སློབ་པ། ཁྱིམ་གསར་འཛིན་པ། བོར་སྟོར་འཚོལ་བ། ཆོམ་རྐུན་རྩད་གཅོད་པ། བྱ་ལས་གལ་ཆེན་གྱི་འགོ་འཛུགས་པ་སོགས་མིའི་རིགས་འཚོ་སྡོད་དང་འབྲལ་ཐབས་མེད་པའི་རྩིས་ཕྲན་ཐོར་བུ། ཞར་བྱུང་ས་ཁམས་ཆགས་ཚུལ་གྱི་གསང་བ་འཚོལ་བའི་ས་དཔྱད་སོགས་མང་དུ་ཡོད་དོ། །དུས་རབས་བཅུ་གཅིག་པའི་དུས་འགོ་ཙམ་དེར་རྭ་བྲོ་ཤོང་གསུམ་སོགས་ལོ་ཙཱ་བ་སྐུ་དྲིན་ཅན་རྣམས་ཀྱི་འགྲན་མེད་ཀྱི་རྣམ་དཔྱོད་དང་ཞུམ་མེད་ཀྱི་ཐུགས་སྟོབས་ལ་བརྟེན་ནས་དུས་འཁོར་རྩ་འགྲེལ་གྱི་གཞུང་མང་བོ་བོད་སྐད་དུ་བསྒྱུར།   རིམ་གྱིས་འཆད་ཉན་སྒོམ་སྒྲུབ་སོགས་ཀྱི་སྒོ་ནས་ལག་ལེན་གནང་བས་དབྱར་གསུམ་ཆུ་གཏེར་ཆེན་པོའི་དཔལ་ལ་འགྲན་བཟོད་པར་གྱུར་ཏོ།།
 
 
དུས་འཁོར་གྱི་རྒྱུད་འདི་ཐོག་མར་ཇི་ལྟར་བྱུང་ཚུལ།
 
 
འོ་ན།  དུས་འཁོར་གྱི་རྒྱུད་འདི་ཐོག་མར་ཇི་ལྟར་བྱུང་བ་ཡིན་ཞེ་ན།  དེ་ཡང་མི་བརྗེད་འཇིག་རྟེན་ཁམས་ཀྱི་མགོན་པོ།  བསྐལ་བཟང་རྣམ་འདྲེན་བཞི་བ།      ལུང་རྟོགས་གཉིས་ལྡན་གྱི་བསྟན་པའི་བདག་པོ།  རང་ཅག་རྣམས་ཀྱི་སྐྱབས་དང་མགོན་དང་དཔུང་གཉེན་གཅིག་བུ།   མཉམ་མེད་ཟས་གཙང་གི་སྲས་པོ་དེ་ཉིད་ཀྱིས་ཐོག་མར་གསུངས་པ་ཡིན་ཏེ།  ཕུག་ལུགས་གཞིར་བཞག་ན་སྤྱི་ལོའི་སྔོན་གྱི་ལོ་༩༦༢བ།  དོན་འགྲུབ་ཅེས་པ་ས་མོ་ལུག་གི་ལོའི་ཆུ་སྟོད་ཟླ་བའི་ཚེས་བཅོ་ལྔའི་མཚན་མོར་སྟོན་པ་རིན་པོ་ཆེ་ཁོང་ཡུམ་སྒྱུ་མ་ལྷ་མཛེས་ཀྱི་མངལ་གུར་དུ་ལྷུམས་སུ་ཞུགས་ཏེ་ཟླ་དགུ་དང་ཞག་མ་ཉེར་གསུམ་རྫོགས་པ་དྲག་པོ་ལྕགས་ཕོ་སྤྲེལ་ཏེ་སྤྱི་ལོའི་སྔོན་གྱི་༩༦༡ལོའི་ས་ག་ཟླ་བའི་ཚེས་བདུན་གྱི་ཉིན་ངོ་མཚར་སྟས་བཟང་དང་བཅས་ཏེ་སྐུ་བལྟམས།  དགུང་གྲངས་ཉེར་དགུ་བ་ཀུན་འཛིན་ས་བྱི་（སྤྱི་ལོ་སྔོན་གྱི་༩༣༣ལོ） ལོའི་དཔྱིད་ཟླ་ཐ་ཆུང་གི་ཚེས་བརྒྱད་ལ་སྟོབས་འབྱོར་མངའ་ཐང་རྣམ་ཐོས་སྲས་ལ་འགྲན་པའི་རྒྱལ་སྲིད་ཐལ་བ་བཞིན་སྤངས་ཏེ་རང་བྱུང་གི་སྒོ་ནས་ཁྱིམ་ནས་ཁྱིམ་མེད་པར་རབ་དུ་བྱུང་ཏེ་ལོ་དྲུག་ལ་བཟོད་མེད་ཀྱི་དཀའ་བ་སྤྱད་མཐར།  དགུང་གྲངས་སོ་ལྔ་བ་རྒྱལ་བ་ཞེས་པ་ཤིང་ཕོ་རྟའི་（སྤྱི་ལོ་སྔོན་གྱི་༩༢༧ལོ།）ལོའི་ས་ག་ཟླ་བའི་ཚེས་བཅོ་ལྔའི་སྐྱ་རེངས་དང་བོ་ཤར་བ་དང་མཉམ་དུ་ཡང་དག་པར་མངོན་པར་རྫོགས་པར་སངས་རྒྱས་སོ།།
དེ་ནས་ལོ་གྲངས་ཞེ་དྲུག་གི་རིང་ལ་སྔ་ཕྱིར་ཆོས་ཀྱི་འཁོར་ལོ་རིམ་པ་གསུམ་བསྐོར་ཏེ་སྐྱེ་དགུའི་འཁོར་བ་མཐའ་ཅན་དུ་བྱས།  དགུང་གྲངས་གྱ་གཅིག་བཞེས་པ་དཔའ་བོ་ཞེས་པ་ལྕགས་ཕོ་འབྲུག་གི་（སྤྱི་ལོ་སྔོན་གྱི་༨༨༡  ལོ།） ལོའི་ནག་པ་ཟླ་བའི་ཚེས་བཅོ་ལྔའི་ཉིན་བྱང་ཕྱོགས་ཤམ་བྷ་ལའི་རྒྱལ་བོ་ཉི་མའི་འོད་དང་བཙུན་མོ་རྣམ་པར་རྒྱལ་མ་གཉིས་ཀྱི་སྲས་ཟླ་བ་བཟང་བོ་དང་།  གཞན་ཡང་བྱང་ཕྱོགས་ཤམ་བྷ་ལའི་གྲོང་ཁྱེར་བྱེ་བ་དགུ་བཅུ་རྩ་དྲུག་གི་རྒྱལ་བོ་རྣམས་ཀྱིས་ཁྱིམ་སྤང་མི་དགོས་པར་ཉམས་སུ་བླངས་ཆོག་པའི་ཆོས་ཤིག་གནང་བར་ཞུས་པའི་ངོར།  སྐལ་བ་དང་ལྡན་པའི་ལྷ་མི་དཔག་ཏུ་མེད་པ་དང་བཅས་པར་ཞལ་ཆེམས་ཀྱི་ཚུལ་དུ་རྒྱུད་སྡེ་གཞན་ལས་ཁྱད་པར་དུ་འཕགས་པའི་དཔལ་དུས་ཀྱི་འཁོར་ལོའི་རྩ་བའི་རྒྱུད་སྟོང་ཕྲག་བཅུ་གཉིས་པ་འདི་ཉིད་གསུངས་སོ།། དུས་འཁོར་རྩ་རྒྱུད་གསུངས་པའི་གནས་ནི།  རྒྱ་གར་གྱི་ཤར་ཕྱོགས་དང་བྷང་ག་ལའི་ལྷོ་ཕྱོགས་རྒྱ་གར་དང་རྒྱ་ནག་འདབས་འབྲེལ་བ།  རྒྱ་གར་ལྷོ་ཕྱོགས་ཀྱི་རྒྱ་མཚོས་བཅད་པའི་གླིང་ཕྲན།  ཕལ་སྐད་དུ་ཨསྟུ་ཀ་ཞེས་འབོད་པ།  གྲོང་ཁྱེར་དཔལ་ཡོན་ཅན་ཞེས་རྒྱ་ཤིན་ཏུ་ཆེ་བ་ཞིག་ཡོད་པ་དེའི་ཉེ་འགྲམ་ན།  དཔལ་ལྡན་འབྲས་སྤུངས་མཆོད་རྟེན་ཆེན་པོ་ཞེས་བྱ་ཞིག་ཡོད་པ་དེའི་བུམ་པའི་ནང་དུ་ཞལ་ཤར་དུ་ཕྱོགས་ཏེ་གསུངས་པར་གྲགས་སོ།།  དཔལ་ལྡན་འབྲས་སྤུངས་མཆོད་རྟེན་གྱི་ལོ་རྒྱུས་ནི་འདི་སྐད་དུ་ཐོས་ཏེ།  སྔོན་སངས་རྒྱས་གསེར་ཐུབ་འཇིག་རྟེན་དུ་བྱོན་པའི་སྐབས་ཤིག་ལ།  མུ་གེས་ཉམ་ཐག་པའི་སེམས་ཅན་རྣམས་སྐྱོབ་ཕྱིར་དགེ་སློང་ཞིག་གིས་སྤྲུལ་བའི་སྒོ་ནས་འབྲས་སོ་བའི་ཆར་ཆེན་ཉིན་ལམ་བཅུ་གཉིས་ཀྱི་བར་དུ་ཕབས། མཐར་འབྲས་ལྷག་རྣམས་རྫུ་འཕྲུལ་གྱིས་བསྡུས་ཏེ་མཆོད་རྟེན་ཞིག་བཞེངས་བས།  དཔལ་ལྡན་འབྲས་སྤུངས་ཀྱི་མཆོད་རྟེན་ཆེན་པོ་དཔལ་ཡོན་ཅན་ཞེས་གྲགས་སོ།།དེ་ལྟ་བུའི་གསང་སྔགས་ཀྱི་རྒྱུད་སྡེ་ཁྱད་པར་ཅན་དཔལ་དུས་ཀྱི་འཁོར་ལོའི་འཆད་ཉན་སྒོམ་སྒྲུབ་ཀྱི་སྲོལ་བཟང་བོ་དེ་འཇིག་རྟེན་གྱི་ཁམས་སུ་ཇི་ལྟར་དར་ཚུལ་ལ།  ༡ བྱང་ཕྱོགས་ཤམ་བྷ་ལའི་ཡུལ་དུ་དར་ཚུལ་དང་།  ༢ རྒྱ་གར་འཕགས་པའི་ཡུལ་དུ་དར་ཚུལ།  ༣ བོད་གངས་རིའི་ལྗོངས་སོགས་སུ་དར་ཚུལ་བཅས་ས་བཅད་ཀྱི་ཆིངས་གསུམ་དུ་བསྡུ་བར་རིགས་སོ།།
 
 
༡ བྱང་ཕྱོགས་ཤམ་བྷ་ལའི་ཡུལ་དུ་དར་ཚུལ།
 
 
སྔ་མ་གཉིས་སུ་དར་ཚུལ་མདོར་བསྡུས་ཀྱིས་བརྗོད་པ་ལས།  དང་བོ་བྱང་ཕྱོགས་ཤམ་བྷ་ལའི་ཡུལ་དུ་དར་ཚུལ་ནི།  དེ་ཡང་ཤམ་བྷ་ལ་ནི་བདེ་འཛིན་ཞེས་པའི་དོན་ཡིན་ཏེ།  ཤམ་བྷ་བདེ་བ་དང།  ལ་འཛིན་པའི་དོན་དུ་འཇུག་པས་སོ།  །ཡང་ན་ཤཀྱྰ་ཤམ་བྷས་བདག་གིར་བཟུང་བའི་གནས་ཡིན་པས་ཤམ་བྷ་ལར་གྲགས་སོ་ཞེས་བུ་སྟོན་རིན་པོ་ཆེས་གསུངས་སོ།  །ཀེ་ལ་ཤ་ཡི་དུམ་བུ་དང་ཤམ་བྷ་ལ་ནི་དབུས་ཀྱི་ཀཱ་ལ་བ་ཡི་གྲོང་ཁྱེར་གྱི་མིང་དུ་ཐོགས་པར་མངོན་ཡང་བྱེ་བྲག་གི་མིང་སྤྱི་ལ་ཞུགས་པའི་ཚུལ་གྱིས་ཡུལ་གོ་དྲུག་དང་བཅས་པའི་མིང་ལ་ཤམ་བྷ་ལ་ཞེས་འབོད་པའི་སྐབས་ཡོད་པའང་ཤེས་པར་བྱའོ། །ཞེས་ཀྱང་འབྱུང་ངོ་།  །དེས་ན་བྱང་ཕྱོགས་ཤམ་བྷ་ལ་ཞེས་པ་དེ་གནས་གང་ཞིག་ཏུ་ཡོད་པའི་ཐད་ལ་གནའ་དེང་མཁས་པར་བཞེད་ཚུལ་ཤིན་ཏུ་མང་མོད།  འདིར་དགག་སྒྲུབ་སོགས་བྱེད་ལོངས་མི་འདུག་པས།  རེ་ཞིག་མཁས་དབང་ཚུལ་ཁྲིམས་རྒྱལ་མཚན་གྱིས་མཛད་པའི་དཔལ་དུས་ཀྱི་འཁོར་ལོ་ཇི་ལྟར་དར་ཚུལ་བརྒྱུད་པའི་ལོ་རྒྱུས་དང་བཅས་པ་སྐལ་བཟང་རྣ་བའི་དགའ་སྟོན་ལྟར་གོ་བར་བྱ་སྟེ།  དེ་ཉིད་ལས། འཛམ་གླིང་ཆུང་ངུའི་ས་འདི་ཆུ་བོ་སི་ཏ་འབབ་པ་དབུས་བྱས་ཏེ།  གླིང་འདིའི་ཤར་ལ་མདུན་དུ་བརྩིས་ཤིང་ནུབ་ལ་རྒྱབ་ཏུ་བྱས་པའི་ལྷོ་ལ་གཡས་དང་བྱང་ལ་གཡོན་ཞེས་རྒྱུད་ལས་གསུངས་པ་ལྟར་བྱས་ནས།  ས་ལ་གཡས་གཡོན་ལ་ཆ་གཉིས་སུ་བགོས་པའི་ཕྱེད་ཕྱི་མ།  ཆུ་བོ་ཤཱི་ཏཱའི་བྱང་ན་ཡོད་དེ།  ཞེས་མདོར་བསྡུས་ན་རྒྱ་གར་འཕགས་པའི་ཡུལ་དང་ཁད་ཉེ་བའི་གནས་ཤིག་ཏུ་ངོས་བཟུང་འདུག་གོ།  དེ་ལྟ་བུའི་གནས་ཁྱད་པར་ཅན་དེར། བྱང་ཆུབ་སེམས་དཔའ་ཕྱག་ན་རྡོ་རྗེའི་སྤྲུལ་བ།  བྱང་ཕྱོགས་ཤམ་བྷ་ལའི་རྒྱལ་བོ་ཟླ་བ་བཟང་བོས།  ལྕགས་སྦྲུལ་（སྤྱི་ལོའི་སྔོན་གྱི་༨༨༠ལོ）ལོར་རྩ་རྒྱུད་སྟོང་ཕྲག་བཅུ་གཉིས་པ་ལེགས་པར་བསྡུས་ཏེ་གྲོང་ཁྱེར་བྱེ་བ་དགུ་བཅུ་བོ་སོ་སོའི་སྐད་ཀྱིས་ལྒིགས་བམ་དུ་བྲིས། རང་གིས་རྩ་རྒྱུད་ཀྱི་རྒྱས་འགྲེལ་སྟོང་ཕྲག་དྲུག་ཅུ་བ་མཛད།  ཤམ་བྷ་ལའི་གཙོས་སྐལ་ལྡན་གྱི་གདུལ་བྱ་དཔག་ཏུ་མེད་པར་ཐེངས་དང་བོར་དཔལ་དུས་ཀྱི་འཁོར་ལོའི་དབང་ཆེན་བསྐུར།  གྲོང་ཁྱེར་ཀཱ་ལ་བ་དང་ཁད་ཉེ་བའི་མ་ལ་ཡའི་ཚལ་དུ་རྒྱུ་རིན་པོ་ཆེ་སྣ་ཚོགས་ལས་གྲུབ་པའི་དཔལ་དུས་ཀྱི་འཁོར་ལོའི་སྐུ་གསུང་ཐུགས་ཡོངས་སུ་རྫོགས་པའི་དཀྱིལ་འཁོར་རྟེན་དང་བརྟེན་པ་བཅས་ལེགས་པར་བཞེངས་ཏེ་རྒྱུད་སྡེ་ཁྱད་པར་ཅན་འདིའི་འཕྲིན་ལས་ཆེས་ཆེར་དར་བར་མཛད།  ༡དེ་ལྟར་ཆོས་རྒྱལ་ཟླ་བ་བཟང་བོས་ལོ་ངོ་བཞིའི་རིང་ལ་རྒྱུད་འདིའི་བསྟན་པ་བསྐྱངས་རྗེས།  ཤིང་སྤྲེལ་（སྤྱི་ལོའི་སྔོན་གྱི་༨༧༧  ལོ།）ལོར་རང་གི་སྲས་ལྷ་དབང་ལ་རྒྱུད་གཏད་དེ་འགྱུར་མེད་གསེར་གྱི་ཁྲི་འཕང་མཐོན་པོར་མངའ་གསོལ་ཏོ། ། ༢ རྒྱལ་བོ་ལྷ་དབང་ནི་འཕགས་པ་སའི་སྙིང་བོའི་སྤྲུལ་བར་གྲགས་ལ།  ༣ དེའི་སྲས་གཤིན་རྗེ་གཤེད་ཀྱི་སྤྲུལ་བ་གཟི་བརྗིད་ཅན། ༤  དེའི་སྲས་སྒྲིབ་སེལ་ཀྱི་སྤྲུལ་བ་ཟླ་བས་བྱིན། ༥ དེའི་སྲས་རྨུགས་བྱེད་ཀྱི་སྤྲུལ་བ་ལྷ་དབང་ཕྱུག ༦ དེའི་སྲས་ཁེངས་བྱེད་ཀྱི་སྤྲུལ་བ་སྣ་ཚོགས་གཟུགས། ༧ དེའི་སྲས་ནམ་སྙིང་གི་སྤྲུལ་བ་ལྷ་དབང་རྣམས་རིམ་བཞིན་ཁྲི་ལ་བཞུགས་ཏེ་ལོ་བརྒྱ་རེར་ཆོས་བསྟན།  ཟླ་བཟང་སོགས་དེ་དག་ལ་ཆོས་རྒྱལ་བདུན་ཟེར་ཞིང་ཁྲིར་བཞུགས་ཀྱི་ལོ་ཚིགས་རེའུ་མིག་ཏུ་བཀོད་ན།        ཆོས་རྒྱལ། 	      ཁྲིར་བཞུགས་ཀྱི་ལོ་ཚིགས།       ༡ ཟླ་བཟང་།	     སྤྱི་ལོའི་སྔོན། ?   ༨༧༨      ༢ ལྷ་དབང་།	   སྤྱི་ལོའི་་སྔོན། ༨༧༧ - ༧༧༨      ༣ གཟི་བརྗིད་ཅན།	 སྤྱི་ལོའི་སྔོན།  ༧༧༧ - ༦༧༨      ༤ ཟླ་བས་བྱིན།	   སྤྱི་ལོའི་སྔོན།  ༦༧༧ - ༥༧༨      ༥ ལྷ་དབང་ཕྱུག	   སྤྱི་ལོའི་སྔོན།   ༥༧༧ - ༤༧༨      ༦ སྣ་ཚོགས་གཟུགས།	སྤྱི་ལོའི་སྔོན།   ༤༧༧ - ༣༧༨      ༧ ལྷའི་དབང་ལྡན།	  སྤྱི་ལོའི་སྔོན།  ༣༧༧  -༢༧༨དེ་ནས་རྗེ་བཙུན་འཇམ་དབྱངས་ཀྱི་སྤྲུལ་བ་འཇམ་དཔལ་གྲགས་པ་བྱོན་ཏེ་མ་ལ་ཡའི་ཚལ་གྱི་དཔལ་དུས་ཀྱི་འཁོར་ལོའི་དཀྱིལ་འཁོར་བློས་བསླངས་པའི་ནང་དུ་དྲང་སྲོང་ཉི་མའི་ཤིང་རྟ་སོགས་ལ་དཔལ་དུས་ཀྱི་འཁོར་ལོའི་དབང་ཆེན་བསྐུར་ཏེ་ཐམས་ཅད་རྡོ་རྗེའི་རིགས་གཅིག་ཏུ་མཛད་པས་མཚན་ལའང་རིགས་ལྡན་འཇམ་དཔལ་གྲགས་པ་ཞེས་ཆགས་ཡིན་ཏེ་རིགས་ལྡན་ཉེར་ལྔའི་དང་བོའོ།།   ཁོང་གིས་དུས་འཁོར་རྩ་རྒྱུད་ལས་བསྡུས་ཏེ་བསྡུས་རྒྱུད་ཅེས་པ་མཛད་ཅིང་ལོ་བརྒྱར་ཆོས་བསྟན།  དེས་ན་སྐབས་འདིའི་རྩ་རྒྱུད་དང་བསྡུས་རྒྱུད་གཉིས་ཀྱི་ཁྱད་པར་ནི། མཁས་དབང་ཚུལ་ཁྲིམས་རྒྱལ་མཚན་མཆོག་གིས།       དང་བོ་ནས་གསལ་ཞིང་རྒྱས་པར་གསུངས་པ་ནི་རྩ་རྒྱུད། ཕྱིས་དེ་ཉིད་གདུལ་བྱའི་དབང་གིས་བསྡུས་ཏེ་གསུངས་པ་ནི་བསྡུས་རྒྱུད་དམ་ཉུང་ངུའི་རྒྱུད་ཅེས་གསུངས་སོ།།  
༢   དེའི་རྗེས་འཕགས་པ་སྤྱན་རས་གཟིགས་ཀྱི་སྤྲུལ་བ་རིགས་ལྡན་པདྨ་དཀར་བོ་ཁྲིར་བྱོན།  དུས་འཁོར་བསྡུས་རྒྱུད་ཀྱི་འགྲེལ་བ་དྲི་མེད་འོད་བརྩམས་ཤིང་ལོ་བརྒྱར་ཆོས་བསྟན།   
༣ དེ་ནས་གཤིན་རྗེ་མཐར་བྱེད་ཀྱི་སྤྲུལ་བ་རིགས་ལྡན་བཟང་བོ།  
༤ ས་སྙིང་གི་སྤྲུལ་བ་རིགས་ལྡན་རྣམ་རྒྱལ།   
༥ རྨུགས་བྱེད་ཀྱི་སྤྲུལ་བ་བཤེས་གཉེན་བཟང་བོ།   
༦ སྒྲུབ་སེལ་གྱི་སྤྲུལ་བ་རིན་ཆེན་ཕྱག  
༧ ཁེངས་བྱེད་ཀྱི་སྤྲུལ་བ་ཁྱབ་འཇུག་སྦས་པ།  
༨ ནམ་སྙིང་གི་སྤྲུལ་བ་ཉི་མ་གྲགས་པ།   
༩ བགེགས་དགྲའི་སྤྲུལ་བ་ཤིན་ཏུ་བཟང་བོ་རྣམས་རིམ་བཞིན་ཁྲི་ལ་བཞུགས་ཏེ་ལོ་བརྒྱ་རེར་དུས་འཁོར་གྱི་རྒྱུད་བསྟན།  
༡༠ དེ་ནས་ཤིང་སྤྲེལ་（སྤྱི་ལོ་༦༢༤ལོ།）ལོར་དཔལ་ཕྱག་ན་རྡོ་རྗེའི་སྤྲུལ་བ་རིགས་ལྡན་རྒྱ་མཚོ་རྣམ་རྒྱལ་ཁྲིར་ཕེབས་པ་དང་། མེ་མཁའ་རྒྱ་མཚོའི་（༤༠༣ ）འདས་ལོ་ཚུགས་པ།   མ་ཁའི་ཡུལ་ཀླ་ཀློའི་ཆོས་ལ་ཞུགས་པ་གསུམ་དུས་མཉམ།  རྒྱ་མཚོ་རྣམ་རྒྱལ་གྱིས་ལོ་བརྒྱ་དང་གྱ་གཉིས།   
༡༡ དེའི་རྗེས་གཤིན་རྗེ་གཤེད་ཀྱི་སྤྲུལ་བ་རིགས་ལྡན་རྒྱལ་དཀས་ལོ་ཉིས་བརྒྱ་དང་ཉེར་གཅིག་གི་ཡུན་ལ་ཆོས་བསྟན་པས་དེ་གཉིས་ཀྱི་ལོ་གྲངས་བསྡོམས་པའི་མིང་ལ་མེ་མཁའ་རྒྱ་མཚོ་ཞེས་གྲགས་སོ།།དེས་ན་དུས་འཁོར་ལུགས་ཀྱི་མེ་མཁའ་རྒྱ་མཚོ་ནི་སྤྱི་ལོ་༦༢༤ལོར་འགོ་ཚུགས་ཤིང་སྤྱི་ལོ་༡༠༢༧་ལོར་མཇུག་རྫོགས་པ་ཡིན་ལ།  མེ་མཁའ་རྒྱ་མཚོ་མཇུག་རྫོགས་པ་དང་རབ་བྱུང་དང་བོའི་མེ་ཡོས་ལོ་ཤར་བ།  རིགས་ལྡན་བཅུ་གཉིས་པ་ཁྲིར་བཞུགས་པ་གསུམ་དུས་མཉམ་མོ།      །ལོ་ཚིགས་འདི་ནི་ཆོས་རིག་གཉིས་ཀྱིས་བསྡུས་པའི་ལོ་རྒྱུས་ཀྱི་སྐབས་མང་བོ་ཞིག་ལ་མི་འགྱུར་བའི་གཟེར་ལྟར་ཧ་ཅང་མཁོ་གལ་ཆེ་བ་ཞིག་གོ། 
གོང་གི་རིགས་ལྡན་བཅུ་གཅིག་པ་ཁྲིར་བཞུགས་པའི་ལོ་（སྤྱི་ལོ་༨༠༦）དེར་བྱེད་རྩིས་ཀྱི་འགོ་ཚུགས་པ་ཡིན་ནོ།།རབ་བྱུང་དང་བོའི་མེ་ཡོས་ཏེ་སྤྱི་ལོ་༡༠༢༧ལོར་རིགས་ལྡན་བཅུ་གཉིས་པ་ཉི་མ་ཁྲིར་བཞུགས་ཏེ་ལོ་བརྒྱར་ཆོས་བསྟན་རྗེས།   རིམ་བཞིན།  
༡༣ རིགས་ལྡན་སྣ་ཚོགས་གཟུགས།  
༡༤ ཟླ་བའི་འོད།  
༡༥ རིགས་ལྡན་མཐའ་ཡས།   
༡༦ རིགས་ལྡན་ས་སྐྱོང་།  
༡༧ རིགས་ལྡན་དཔལ་སྐྱོང་།  
༡༨ རིགས་ལྡན་སེང་གེ།
༡༩ རིགས་ལྡན་རྣམ་པར་གནོན། 
༢༠ རིགས་ལྡན་སྟོབས་ལྡན་རྣམས་ཁྲིར་བཞུགས་ཏེ་ལོ་བརྒྱ་རེར་ཆོས་བསྟན།     
༢༡ རབ་རྒྱལ་མེ་ཡོས་ཏེ་སྤྱི་ལོ་༡༩༢༧ལོར་རིགས་ལྡན་ཉེར་གཅིག་པ་མ་འགག་པ་ཁྲིར་བཞུགས་ནས་ད་ལོ་（སྤྱི་ལོ་༢༠༡༠）ནི་ཁྲི་ལོ་གྱ་བཞི་བ་ཡིན་ལ།   ད་དུང་ཁྲི་ལོ་བཅུ་དྲུག་ལྷག་ཡོད་དོ། །༢༢ དེའི་རྗེས་སུ་རིགས་ལྡན་ཉེར་གཉིས་པ་མིའི་སེང་གེ་དང་།   
༢༣   རིགས་ལྡན་ཉེར་གསུམ་པ་དབང་ཕྱུག    
༢༤ རིགས་ལྡན་ཉེར་བཞི་བ་མཐའ་ཡས་རྣམ་རྒྱལ་རྣམས་ཁྲིར་བཞུགས་ནས་ལོ་བརྒྱ་རེར་དུས་འཁོར་གྱི་རྒྱུད་སྟོན་པར་འགྱུར་ལ།   དེ་ནས་རིགས་ལྡན་ཉེར་ལྔ་བ་དྲག་པོའི་འཁོར་ལོ་ཅན་ཁྲིར་བཞུགས་ཏེ་དགུང་གྲངས་གོ་བདུན་པ་སྟེ་སྤྱི་ལོ༢༣༢༧ལོར་ཀླ་ཀློའི་ཚོགས་ལ་དྲག་པོའི་འཁོར་ལོ་བསྐོར་བར་འགྱུར་ཞིང་།   ཁོང་གི་ཐུགས་བསྐྱེད་དང་སེམས་ཅན་སྤྱི་མཐུན་གྱི་ལས་དབང་གིས་ཀླ་ཀློའི་དཔུང་ཚོགས་ཀྱི་རྒྱུན་བཅད་དེ་ལྷའི་དཔལ་དང་འབྱོར་བ་ལྟ་བུའི་བདེ་དགའ་ལ་འགོད་པར་འགྱུར་ཞེས་དུས་འཁོར་རྩ་འགྲེལ་གྱི་རྒྱུད་དང་ཡང་འགྲེལ་དག་ཏུ་གསུངས་སོ།།       རིགས་ལྡན་ཉེར་ལྔ་ཁྲིར་བཞུགས་ཀྱི་ལོ་ཚིགས་རེའུ་མིག་ཏུ་བཀོད་པ།        རིགས་ལྡན་གྱི་མཚན།	  ལོ་ཚིགས།   ༡ འཇམ་དཔལ་གྲགས་པ།	 སྤྱི་ལོའི་སྔོན། ༢༧༧￣༡༧༨   ༢ པདྨ་དཀར་བོ།	    སྤྱི་ལོའི་སྔོན། ༡༧༧-- ༧༨   ༣ རིན་ཆེན་བཟང་བོ།	     སྤྱི་ལོའི་སྔོན། ༧༧ --སྤྱི་ལོ། ༢༣   ༤ རིན་ཆེན་རྣམ་རྒྱལ།	     སྤྱི་ལོ།     ༢༤-- ༡༢༣   ༥བཤེས་གཉེན་བཟང་བོ།	   སྤྱི་ལོ།   ༡༢༤ --  ༢༢༣   ༦ རིན་ཆེན་ཕྱག	     སྤྱི་ལོ།  ༢༢༤--    ༣༢༣   ༧ ཁྱབ་འཇུག་སྦས་པ།	   སྤྱི་ལོ།  ༣༢༤ --    ༤༢༣    ༨ ཉི་མ་གྲགས་པ།	    སྤྱི་ལོ།   ༤༢༤--    ༥༢༣   ༩ ཤིན་ཏུ་བཟང་།	     སྤྱི་ལོ།  ༥༢༤--     ༦༢༣ཤིང་སྤྲེལ་ཏེ་སྤྱི་ལོ་༦༢༤ལོའི་ལོ་འདིར་དུས་འཁོར་ལུགས་ཀྱི་མེ་མཁའ་རྒྱ་མཚོ་ཚུགས།   ༡༠ རྒྱ་མཚོ་རྣམ་རྒྱལ།	  སྤྱི་ལོ། ༦༢༤ --    ༨༠༥   ༡༡ རྒྱལ་དཀའ།	     སྤྱི་ལོ།   ༨༠༦--  ༡༠༢༦   ༡༢ ཉི་མ།	     སྤྱི་ལོ།   ༡༠༢༧--   ༡༡༢༦   ༡༣ སྣ་ཚོགས་གཟུགས།	སྤྱི་ལོ། ༡༡༢༧  --  ༡༢༢༦     ༡༤ ཟླ་འོད།	     སྤྱི་ལོ།   ༡༢༢༧  --  ༡༣༢༦   ༡༥ མཐའ་ཡས།	   སྤྱི་ལོ།   ༡༣༢༧ --  ༡༤༢༦    ༡༦ ས་སྐྱོང་།	   སྤྱི་ལོ།   ༡༤༢༧ --   ༡༥༢༦   ༡༧ དཔལ་སྐྱོང་།	 སྤྱི་ལོ།   ༡༥༢༧ --   ༡༦༢༦   ༡༨ སེང་གེ།	     སྤྱི་ལོ།   ༡༦༢༧ --   ༡༧༢༦   ༡༩ རྣམ་པར་གནོན།	 སྤྱི་ལོ།   ༡༧༢༧ --   ༡༨༢༦   ༢༠ སྟོབས་པོ་ཆེ།	 སྤྱི་ལོ།   ༡༨༢༧ --   ༡༩༢༦   ༢༡ མ་འགག་པ།	སྤྱི་ལོ།    ༡༩༢༧ --   ༢༠༢༦   ༢༢མི་ཡི་སེང་གེ།	སྤྱི་ལོ།    ༢༠༢༧ --   ༢༡༢༦   ༢༣ དབང་ཕྱུག་ཆེན་པོ།	 སྤྱི་ལོ། ༢༡༢༧ --   ༢༢༢༦   ༣༤ མཐའ་ཡས་རྣམ་རྒྱལ།	སྤྱི་ལོ།    ༢༢༢༧ --   ༢༣༢༦   ༢༥ དྲག་པོའི་འཁོར་ལོ་ཅན། སྤྱི་ལོ།  ༢༣༢༧ --   ༢༤༢༦སྤྱི་ལོ༢༤༢༤སྟེ་རིགས་ལྡན་དྲག་པོའི་འཁོར་ལོ་ཅན་གྱི་དགུང་གྲངས་གོ་བདུན་པར་དྲག་པོའི་ཆོས་འཁོར་བསྐོར་བར་འགྱུར་རོ། །འདིར་ཞར་བྱུང་གི་ཚུལ་དུ་སངས་རྒྱས་ཀྱི་བསྟན་པའི་གནས་ཚད་མདོ་ཙམ་བརྗོད་ན།  དེ་ཡང་སྐལ་བཟང་རྣམ་འདྲེན་བཞི་བ་མཉམ་མེད་ཤཀྱྰའི་རྒྱལ་བོའི་ལུང་རྟོགས་གཉིས་ལྡན་གྱི་བསྟན་པ་འདི་ནི། འདུལ་བ་འཛིན་པ་ཁ་ཅིག་གིས། སྤྱིར་བདུན་སྟོང་དུ་གནས་རྒྱུ་ལ།  སྐྱེ་དགུའི་བདག་མོ་རབ་དུ་བྱུང་བས་ལོ་ཉིས་སྟོང་འགྲིབ་སྟེ་ལྔ་སྟོང་དུ་གནས་ཞེས་མདོ་ཕྲན་ཚེགས་ནས་གསུངས་པར་འདོད་པ་དང་།     མདོ་སྡེ་བསྐལ་དང་མཛོད་ཀྱི་མདོ་ཊྭཱྃཀ་སོགས་སུ་དམ་པའི་ཆོས་ལོ་ལྔ་བརྒྱ་དང་གཟུགས་བརྙན་ལོ་ལྔ་བརྒྱ་སྟེ་ཁྱོན་ལོ་སྟོང་གནས་པར་གསུངས།  ཡང་ཟླ་བའི་སྙིང་བོའི་མདོར་ལོ་ཉིས་སྟོང་དུ་གནས་པར་གསུངས་པ་དང་།   སྙིང་རྗེ་པད་དཀར་དུ་ལོ་ཉིས་སྟོང་ལྔ་བརྒྱ་གནས་པར་གསུངས་པ་སོགས་ཡོད་ཀྱང་།  དེ་དག་ཐམས་ཅད་ནི་གདུལ་བྱ་རྟག་འཛིན་ཅན་རྣམས་ཀྱི་རྒྱུད་ལ་སྐྱོ་བ་དང་ངེས་འབྱུང་བསྐྱེད་ཕྱིར་གསུངས་པས་དྲང་དོན་དུ་གཟུང་དགོས་ཞེས་བུ་སྟོན་ཐམས་ཅད་མཁྱེན་པའི་གསུངས་ལ།    ངེས་པའི་དོན་དུ་ནི་འབུམ་ཊིཀ་སོགས་ནས་བསྟན་པ་བཞིན་སངས་རྒྱས་ཀྱི་བསྟན་པ་རིན་པོ་ཆེ་ལོ་ལྔ་སྟོང་དུ་གནས་པར་འགྱུར་ཏེ།  དེ་ཡང་ལོ་སྟོང་ཕྲག་རེར་ཕྱེད་ཕྱེད་དུ་བཅད་པས་ལྔ་བརྒྱ་ཕྲག་བཅུ་རུ་འགྱུར་ཞིང་དེའི་སྟེང་ནས་ངེས་པ་རྙེད་དགོས་སོ། །ལྔ་བརྒྱ་ཕྲག་དང་བོ་དང་གཉིས་པ་གསུམ་པ་རྣམས་ལ་རིམ་བཞིན་དགྲ་བཅོམ་པ་དང་།   ཕྱིར་མི་འོང་བ་དང་།   རྒྱུན་ཞུགས་ཀྱི་འབྲས་བུ་ཐོབ་མཁན་མང་བས་དེ་དང་དེའི་ལེའུ་ཞེས་བྱ་སྟེ།   ཕྲག་གསུམ་པོར་ཁོང་དུ་ཆུད་པའི་ལེའུ་འམ་འབྲས་བུའི་ལེའུ་ཞེས་བྱའོ།    །ལྔ་བརྒྱ་ཕྲག་བཞི་བ་དང་ལྔ་བ་དྲུག་པ་རྣམས་ལ་རིམ་བཞིན་ལྷག་མཐོང་དང་།   ཏིང་ངེ་འཛིན་དང་ཚུལ་ཁྲིམས་རྣམ་དག་རྒྱུད་ལ་སྐྱེ་མཁན་མང་བས་དེ་དང་དེའི་ལེའུ་ཞེས་བྱ་སྟེ།  ཕྲག་གསུམ་པོར་སྒྲུབ་པའི་ལེའུ་ཞེས་བྱའོ།      །སྤྱི་ལོ་༢༠༡༠ལོ་ནི་ཚུལ་ཁྲིམས་ལེའུའི་ལོ་༣༩༠བ་ཡིན་ཞིང་ལྷག་མ་ལོ་༡༡༠ཡོད་དོ། ། ལྔ་བརྒྱ་ཕྲག་བདུན་པ་དང་བརྒྱད་པ་དགུ་བ་རྣམས་ལ་རིམ་བཞིན་ཆོས་མངོན་པ་དང་མདོ་སྡེ་དང་འདུལ་བ་རྣམས་ལ་ཐོས་བསམ་བྱེད་མཁན་མང་བས་དེ་དང་དེའི་ལེའུ་ཞེས་བྱ་སྟེ། ཕྲག་གསུམ་པོར་ལུང་གི་ལེའུ་ཞེས་བྱའོ།   །ལྔ་བརྒྱ་ཕྲག་བཅུ་བ་ལ་རྟགས་ཙམ་འཛིན་པའི་ལེའུ་ཞེས་བྱ་སྟེ། ལོ་ལྔ་བརྒྱ་བོ་དེའི་ཡུན་ལ་རབ་ཏུ་བྱུང་བ་རྣམས་སྐྲ་བྲེགས་པ་དང་རབ་བྱུང་གི་རྟགས་ཙམ་འཛིན་པ་མ་གཏོགས། ལུང་གི་ཡོན་ཏན་དང་ཆོས་ཀྱི་མཁྱེན་རྒྱ་ལྟ་ཅི། ཐ་ན་རབ་བྱུང་གི་སྡོམ་ཁྲིམས་ཙམ་ཡང་མེད་པར་གྱུར་བའི་དུས་ཡིན་པས་སོ། །དེས་ན་སངས་རྒྱས་ཀྱི་བསྟན་པ་ལའང་འཕེལ་འགྲིབ་ཡོད་པའི་ཚུལ་སོགས་ལ་བསམ་ནས་ཀྱང་དུས་ད་ལྟ་རང་དབང་རང་ལག་ན་ཡོད་དུས་འདིར་ཐོས་བསམ་སྒོམ་གསུམ་ཡ་མ་བྲལ་བའི་ཚུལ་ལ་ཆེས་ཆེར་བརྩོན་པར་རིགས་སོ་ཞེས་ཀྱང་ཞོར་འཕྲོས་སུ་ཐལ་ལོ།།དཔལ་དུས་ཀྱི་འཁོར་ལོ་བྱང་ཕྱོགས་ཤམ་བྷ་ལའི་ཡུལ་དུ་དར་ཚུལ་དང་ཞར་བྱུང་སངས་རྒྱས་ཀྱི་བསྟན་པའི་གནས་ཚད་མདོར་བསྡུས་ཀྱིས་བཤད་ཟིན་ཏོ།།
 
 
༢ རྒྱ་གར་འཕགས་པའི་ཡུལ་དུ་དར་ཚུལ།
 
 
གཉིས་པ་རྒྱ་གར་འཕགས་པའི་ཡུལ་དུ་དར་ཚུལ་ལ། རྭ་ལུགས་དང་འབྲོ་ལུགས་གཉིས་ལས།  དང་བོ་རྭ་ལུགས་ནི།   རྒྱུད་སྡེ་གཞན་ལས་ཁྱད་པར་དུ་འཕགས་པའི་དཔལ་དུས་ཀྱི་འཁོར་ལོའི་རྒྱུད་འདི་ཐོག་མར་རྒྱ་གར་འཕགས་པའི་ཡུལ་དུ་དར་བར་མཛད་པ་བོ་ནི།  ཙི་ལི་པཎ་ཆེན་ཞེས་སྔོན་གྱི་བག་ཆགས་བཟང་བོ་རང་ཤུགས་ཀྱིས་སད་པའི་སྐྱེས་བུ་དམ་པ་ཁོང་ཡིན་པར་བཞེད་དེ། ཁོང་ནི་དུས་རབས་བཅུ་བའི་སྨད་དམ་བཅུ་གཅིག་པའི་དུས་འགོ་ཙམ་དེར། རྒྱ་གར་ན་པ་ལ་རྣམ་གསུམ་ཞེས་རྒྱལ་བོ་གྲགས་ཅན་གསུམ་བྱོན་པ་དང་ཕལ་ཆེར་དུས་མཉམ་པར་རྒྱ་གར་ཤར་ཕྱོགས་པཉྩ྄་གཽ་ཊ་ཞེས་གྲགས་པའི་ཡུལ་དུ་ཡབ་ཡུམ་རྣལ་འབྱོར་བ་ཕོ་མོ་གཉིས་ཀྱི་སྲས་སུ་སྐུ་འཁྲུངས།   ཆུང་ངུའི་དུས་ནས་རྒྱལ་བའི་བསྟན་པར་རབ་དུ་བྱུང་སྟེ་མཚན་ལ་ཙི་ལི་བ་ཞེས་གསོལ།   ཕྱིས་སུ་སྡེ་སྣོད་གསུམ་དང་རིག་གནས་ཆེན་པོ་ལྔ་སོགས་ལ་མཁས་པར་སྦྱངས་པས་ཙི་ལི་པཎ་ཆེན་དུ་གྲགས།  དཔལ་ནཱ་ལེན་ཊ་དང་།  བི་ཀྲ་མ་ཤི་ལའི་གཙུག་ལག་ཁང་། གནོད་པ་མེད་པའི་རིན་ཆེན་རི་བོ་སོགས་སུ་བཞུགས་ཏེ།  སྐབས་དེར་རྒྱ་གར་ཤར་ནུབ་ན་བཞུགས་པའི་གསང་སྔགས་ཀྱི་ཆོས་སྐོར་མ་ལུས་པར་གསན་ཞིང་།  གསུང་རབ་མང་བོར་གཟིགས་རྟོགས་གནང་ཚེ། སྤྱིར་སྙིགས་དུས་ཀྱི་ཚེ་ཐུང་གཅིག་ལ་སངས་རྒྱས་ཀྱི་གོ་འཕང་མངོན་དུ་མཛད་དགོས་ན་གསང་སྔགས་རྡོ་རྗེ་ཐེག་པར་བརྟེན་དགོས་ཤིང་།     ཁྱད་པར་དུ་བྱང་ཆུབ་སེམས་དཔས་འགྲེལ་བའི་གསང་སྔགས་ཀྱི་ཆོས་སྐོར་ཞིག་ལ་བརྟེན་དགོས་པར་འདུག  དེ་ནི་བྱང་ཕྱོགས་ཤམ་བྷ་ལའི་ཡུལ་ན་སྤྲུལ་བའི་རྒྱལ་བོ་ཞིག་གིས་སྟོན་པ་ཡོད་ཅེས་པ་གཟིགས་པ་དང་།  ཡི་དམ་གྱི་ལྷས་ཀྱང་ལུང་བསྟན་པས།   རྒྱ་མཚོར་ནོར་བུ་ལེན་དུ་འགྲོ་བའི་ཚོང་བ་རྣམས་དང་འགྲོགས་ནས་རྒྱ་མཚོ་ཆེན་པོ་བདེ་བླག་ཏུ་བརྒལ་རྗེས།  ཁོང་གཅིག་བུས་ཤམ་བྷ་ལའི་ལམ་ཡིག་བཟུང་སྟེ་བྱང་ཕྱོགས་ཀྱི་རི་བོ་ཆེན་པོ་ཞིག་གི་སྟེང་དུ་འཛེགས་པ་ན་མི་ཞིག་དང་འཕྲད།  དེས་རྒྱུ་མཚན་ཅིའི་ཕྱིར་དུ་ཡུལ་གང་ཞིག་ཏུ་འགྲོ་བར་དྲིས་པས།  ཁོང་ལ་ཐུགས་དགོངས་ཅི་ཡོད་ལན་བཏབ་ཚེ།     མི་དེས་ཤམ་བྷ་ལ་ཡུལ་ཐག་རིང་ཞིང་གཅན་གཟན་གྱི་འཇིགས་པ་ཆེ་ཚུལ་སོགས་མང་དུ་བསྙད་པར།    དམིགས་ཡུལ་མ་འགྲུབ་བར་དུ་ཚེ་སྲོག་འདོར་དགོས་ཀྱང་འགྲོ་རྒྱུ་ཡིན་ཚུལ་གྱིས་ལན་བཏབ་པར།  མི་དེ་ཐུགས་དགྱེས་ནས་ཁྱོད་ཀྱིས་འདོད་པའི་ཆོས་དེ་འདི་ག་རང་དུ་གསན་ཆོག་གསུངས།   ཙི་ལི་པཎ་ཆེན་གྱིས་ཀྱང་འཇམ་དཔལ་གྱི་སྤྲུལ་བར་ངོས་ཟིན་ཏེ།  ཕྱག་འཚལ།  མཎྜལ་ཕུལ།  གསོལ་བ་བཏབ་པར།   སྤྲུལ་བའི་མི་དེས་དབང་རྒྱུད་འགྲེལ་མན་ངག་མཐའ་དག་གནང་བས་ཙི་ལི་པཎ་ཆེན་གྱིས་ཆུ་བུམ་པ་གཅིག་ནས་གཅིག་ལ་བྱོ་བ་ལྟར་ཐུགས་སུ་ཆུད་ཅིང་ཁྱད་པར་དུ་སེམས་འགྲེལ་སྐོར་གསུམ་ལ་མངའ་བརྙེས་པར་གྱུར།  སེམས་འགྲེལ་སྐོར་གསུམ་ནི།    རྒྱལ་སྲས་ཕྱག་ན་རྡོ་རྗེས་མཛད་པའི་བདེ་མཆོག་བསྡུས་པ་ལ་ལེའུ་ལྔ་བཅུ་ཡོད་པའི་ལེའུ་དང་བོ་དུས་འཁོར་ལུགས་སུ་འགྲེལ་བའི་ཕྱག་རྡོར་སྟོད་འགྲེལ་དང་།   རྒྱལ་སྲས་སྙིང་བོས་མཛད་པའི་ཀྱེ་རྡོར་རྩ་རྒྱུད་བརྟག་གཉིས་དུས་འཁོར་ལུགས་སུ་འགྲེལ་བའི་རྡོ་རྗེ་སྙིང་འགྲེལ།    རིགས་ལྡན་པདྨ་དཀར་བོས་མཛད་པའི་དུས་འཁོར་བསྡུས་རྒྱུད་ཀྱི་འགྲེལ་བ་འགྲེལ་ཆེན་དྲི་མེད་འོད་བཅས་སོ།   །（འགའ་རེས་ཁོང་གི་ཡབ་རྣལ་འབྱོར་བ་དེས་རྫུ་འཕྲུལ་གྱིས་དངོས་སུ་ཤམ་བྷ་ལར་ཁྲིད་དེ་དུས་འཁོར་གྱི་རྒྱུད་ལ་སྦྱངས་ཤིང་རྩ་རྒྱུད་སྟོང་ཕྲག་བཅུ་གཉིས་པ་ཐུགས་འཛིན་གནང་སྟེ་ཕྱིར་རྒྱ་གར་དུ་ཕེབས་པར་ཡང་བཤད） ཁོང་གི་ཐུགས་རེ་ཡོངས་སུ་འགྲུབ་སྟེ་ཕྱིར་རྒྱ་གར་འཕགས་པའི་ཡུལ་དུ་ཕེབས་ཏེ་རྣལ་འབྱོར་བ་ཕལ་བ་ཞིག་དང་།  ཡེ་ཤེས་འབྱུང་གནས་སྦས་པ་ཞེས་པའི་གྲུབ་ཐོབ་ཅིག   པིཎྚ་ཨཱ་ཙརྱ་ཞེས་པ་གསུམ་ལ་རྒྱུད་དེ་ཡོངས་རྫོགས་གནང་།   དེ་དག་གིས་རྒྱུད་འགྲེལ་མཐའ་དག་ལྒིགས་བམ་ལ་བསྡེབས་ཏེ་བྲིས།  ཙི་ལི་པཎ་ཆེན་གྱིས་དུས་འཁོར་གྱི་རྒྱུད་འདི་གཙོ་བོར་དུས་ཞབས་པ་ཆེ་བར་གཏད་ཅིང་།  （གཞུང་འགའ་རེར་སྒྲོལ་མས་ཞལ་གཟིགས་ཤིང་ལུང་བསྟན་པ་ལྟར་དངོས་སུ་ཤམ་བྷ་ལར་ཕེབས་ཏེ་རྒྱུད་གསན་ཞེས་ཟེར།）   ཁོང་གིས་རྒྱ་ཆེར་བཤད་པས།    རིམ་བཞིན་དུས་ཞབས་ཆུང་བ་དང་།  མཉྫུ ་ཀཱིརྟི། ཨ་བྷུ་ཡུཀྟ། པཎྜི་ཏ་རི་བོ་བ། དྷཱ་བྱང་སེམས། ཨ་བྷ་ཡ། པུཪྻ་ཆེན་པོ། ཁ་ཆེ་གམྦྷ་གུབྟ།  ཤནྟ་གུབྟ། གུ་ཎ་རཀྵི་ཏ།  ཟླ་མགོན།     ཙ་མ་ལ་སོགས་དཔལ་དུས་ཀྱི་འཁོར་ལོའི་རྒྱུད་ལ་མཁས་ཤིང་དེའི་གོ་འཕང་མངོན་དུ་མཛད་པ་མང་བོ་བྱུང་སྟེ།  རྒྱ་གར་གྱི་ཡུལ་གྲུ་ཕལ་མོ་ཆེར་ཁྱབ།    བརྒྱུད་འཛིན་པ་ནི།  དུས་ཞབས་ཆེ་ཆུང་དང་།  མཉྫུ་ཀིརྟི་དང་།  དེས་བལ་བོ་ཡེ་རིང་དུ་སྐུ་འཁྲུངས་བའི་པཎྜི་ཏ་ས་མནྟ་ཤྲཱི་བྷ་དྲ་ལ་བརྒྱུད་དེ་བལ་བོ་དང་བོད་ཀྱི་ལྗོངས་སུ་དར་བར་གསུངས་སོ།།
གཉིས་པ་འབྲོ་ལུགས་ནི།   རྒྱ་གར་ཤར་ཕྱོགས་བ་རེནྡྲ་ཞེས་པར་ཡབ་གཤིན་རྗེ་གཤེད་ཀྱི་རྣལ་འབྱོར་བ་བྲམ་ཟེ་བདེ་བྱེད་དང་།  ཡུམ་ཡེ་ཤེས་ཀྱི་རྣལ་འབྱོར་མ་པདྨ་ཅན་གཉིས་ཀྱི་སྲས་སུ་སྐུ་འཁྲུངས་པའི་དུས་ཞབས་པ་ཆེན་པོ་ཞེས་པ་ནི་རྒྱ་གར་དུ་ཐོག་མར་དུས་འཁོར་གྱི་རྒྱུད་དར་སྤེལ་མཛད་པ་བོ་ཡིན་པར་འདོད་དེ།     ཁོང་ནི་ཤེས་རབ་རྣོ་ཞིང་དབང་བོ་གསལ་བ་ཞིག་ལགས་པས།  ཆུང་ངུའི་དུས་ནས་རྒྱལ་བའི་བསྟན་པར་རབ་དུ་བྱུང་སྟེ།  མདོ་རྒྱུད་རིག་གནས་ཀུན་ལ་མཁས་པར་སྦྱངས།  སྔོན་གྱི་སྨོན་ལམ་གྱི་མཐུ་སད་དེ།   བྱང་ཕྱོགས་ཤམ་བྷ་ལར་ཕེབས་ཚེ།    ལམ་བར་ནས་བྱང་ཆུབ་སེམས་དཔའ་སའི་སྙིང་བོ་རིགས་ལྡན་དཔལ་སྐྱོང་（འདི་ནི་རིགས་ལྡན་བཅུ་བདུན་པ་དཔལ་སྐྱོང་དང་དུས་ཀྱིས་སྦྱོར་དཀའ་ཡང་།     རྒྱལ་བ་རྒྱལ་སྲས་ཀྱི་སྤྲུལ་བའི་བཀོད་པ་མཐའ་ཡས་པས་དོགས་པ་མི་དགོས་ཚུལ་སྟག་ཚང་ལོ་ཙཱ་བ་སོགས་ཀྱིས་གསུངས་པ་ཇི་བཞིན་གཟུང་བར་རིགས་སོ།།） གིས་ཞལ་གཟིགས་ཤིང་དུས་འཁོར་རྒྱུད་འགྲེལ་དང་བཅས་པ་ཡོངས་རྫོགས་གནང་།    སེམས་འགྲེལ་སྐོར་གསུམ་ཆ་ལག་དང་བཅས་པ་ཐུགས་ལ་བཟུང་སྟེ་ཕྱིར་རྒྱ་གར་འཕགས་པའི་ཡུལ་དུ་ཕེབས་ནས་སློབ་མ་མང་བོ་བསྐྱངས་ཀྱང་ཕལ་ཆེར་རྣལ་འབྱོར་བའི་སྤྱོད་པར་གཤེགས་པས།    བརྒྱུད་འཛིན་གྱི་ཐུགས་སྲས་གཙོ་བོ་ནི་དུས་ཞབས་པ་ཆུང་བའོ།  །དེས་ཁ་ཆེའི་ཟླ་བ་མགོན་པོ་ཞེས་ཡབ་ཕྱི་རོལ་བ་རྒྱལ་རིགས་དང་།  ཡུམ་ནང་བའི་ཆོས་ལ་དད་པ་གཉིས་ཀྱི་སྲས་སུ་སྐུ་འཁྲུངས་པའི་མཁས་པ་ཆེན་པོ་དེར་གཏད།    དེས་བོད་གངས་ཅན་གྱི་ལྗོངས་སུ་དར་བར་མཛད་དོ། །རྭ་འབྲོ་གཉིས་ཀྱི་བཞེད་ཚུལ་ལས་དུས་འཁོར་གྱི་རྒྱུད་རྒྱ་གར་དུ་དར་ཚུལ་ནི་ཤིན་ཏུ་མདོར་བསྡུས་ཀྱིས་བསྟན་པ་སྟེ།  མཁས་པ་སོ་སོའི་མཛད་རྣམ་སོགས་འབྲེལ་ཡོད་ཡིག་ཆ་གཞན་དག་ལས་ཤེས་པར་བྱའོ། །གོང་དུ་བཤད་པའི་རྒྱ་གར་དུ་དུས་འཁོར་དར་ཚུལ་ནི།  ཐུན་མོང་ཡོངས་གྲགས་ཀྱི་དབང་དུ་བྱས་པ་སྟེ།  ཐུན་མིན་དག་པའི་སྣང་ངོར་སངས་རྒྱས་བཅོམ་ལྡན་འདས་ནས་བཟུང་སྟེ་དུས་འཁོར་ཉམས་བཞེས་བྱེད་པའི་རྣལ་འབྱོར་བ་རྒྱ་གར་དུ་ཟམ་མ་ཆད་པར་བྱོན་པར་གསུངས་སོ།།
 
 
༣ བོད་གངས་ཅན་གྱི་ལྗོངས་སུ་དར་ཚུལ།
 
 
གསུམ་པ་བོད་གངས་ཅན་གྱི་ལྗོངས་སུ་དར་ཚུལ་ལ།   དུས་འཁོར་རྒྱུད་འགྲེལ་གྱི་རྒྱ་གཞུང་གང་དག་བོད་སྐད་དུ་བསྒྱུར་ཚུལ་དང་།   བརྒྱུད་པའི་བཀའ་སྲོལ་གང་དག་བྱུང་ཚུལ།  བོད་རང་གི་མཁས་པས་བརྩམས་པའི་དུས་འཁོར་ཕྱོགས་ཀྱི་བསྟན་བཅོས་གང་དག་བཞུགས་ཚུལ་དང་གསུམ་ལས།
 
 
དུས་འཁོར་རྒྱུད་འགྲེལ་དག་བོད་སྐད་དུ་བསྒྱུར་ཚུལ།
 
 
དང་བོ་ནི།   མེ་མཁའ་རྒྱ་མཚོའི་འདས་ལོའི་ཐོག་མ་སྟེ་རབ་བྱུང་དང་བོའི་མེ་ཡོས་（སྤྱི་ལོ༡༠༢༧）ལོར་བོད་ཀྱི་མཁས་དབང་གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས་རྒྱ་གར་གྱི་པཎ་ཊི་ཏ་དུས་ཞབས་གཉིས་པ་ཤྲཱི་བྷ་དྲ་བོ་དྷི་ཞེས་པ་བོད་དུ་གདན་དྲངས་ཤིང་།  པུ་ཧྲེང་གི་ཞང་སྟོན་གསལ་བ་ཤེས་རབ་ཀྱིས་སྦྱིན་བདག་མཛད་ནས་དུས་འཁོར་བསྡུས་རྒྱུད་ཐོག་མར་བོད་སྐད་དུ་བསྒྱུར།  སྐབས་དེར་ལོ་པཎ་དེ་གཉིས་ཀྱིས་གཙོ་བོ་མཛད་ཀྱང་གསར་སྐྱེས་སློབ་མ་མང་བོར་ཡང་དུམ་བུར་བགོས་ཏེ་བསྒྱུར་དུ་བཅུག་པས་འགྱུར་མང་ཞེས་གྲགས་སོ། ། ཕྱིས་སུ་ལྷ་བཙུན་བྱང་ཆུབ་འོད་ཀྱི་བཀས་པཎྜི་ཏ་ད་ན་ཤྲཱི་སྤྱན་དྲངས་ཏེ་རྨ་དགེ་བའི་བློ་གྲོས་ཀྱིས་འགྱུར་བཅོས་མཛད།  མཉམ་མེད་ཇོ་བོ་རྗེའི་སློབ་མའི་གཙོ་གྲས་འགོས་ཁུགས་པ་ལྷས་བཙས་ཀྱང་གྱི་ཇོ་ཟླ་བའི་འོད་ཟེར་དང་མཉམ་པོར་སོགས་རྒྱ་གར་དུ་ལན་གསུམ་ཕེབས་ཏེ།    མི་ཡི་སློབ་དཔོན་བདུན་ཅུ་དང་མཁའ་འགྲོའི་སློབ་དཔོན་གཉིས་བཅས་བླ་མ་བདུན་ཅུ་རྩ་གཉིས་བསྟེན་ནས།འདུལ་བ་དང་དུས་འཁོར་སོགས་མདོ་སྔགས་ཀྱི་ཆོས་སྐོར་མང་བོར་སྦྱངས་ཤིང་བསྒྱུར།    གཞན་དུས་འཁོར་བསྡུས་རྒྱུད་ལ། མར་འོད་བྱང་ཆུབ་ཤེས་རབ།  བློ་གྲོསསྙིང་བོ། བསོད་ནམས་ཡེ་ཤེས། འབྲོ་ལོ་ཙཱ་བ།    གཉན་ལོ་ཙཱ་བ་དར་མ་གྲགས།   ལྡི་རི་ཆོས་གྲགས།   ཙ་མི།  རྡོ་རྗེ་དབང་ཕྱུག  སྟེང་ལོ་ཙཱ་བ།  ག་རོད་ཚུལ་ཁྲིམས་འབྱུང་གནས།  རྭ་ཆོས་རབ།  ཆག་ཆོས་རྗེ་དཔལ།  ཤོང་ལོ་ཙཱ་བ།  ཡར་ཀླུངས་ཤུད་གེ་གྲགས་པ་རྒྱལ་མཚན།   དཔང་ལོ་ཙཱ་བ་བློ་གྲོས་བསྟན་པ།   མ་ཏི་རྣམ་གཉིས་ཀྱི་འགྱུར་སོགས་ཆེས་མང་བོ་བྱུང་བས་གླེགས་བམ་གཅིག་ལ་འགྱུར་མང་བ་ནི་དུས་འཁོར་བསྡུས་རྒྱུད་ཡིན་ཞེས་གྲགས་ཏེ།   རྩིས་རམས་པ་རྗེ་བསམ་འགྲུབ་རྒྱ་མཚོས།  བསྡུས་རྒྱུད་འདི་སྔ་ཕྱི་རིམ་པར་ལོ་ཙཱ་བ་ཉེར་ལྔས་བསྒྱུར་བར་གྲགས་ཀྱང་།  འདི་ལ་འགྱུར་མི་འདྲ་བ་བཅུ་བཞི་ཡོད་ཅེས་གསུངས་སོ།།འོ་ན་བསྡུས་རྒྱུད་འདི་ནི་དོན་ཚན་དང་ལེའུ་ཅི་ཙམ་གྱིས་གྲུབ་ཅེ་ན།      ༡ ཕྱི་འཇིག་རྟེན་ཁམས་ཀྱི་ལེའུ།    ༢  ནང་བཅུད་སེམས་ཅན་གྱི་ལེའུ།   ༣  དབང་གི་ལེའུ།  ༤  བསྒྲུབ་ཐབས་ཀྱི་ལེའུ།   ༥ ཡེ་ཤེས་ལེའུ་བཅས་ལྔ་རུ་འདུ་སྟེ།  སྐར་རྩིས་ཀྱི་རྣམ་བཞག་ནི་དང་བོ་ཁམས་ལེ་ནས་རྒྱས་པར་བསྟན་ཏོ།།དུས་འཁོར་རྩ་རྒྱུད་སྟོང་ཕྲག་བཅུ་གཉིས་པ་ལས།  དང་བོ་དབང་མདོར་བསྟན་གྱི་ལེའུ་མ་གཏོགས་མ་འགྱུར་ཏེ།  འདི་ལའང་འབྲོ་ལོ་ཙཱ་བ་དང་རྭ་ལོ་ཙཱ་བ།    མན་ལུང་བ། ལོ་གྲགས་པ།  དཔང་ལོ།  སྒྲ་ཚད་པ་རིན་ཆེན་རྣམ་རྒྱལ།  པུ་ཧྲེང་ལོ་ཆུང་གི་འགྱུར་སོགས་འགྱུར་མི་འདྲ་བ་མང་ཙམ་ཡོད་དོ། །གཞན་ཡང་དཔལ་དུས་ཀྱི་འཁོར་ལོ་དང་འབྲེལ་བ་ཡོད་པའི་སེམས་འགྲེལ་སྐོར་གསུམ་དང་།  རྡོ་རྗེ་མཁའ་འགྲོའི་རྒྱུད། དབྱངས་འཆར་གྱི་རྒྱུད།  མིག་བཅུ་གཉིས་པའི་མདོ།  འགྲེལ་ཆེན་དྲི་མེད་འོད།  རྩ་རྒྱུད་དང་བསྡུས་རྒྱུད་ཀྱི་འགྲེལ་བ་དང་ཡང་འགྲེལ།    སྒྲུབ་ཐབས་དང་མན་ངག  སྦྱོར་དྲུག་གི་སྐོར་སོགས་མཐའ་ཡས་པ་ཞིག་བསྒྱུར་ཞིང་འགྱུར་བཅོས་དང་འགྱུར་ཡང་ཤིན་ཏུ་མང་བོ་ཡོད་དེ།   ཞུ་ཆེན་པཎྜི་ཏས།  ཤེས་དང་ཤེས་བྱ་དབྱེར་མེད་དུས་འཁོར་ལོ།     །ཕྱི་ནང་གཞན་གསུམ་བདེན་གཉིས་དབྱེར་མེད་པར།    །བརྟེན་པའི་བསྟན་བཅོས་རྗེས་འབྲང་དང་བཅས་པ།         །མཆོག་ཏུ་གྱུར་བ་ལྔ་བཅུ་རྩ་དྲུག་བཞུགས། །ཞེས་གསུངས་པ་ལྟར།      བཀའ་འགྱུར་ཁྲོད་དུ་པོད་གཅིག་དང་བསྟན་འགྱུར་ཁྲོད་དུ་པོད་ལྔ་བཅས་ཁྱོན་དཔལ་དུས་ཀྱི་འཁོར་ལོའི་རྒྱ་གཞུང་བོད་འགྱུར་མར་ཆོས་ཚན་ལྔ་བཅུ་རྩ་དྲུག་ཙམ་ཡོད་འདུག་གོ།
 
 
བརྒྱུད་པའི་བཀའ་སྲོལ་གང་དག་བྱུང་ཚུལ།
 
 
གཉིས་པ་བརྒྱུད་པའི་བཀའ་སྲོལ་གང་དག་བྱུང་ཚུལ་ལ་བདུན་ལས། ༡ གྱི་ཇོ་ལོ་ཙཱ་བ་ཟླ་བའི་འོད་ཟེར་མཆོག་གིས་རྒྱ་གར་གྱི་པཎ་ཊི་ཏ་ཤྲཱི་བྷ་ཊ་བྷོ་དྷི་དང་མཉམ་པོར་དུས་འཁོར་བསྡུས་རྒྱུད་ཐོག་མར་བོད་སྐད་དུ་བསྒྱུར་བར་མ་ཟད།     དུས་ཀྱི་འཁོར་ལོའི་རྒྱུད་ཀྱི་སྙིང་བོ་དང་། དཔལ་དུས་ཀྱི་འཁོར་ལོའི་མན་ངག་སོགས་གཞུང་མང་བོ་བོད་སྐད་དུ་བསྒྱུར།  ལོ་ཆུང་རྣམས་ལ་དབང་དང་མན་ངག་བཤད་པ་སོགས་དུས་ཀྱི་འཁོར་ལོའི་ཆོས་སྐོར་རྫོགས་པར་གནང་བས།   ཕྲོམ་ལོ་ཙཱ་བ་པདྨ་འོད་ཟེར་གྱིས་ཁོང་གི་གསུང་ཇི་ལྟ་བ་བཞིན་བྲིས་ཏེ་སྦྱོར་དྲུག་གི་ཡི་གེ་མཛད།  དེས་མུག་སྟོན་བཻདཱུརྱ་ལ་གནང་།  དེ་ནས་རིམ་བཞིན།  ལྷོ་བ་ཆོས།  དོལ་པོ་མགོན་པོ།  ཀུན་སྤངས་ཆེན་པོ།  ཀུན་མཁྱེན་འཕགས་འོད། བུ་སྟོན་རིན་པོ་ཆེ།  རྗེ་བཙུན་དཔལ་ཆེན་པ།  ཆོས་རྗེ་ཡེ་ཤེས་དཔལ་ཡབ་སྲས།  སྨན་རི་བ་རིན་ཆེན་ཆོས་ཀྱི་རྡོ་རྗེ་སོགས་སུ་བརྒྱུད་པ་ལ་གྱི་ཇོའི་ལུགས་ཞེས་བྱའོ།  ། ༢ འཇིགས་བྱེད་ཀྱི་རྣལ་འབྱོར་བ་ཆེན་པོ་རྭ་ལོ་ཙཱ་བ་རྡོ་རྗེ་གྲགས་ཀྱི་དབོན་པོ་རྭ་ཆོས་རབ་ཞེས་ཡུལ་སྙ་ནམ་ནང་དུ་སྐུ་འཁྲུངས་པ་ཁོང་གིས་རྭ་བའི་ཆོས་སྐོར་རྫོགས་པར་གསན་རྗེས་བལ་ཡུལ་དུ་བྱོན་ཏེ།       ཡེ་རིང་ཞེས་པར་པཎྜི་ཏ་ས་མནྟ་ཤྲཱི་ལོ་ལྔ་དང་ཟླ་བ་བདུན།  ཞག་ལྔའི་ཡུན་ལ་འབྲལ་མེད་དུ་བསྟེན་ནས་དུས་འཁོར་ཕྱོགས་ཀྱི་ཆོས་སྐོར་རྫོགས་པར་གསན།     པཎྜི་ཏ་བོད་དུ་སྤྱན་དྲངས་ཏེ་དུས་འཁོར་ཀྱི་རྒྱུད་འགྲེལ་མང་བོ་བསྒྱུར་བཤད་ཀྱིས་གཏན་ལ་ཕབ་པར་ཁོང་གི་སྲས་རྭ་ཡེ་ཤེས་སེང་གེས་བྱང་ཆུབ་པར་གསན།   དེས་རང་གི་སྲས་རྭ་འབུམ་སེང་དང་།    དེ་ནས་རིམ་བཞིན་རྗེ་བཙུན་རྒ་ལོ།（འདིས་སྐར་རྩིས་ལ་བརྟེན་པའི་ཆར་རྩིས་ཀྱི་མྱོང་བྱང་ཞེས་པ་མཛད། ）རྗེ་བཙུན་རྒ་ལོ་ནས་རང་གི་སྲས་ནམ་མཁའ་དཔལ་དང་།   དེས་མན་ལུང་བ་གུ་རུ།   དེས་རྒ་ལོའི་སྲས་གཉིས་པ་ཤེས་རབ་སེང་གེ།   དེས་རྒ་ལོའི་སྲས་བཞི་བ་བླ་མ་ཨ་ཀ་ར་སིདྡྷི།  དེས་རང་གི་སྲས་རྡོ་རྗེ་རྒྱལ་མཚན།    （འདི་བ་རྒྱ་ནག་ཏུ་ཕེབས་ཏེ་དུས་འཁོར་དབང་ཆེན་གནང་།）  དེས་རོང་བ་བསོད་ནམས་ལྷུན་འགྲུབ།    དེས་རོང་བ་དཔལ་ལྡན་དབང་ཕྱུག   དེས་ཡར་ཀླུངས་པ་ཆོས་ཀྱི་རྒྱལ་མཚན་སོགས་ལ་གནང་སྟེ་བརྒྱུད་པ་ལ་རོང་ལུགས་པ་ཞེས་ཀྱང་གྲགས་སོ། །ཡང་མན་ལུང་བ་གུ་རུ།  རོང་བ་ཤེས་རབ་སེང་གེ།     བུ་སྟོན་ཐམས་ཅད་མཁྱེན་པ་སོགས་སུ་བརྒྱུད་པ་ལ་རྭ་ལུགས་ཞེས་ཀྱང་བྱའོ།  །དེ་ལྟར་རྭ་ལུགས་འདི་ལ་ནང་གསེས་བརྒྱུད་པ་མང་དུ་གྱེས་པར་མངོན།    ༣  ཁ་ཆེའི་ཟླ་བ་མགོན་པོ་ཞེས་བྲམ་ཟེའི་རིགས་སུ་སྐུ་འཁྲུངས་ཤིང་ཕྱི་ནང་གཉིས་ཀའི་གཞུང་ལ་མཁས་པ།  དུས་ཞབས་ཆེ་ཆུང་ལས་དཔལ་དུས་ཀྱི་འཁོར་ལོའི་མན་ངག་རྫོགས་པར་མནོས་ཤིང་ཉམས་བཞེས་སུ་བསྟར་བ།  ཁ་ཆེའི་རིན་ཆེན་རྡོ་རྗེ་དང་ལྟ་བའི་རྩོད་པ་བྱུང་ཞིང་རིགས་ལྡན་པདྨ་དཀར་བོས་ཞལ་གཟིགས་ཏེ་བོད་དུ་འབྱོན་པར་ལུང་བསྟན་པ་དེ་ཉིད་བོད་དུ་བྱོན་ཏེ་འགྲེལ་ཆེན་དྲི་མེད་འོད་ཆ་ཙམ་བསྒྱུར་རྗེས་རང་དགར་བཞུགས་ཡོད་ཚེ།  འབྲོ་ལོ་ཙཱ་བ་ཤེས་རབ་གྲགས་ཀྱིས་བླ་མར་བསྟེན་ཏེ་དུས་འཁོར་རྒྱུད་འགྲེལ་ཚར་གཅིག་གསན།  བསྡུས་རྒྱུད་ཀྱི་ལེའུ་གཅིག་མ་གཏོགས་ཆ་ཚང་བོད་སྐད་དུ་བསྒྱུར།  དེ་ནས་བླ་མ་སྒོམ་པ་བ་དང་།   རྣལ་འབྱོར་མ་ཆེན་མོ་ཞིག   ལྷ་རྗེ་སྒོམ་པ་དཀོན་མཆོག   གྲུབ་ཆེན་ཡུ་མོ་བ་སོགས་སུ་བརྒྱུད་པ་ལ་འབྲོ་ལུགས་པ་ཞེས་བྱའོ།  །  ༤ བོད་ཀྱི་པཎྜི་ཏ་ཙ་མི་ཞེས་བྱ་བ་རྒྱ་གར་འཕགས་པའི་ཡུལ་དུ་ཕེབས་ཏེ་རིག་པའི་གནས་ཆེན་པོ་ལྔ་ལ་མཁས་པར་སྦྱངས་ཤིང་ཚེའི་དངོས་གྲུབ་བརྙེས་པ།  སྐབས་དེའི་དཔལ་ནཱ་ལེན་དྲའི་མཁས་པའི་ཁྲོད་ནའང་འགྲན་པའི་ཟླ་དང་བྲལ་བ།     རྒྱ་གར་གྱི་སློབ་དཔོན་ཨ་བྷ་ཡ་ཀ་ར་དང་ཨུ་རྒྱན་གྱི་པཎྜི་ཏ་ཝ་གི་ཤྭ་རི་སོགས་ཀྱིས་ཀྱང་གཙུག་རྒྱན་དུ་བཀུར་བ།      དུས་འཁོར་གྱི་མན་ངག་ཐམས་ཅད་ཕྱོགས་གཅིག་ཏུ་བསྡེབས་པའི་སྦྱོར་བའི་ཕྲེང་བ་ཞེས་པའི་བསྟན་བཅོས་མཛད་པ་སོགས་བསྟན་པའི་བྱ་བ་ལ་ཕྱག་རྗེས་ཆེས་ཆེ་བའི་མཁས་པ་ཆེན་པོ་ཞིག་རྒྱ་གར་དུ་བཞུགས་པའི་ཚེ།    མདོ་སྨད་གཡར་མོ་ཐང་གི་ལྷོ་ཕྱོགས་ཙོང་ཁ་ཐེའུ་ཆུང་དུ་སྐུ་འཁྲུངས་པའི་དཔའ་ཆེན་རྒ་ལོ་ཞེས་པ།     སྣེ་ཟུར་བ་དང་གླང་རི་ཐང་བ་སོགས་བླ་མར་བསྟེན་མྱོང་བའི་མཁས་དབང་ཁོང་རྒྱ་གར་དུ་ཕེབས་ཏེ་པཎ་ཆེན་མང་བོ་ལས་ཆོས་ཀྱི་བདུད་རྩི་འདོད་དགུར་བཞེས་མཐར།    ཙ་མི་ལས་མཁས་པ་ཞིག་སྐབས་དེར་རྒྱ་གར་ནའང་མེད་པར་མཁྱེན་ནས།  ཚེ་འདི་རང་ལ་འཚང་རྒྱ་བའི་གདམས་ངག་དམིགས་པ་སྤོ་མི་དགོས་པ་ཞིག་གནང་བར་ཞུས་ངོར་དཔལ་དུས་ཀྱི་འཁོར་ལོའི་སྦྱོར་བ་ཡན་ལག་དྲུག་གི་ཆོས་སྐོར་ཆ་ཚང་གནང་།   ལོ་བཅུ་ལྷག་ལ་བསྒོམས་པས་ཉམས་རྟོགས་ཁྱད་པར་ཅན་རྒྱུད་ལ་འཁྲུངས།   དེ་ཁོ་ན་ཉིད་མངོན་སུམ་དུ་རྟོགས།  སྐུ་ལུས་ཀྱི་ཟག་པ་རྒྱུན་ཆད།  མེས་མི་ཚིག   ཆུ་ལ་མི་བྱིང་བ་སོགས་ཀྱི་ཡོན་ཏན་མང་བོ་མངོན་དུ་གྱུར།  རྒྱ་གར་ཤར་ཕྱོགས་ནས་གྲུབ་ཆེན་གསུམ་དང་རྣལ་འབྱོར་བ་ལྔ་བརྒྱ་ཙམ་མཇལ་དུ་བྱོན།  སིངྒ་ལ་བ་དང་།  གསེར་གླིང་བ།  ཟངས་གླིང་བ་སོགས་གླིང་ཕྲན་དྲུག་གི་དད་ལྡན་སློབ་མ་འདུས་ཏེ་འཕྲིན་ལས་རྒྱས།  ཕྱིར་བོད་དུ་ཕེབས་ཏེ་མདོ་དབུས་ཁམས་གསུམ་པོར་ཞབས་ཀྱིས་བཅགས་ཤིང་གདུལ་བྱ་མང་བོར་བསྐྱངས།  ཁོང་ལས་ས་ཆེན་ཀུན་དགའ་སྙིང་བོ་དང་།      པཎ་ཆེན་བསོད་ནམས་རྩེ་མོ།   རྗེ་བཙུན་གྲགས་པ་རྒྱལ་མཚན།   ས་སྐྱ་པཎ་ཆེན་སོགས་སུ་བརྒྱུད་པ་ལ་ས་ལུགས་པའམ་ཙ་མིའི་ལུགས་ཞེས་བྱའོ།།  ༥  རྒྱ་གར་ནུབ་ཕྱོགས་ཁ་ཆེའི་ཡུལ་ལམ་ཀསྨི་རའི་ཡུལ་དུ་སྐུ་འཁྲུངས་པའི་ཁ་ཆེའི་པཎ་ཆེན་ཤཱཀྱ་ཤྲཱི་（ ༡༡༢༧ ----  ༡༢༢༥）ཞེས་མདོ་སྔགས་གཞུང་ལུགས་རྒྱ་མཚོའི་ཕ་མཐར་སོན་པའི་འདུལ་འཛིན་པ་ཆེན་པོ་ཁོང་། རྒྱ་གར་ནུབ་བྱང་གཉིས་ཀར་དུ་རུ་ཀའི་དམག་འཁྲུག་གི་འཇིགས་པ་ཆེན་པོ་བྱུང་བས་རྐྱེན་བྱས་ཏེ་བོད་ཀྱི་མཐའ་མཚམས་གྲོ་མོ་ལུང་དུ་བྲོས་བཤོལ་ལ་ཕེབས་པར།   བོད་ཀྱི་ཁྲོ་ཕུ་ལོ་ཙཱ་བ་ཆེན་པོས་པཎྜི་ཏ་གཞན་བརྒྱད་དང་མཉམ་པོར་བོད་དུ་གདན་དྲངས།  བོད་དུ་ལོ་བཅུར་བཞུགས་ཏེ་ཆོས་འཁོར་རྒྱ་ཆེར་བསྐོར།  སྡོམ་རྒྱུན་རྣམ་དག་སྤེལ།   བོད་ཀྱི་ལོ་ཙཱ་བ་དག་དང་མཉམ་པོར་གཞུང་མང་བོ་བོད་སྐད་དུ་བསྒྱུར།  ས་སྐྱ་སོགས་སུ་དུས་འཁོར་རྒྱུད་འགྲེལ་དང་བཅས་པའི་མན་ངག་རྫོགས་པར་གནང་། ཐུགས་ཟིན་སློབ་མ་དཔྱལ་ལོ་ཙཱ་བ་ཆོས་ཀྱི་བཟང་བོ་དང་། ཆག་ལོ་ཙཱ་བ་དགྲ་བཅོམ་པ།   ས་སྐྱ་པཎ་ཆེན་སོགས་བྱུང་ཞིང་།   དེ་དག་ལས་བརྒྱུད་པ་ལ་ཤཱཀྱ་ཤྲཱིའི་ལུགས་ཞེས་བྱའོ། །  ༦  རྗེ་སྒྲ་བསྒྱུར་གྱི་རྒྱལ་བོ་ལོ་ཙཱ་བ་ཆོས་རྗེ་དཔལ་ཞེས་གཉལ་སྨད་དུ་ས་ཕོ་རྟ་ལ་སྐུ་འཁྲུངས་པ་ཁོང་རྒྱ་གར་དང་བལ་བོར་ཕེབས་ཏེ་པཎ་ཆེན་མང་བོ་བསྟེན་ནས་སློབ་གཉེར་གནང་།    ཁྱད་པར་དུ་ཁུ་བོ་ཆག་ལོ་ཙཱ་བ་དགྲ་བཅོམ་པའི་མདུན་ནས་དུས་འཁོར་སྦྱོར་དྲུག་གསན་ཞིང་མཁས་པར་སྦྱངས།  བུ་སློབ་དང་འཕྲིན་ལས་ཀྱིས་ཧོར་ཡུལ་ཚུན་ཆད་ཁྱབ།  སྦྱོར་དྲུག་གི་བཤད་གྲྭ་དང་སྒོམ་གྲྭ་བཙུགས།  ཐུགས་སྲས་བཅོམ་ལྡན་རིག་རལ་དང་།   གོ་ལུང་བ་མདོ་སྡེ་དཔལ་རྒྱལ་མཚན།    མཁན་ཆེན་གཙང་བ་བ།    དབོན་པོ་བསྟན་འཛིན་དཔལ་བཟང་སོགས་བྱུང་ཞིང་དེ་དག་ལས་བརྒྱུད་པ་ལ་ཆག་ལུགས་པ་ཞེས་བྱའོ། ། ༧ ཇི་སྐད་དུ་བླ་མ་རྡོ་རྗེ་གདན་པའི་ཞལ་ནས།    གར་མཁན་དཔལ་གྱི་རི་ལ་བཞུགས།   །ལྕམ་སྲིང་གཉིས་ཀྱི་དངོས་གྲུབ་བརྙེས། །ཤ་ཝ་རི་ཞེས་བྱ་བ་ཡི། །བླ་མ་དེ་ལ་ཕྱག་འཚལ་ལོ། །ཞེས་བསྔགས་པའི་ཡུལ་དུ་གྱུར་བ།  རྒྱ་གར་གྱི་གྲུབ་ཆེན་ཤ་ཝ་རི་དབང་ཕྱུག་ཅེས་པ།    རྡོ་རྗེ་འཆང་ངམ་སྤྱན་རས་གཟིགས་ལས་དུས་འཁོར་གྱི་རྒྱུད་རྫོགས་པར་གསན་པ།   སློབ་དཔོན་ཀླུ་སྒྲུབ་ཀྱིས་ལུང་བསྟན་ལྟར་བསྟན་པའི་བྱ་བ་རྒྱ་ཆེར་མཛད་མཁན་དེ་ལས།  པཎ་ཆེན་བི་བྷུ་ཏི་ཙནྡྲས་གསན།  ཁོང་ཤཱཀྱ་ཤྲཱིའི་ཕྱག་ཕྱིར་བྱོན་ཏེ་བོད་ཀྱི་གྲུབ་ཐོབ་དུམ་བུ་ཀོ་བྲག་པ་དང་།     དེས་གྲུབ་ཆེན་གོ་ལུང་བ་གཞོན་ནུ་དཔལ་ལ་གནང་ཞིང་དེ་ལས་བརྒྱུད་པ་ལ་གྲུབ་ཆེན་ཤ་ཝ་རི་དབང་ཕྱུག་གི་ལུགས་ཞེས་བྱའོ།  །
 
 
བོད་གཞུང་དུས་འཁོར་བསྟན་བཅོས་གང་དག་བཞུགས་ཚུལ།
 
 
གསུམ་པ་བོད་རང་གི་མཁས་པས་བརྩམས་པའི་དུས་འཁོར་ཕྱོགས་ཀྱི་བསྟན་བཅོས་གང་དག་བཞུགས་ཚུལ་ནི།   རབ་བྱུང་དང་བོ་མེ་ཡོས་（༡༠༢༧）ལོར་གྱི་ཇོ་ལོ་ཙཱ་བ་ཟླ་བའི་འོད་ཟེར་གྱིས་དུས་འཁོར་བསྡུས་རྒྱུད་ཐོག་མར་བོད་སྐད་དུ་བསྒྱུར་བ་ནས་ལོ་ཉིས་བརྒྱ་ལྷགགི་རིང་ལ་གཞུང་ལུགས་རྣམ་དག་ཡིན་མིན་རྩོད་པ་བྱུང་སྟེ།   བོད་ཁམས་རང་བཞིན་གྱི་དར་ཁྱབ་ཆེས་ཆེར་མ་བྱུང་ཡང་།   དཔལ་དུས་ཀྱི་འཁོར་ལོར་ཐོས་བསམ་སྒོམ་གསུམ་བྱེད་མཁན་བར་མ་ཆད་པར་བྱུང་ཞིང་བརྒྱུད་པའི་བཀའ་སྲོལ་ཆེན་པོ་བདུན་དུ་གྱེས་ཚུལ་སོགས་གོང་དུ་མདོ་ཙམ་བཤད་ཟིན་པ་ལྟར་ལགས་ལ།  དུས་འཁོར་ཕྱོགས་ཀྱི་བསྟན་བཅོས་ཀྱང་།   གྱི་ཇོ་ལོ་ཙཱ་བའི་གསུང་ཇི་ལྟ་བ་བཞིན་ཕྲོམ་ལོ་ཙཱ་བ་པདྨ་འོད་ཟེར་གྱིས་ཡི་གེར་བཀོད་པའི་དུས་འཁོར་སྦྱོར་བ་ཡན་ལག་དྲུག་པ།  རོང་བ་བསོད་ནམས་ལྷུན་འགྲུབ་ཀྱིས་མཛད་པའི་དུས་འཁོར་གྱི་ཆོས་སྐོར།  སྤྱི་ལོ་༡༠༢༨ལོར་སྟོད་ལུང་བ་ཇོ་བོ་ཚུལ་ཁྲིམས་འོད་འབར་གྱིས་མཛད་པའི་བསྟན་རྩིས།  （འདི་ཕལ་ཆེར་བོད་ཀྱི་མཁས་པས་བརྩམས་པའི་བསྟན་བཅོས་ཀྱི་ཐོག་མ་ལྟ་བུ་ཡིན་ཞིང་།   དུས་འཁོར་ལུགས་ཀྱི་ལོ་ཚིགས་གཞིར་བཞག་པ་ཞིག་གོ།）སྤྱི་ལོ་༡༠༥༡ལོར་མཉམ་མེད་ཇོ་བོ་རྗེས་མཛད་པའི་བསྟན་རྩིས། （ཇོ་བོ་རྗེ་བོད་ཀྱི་མཁས་པ་མིན་ཡང་བོད་རང་གི་ས་ཆ་ནས་མཁས་པ་མང་བོས་ཞུས་ངོར་མཛད་པ་ལགས་པས་འདིར་བོད་ཀྱི་བསྟན་བཅོས་སུ་དྲངས།  ）སྤྱི་ལོ་༡༡༡༧ལོར་ཞང་ཚེ་སྤོང་ཆོས་ཀྱི་བླ་མས་མཛད་པའི་བསྟན་རྩིས།  སྤྱི་ལོ་༡༡༤༣ལོར་ཉང་བྲན་ཆོས་ཀྱི་ཡེ་ཤེས་ཀྱིས་མཛད་པའི་བསྟན་རྩིས།     སྤྱི་ལོ་༡༡༤༥ལོར་མང་ཐོས་ཀླུ་སྒྲུབ་རྒྱ་མཚོས་མཛད་པའི་བསྟན་རྩིས་གསལ་བའི་ཉིན་བྱེད།  སྤྱི་ལོ་༡༡༨༤་ལོར་དགེ་བཤེས་ནམ་མཁའ་བློ་གྲོས་ཀྱིས་མཛད་པའི་བསྟན་རྩིས།   སྤྱི་ལོ་༡༢༡༦ལོར་སྙེ་ཐང་གྲགས་པ་སེང་གེས་མཛད་པའི་བསྟན་རྩིས།   སྤྱི་ལོ་༡༢༥༧ལོར་འཆིམས་འཇམ་དབྱངས་ནམ་མཁའ་གྲགས་ཀྱིས་མཛད་པའི་བསྟན་རྩིས། འགྲོ་མགོན་ཆོས་རྒྱལ་འཕགས་པས་（1235-1280）མཛད་པའི་དུས་འཁོར་ཐུགས་དཀྱིལ་ཀྱི་མངོན་རྟོགས།  ལྔ་བསྡུས་སྒྲ་གཅན་གཟའ་ལྔ་དང་བཅས་པའི་རྩིས་གཞི་རིན་པོ་ཆེའི་འོད་ཟེར་དྲི་མ་མེད་པ།  ཉི་ཁྱིམ་འཕོ་བའི་ངེས་པ།   དུས་ཀྱི་འཁོར་ལོའི་རྩིས་དུས་གསལ་བའི་སྒྲོན་མེ་དོན་བསྡུས་དང་བཅས་པ།      གདོད་མའི་དུས་གསལ་བར་བྱེད་པའི་རྩིས།   རྩིས་ཀྱི་གཙུག་ལག་དང་མཐུན་པའི་ངེས་པའི་རྩིས། དྷྲུ་ཝ་གཉིས་པའི་རྩིས།   ལོ་བདག་ཉི་ཤུའི་རྩིས།   རྟེན་འབྲེལ་གྱི་རྩིས་རིན་ཆེན་སྒྲོན་མེ་སོགས་མཛད་ཅིང་ས་སྐྱའི་ལོ་ཐོ་ཞེས་པའང་ཐོག་མར་བཏོན།  （ལོ་ཐོ་འདི་ནི་གཙོ་བོ་རྒྱ་རྩིས་ལ་དཔེ་མཛད་ནས་བོད་ཀྱི་ས་ཆའི་གནས་བབས་དང་མཐུན་པར་ཞིབ་དཔྱད་གནང་ཡོད་པ་ཞིག་ཡིན་པར་གྲགས）།  སྤྱི་ལོ་༡༢༧༥ལོར་འཇམ་དབྱངས་བློ་གྲོས་སེང་གེས་མཛད་པའི་བསྟན་བརྩིས་མདོ་རྒྱུད་ལུང་གསལ།    སྤྱི་ལོ་༡༢༨༢ལོར་གྲུབ་ཆེན་ཨོ་རྒྱན་རིན་ཆེན་དཔལ་གྱིས་མཛད་པའི་བསྟན་རྩིས།     སྤྱི་ལོ་༡༣༡༨ལོར་ཀརྨ་རང་བྱུང་རྡོ་རྗེས་（1284-1339）མཛད་པའི་རྩིས་ཀྱི་བསྟན་བཅོས་ཀུན་ལས་བཏུས་པ།   （བོད་ཀྱིས་མཁས་པས་བརྩམས་པའི་རྩིས་གཞུང་ཆ་ཚང་བའི་ཐོག་མ་ཕལ་ཆེར་འདི་ཡིན）ཕྱིས་བྱོན་མཁས་པའི་ཁྲོད་ན་དུས་འཁོར་ལ་མཁས་པ་བུ་དོལ་གཉིས་ཞེས་གྲགས་སྙན་གྱིས་ས་ཆེན་ཁྱབ་ཅིང་།    སྐུ་ཚེ་གང་བོར་ས་རིས་བརྒྱབས་ཏེ་ལྕགས་ཐུར་བཅུ་གསུམ་ཟད་པར་གྲགས་པའི་བུ་སྟོན་ཐམས་བཅད་དུམ་མཁྱེན་པ་རིན་ཆེན་གྲུབ་（1290-1364）ཀྱིས་སྤྱི་ལོ་༡༣༢༧ལོར་མཛད་པའི་རྩིས་ཀྱི་བསྟན་བཅོས་མཁས་པ་དགའ་བྱེད།（གཞུང་འདི་ལས།  ལྔ་བསྡུས་དང་། ཉི་ཟླ་སྒྲིབ་ཚུལ ། གཟའ་ལྔ། ཞག་གསུམ་གྱི་རྣམ་བཞག་སོགས་ཡོངས་རྫོགས་རི་མོའི་ལམ་ནས་གཏན་ལ་འབེབ་ཚུལ་གསལ་ཞིབ་ཏུ་གསུངས་ཡོད）།  གཞན་ཡང་དུས་འཁོར་བསྡུས་རྒྱུད་ཀྱི་གོ་སླ་བའི་མཆན།  རྭ་ལུགས་དང་འབྲོ་ལུགས་གཉིས་ཀྱི་རྒྱུད་འདེབས།   ཨ་ནུ་ས་མ་ར?་ཏའི་སྦྱོར་དྲུག་རྩ་འགྲེལ་གྱི་རྒྱུད་འདེབས།  སྦྱོར་དྲུག་ཉེར་བརྒྱུད།  དུས་འཁོར་དབང་དོན་རབ་གསལ།  སྦྱོར་དྲུག་སྔོན་འགྲོའི་རིམ་པ།   སྦྱོར་དྲུག་གི་ཁྲིད།   སྦྱོར་དྲུག་འཕྲུལ་འཁོར།   དབང་མདོར་བསྟན་གྱི་ས་བཅད།   དབང་མདོར་བསྟན་གྱི་རྣམ་བཤད།   དུས་འཁོར་ཆོས་འབྱུང་།     དུས་འཁོར་བསྡུས་དོན་དྲི་མེད་འོད་ཀྱི་རྒྱན།   འགྲེལ་ཆེན་དྲི་མེད་འོད་ཀྱི་མདོར་བསྡུས་དང་བོའི་རྣམ་བཤད།  དུས་འཁོར་བཤད་ཐབས་ངེས་དོན་ཉི་མ་དང་སྒྲ་རིག་མཁས་པའི་རྒྱན།   དུས་འཁོར་འགལ་སྤོང་།  དུས་འཁོར་ཆོ་ག   ལྔ་བསྡུས་གཟའ་ལྔ་དང་བཅས་པ།   གཟའ་ལྔའི་རྐང་རྩིས།  གོ་ལའི་རྣམ་བཤད།     དུས་སྦྱོར་གྱི་དྲིས་ལན།  དུས་འཁོར་བསྟོད་པ།   དུས་འཁོར་མངོན་རྟོགས།   དུས་འཁོར་དཀྱིལ་ཆོག  དེའི་ཟིན་བྲིས།   སྒྲུབ་ཐབས་བསྡུས་པ།  ཁོར་ཡུག་གི་ལྷ་འགོད་ཚུལ།   ས་ཆོག    ལྷ་མོ་བཅུ་གཉིས་ཀྱི་མཆོད་གར། ལྷ་ཚོགས་མཆོད་པའི་ཆོ་ག   ཞི་བའི་སྦྱིན་སྲེག་གི་ཆོ་ག  ལས་བཞིའི་སྦྱིན་སྲེག   རྒྱུད་ཀྱི་རབ་གནས་གཞུང་ཚིག་བཅུ་གཉིས་ཀྱི་འགྲེལ་བ།    གཤིན་པོ་རྗེས་འཛིན་གྱི་ཆོ་ག་སོགས་དཔལ་དུས་ཀྱི་འཁོར་ལོའི་ཕྱོགས་ཀྱི་བཀའ་རྩོམ་མང་དུ་ཡོད་སྣང་ངོ་། །    ཀུན་མཁྱེན་དོལ་པོ་བ་ཤེས་རབ་རྒྱལ་མཚན་（1292-1361）གྱིས་མཛད་པའི་འགྲེལ་ཆེན་དྲི་མེད་འོད་ཀྱི་བསྡུས་དོན་ཡོངས་འདུས་འཁྲི་ཤིང་དང་མཆན་བུ། བུ་སྟོན་རིན་པོ་ཆེའི་ཐུགས་སྲས་སྒྲ་ཚད་པ་རིན་ཆེན་རྣམ་རྒྱལ་གྱིས་མཛད་པའི་བུ་སྟོན་ལོ་ཙཱ་བའི་དུས་འཁོར་གསུང་སྒྲོས་ཟིན་བྲིས།  སྤྱི་ལོ་༡༣༤༢ལོར་གཡུང་སྟོན་རྡོ་རྗེ་དཔལ་བས་མཛད་པའི་བསྟན་རྩིས།  སྤྱི་ལོ་༡༢༥༥ལོར་རྒྱལ་ལྷ་ཁང་བ་བློ་གྲོས་སེང་གེས་མཛད་པའི་བསྟན་རྩིས་མདོ་རྒྱུད་ལུང་གསལ། ས་སྐྱའི་རྗེ་བཙུན་རེད་འདའ་བ་གཞོན་ནུ་བློ་གྲོས་ཀྱིས་（1349-1413）མཛད་པའི་དུས་ཀྱི་འཁོར་ལོའི་དཔྱད་པ་ལས་བརྩམས་ཏེ་བསྟན་འཛིན་རྣམས་ལ་འཕྲིན་དུ་གསོལ་བ་ནོར་བུའི་ཕྲེང་བ། དེའི་རང་ལན། དཔལ་དུས་ཀྱི་འཁོར་ལོའི་ངེས་དོན་གསལ་བར་བྱེད་པ་རིན་པོ་ཆེའི་སྒྲོན་མེ། བྱང་བ་རྣམ་རྒྱལ་གྲགས་བཟང་（1395-1475）གིས་མཛད་པའི་དུས་ཀྱི་འཁོར་ལོའི་རྒྱུད་ཀྱི་མཛེས་རྒྱན། རྩིས་ཀྱི་བསྟན་བཅོས་བྱིས་པ་བདེ་འཇུག  གྲུབ་རྩིས་ཆེན་མོ། གཟའ་འཛིན་བརྟག་པ་དཀའ་བའི་གནས་ཤིན་ཏུ་རྒྱས་པར་བཤད་པ།  རྗེ་རིན་པོ་ཆེའི་གསུང་བཞིན་མཁས་གྲུབ་རྗེས་ཟིན་བྲིས་སུ་བཏབ་པའི་དུས་ཀྱི་འཁོར་ལོའི་ནང་ལེའུའི་རྣམ་པར་དག་པ།  རྗེ་རིན་པོ་ཆེས་（1357-1419）མཛད་པའི་སྦྱོར་དྲུག་རྡོ་རྗེའི་ཚིགས་བཅད་དང་དེའི་བཤད་པ།     དུས་འཁོར་ཟིན། བྲིས་དུས་འཁོར་མངོན་རྟོགས་དང་དབང་གི་ཟིན་བྲིས།  སྦྱོར་དྲུག་ཉེར་མཁོའི་ཟིན་བྲིས། སྦྱོར་དྲུག་གི་རྫོགས་རིམ་གྱི་གནད་བསྡུས་རྗེའི་གསུང་བཞིན་རྒྱལ་སྟེང་བས་བཀོད་པ།རྗེའི་གསུང་བཞིན་དུས་འཁོར་རྫོགས་རིམ་སྦྱོར་དྲུག་གི་ཁྲིད་པུ་??ས་བཀོད་པ།   རྗེའི་སྦྱོར་བ་ཡན་ལག་དྲུག་གི་ཁྲིད་ཟབ་མོའི་དམིགས་རིམ་གྱི་ལག་རྗེས། རྗེའི་སྦྱོར་དྲུག་གི་ཟིན་བྲིས་ཤར་ཁ་བ་རིན་ཆེན་རྣམ་རྒྱལ་གྱིས་བཀོད་པ།   རྒྱལ་ཚབ་དར་མ་རིན་ཆེན་（1364-1432）གྱིས་མཛད་པའི་དཔལ་དུས་ཀྱི་འཁོར་ལོའི་ལམ་རིམ་གཉིས་ཇི་ལྟར་ཉམས་སུ་ལེན་ཚུལ་བདེ་ཆེན་ལམ་དུ་མྱུར་འཇུག   སྤྱི་ལོ་༡༤༢༥ལོར་ཀརྨ་མཚུར་ཕུ་འཇམ་དབྱངས་དོན་འགྲུབ་འོད་ཟེར་གྱིས་མཛད་པའི་བྱེད་རྩིས་དང་གྲུབ་རྩིས་གནས་དྲུག་པ།  （འདི་ནི་ཀརྨ་རང་བྱུང་རྡོ་རྗེའི་རྩིས་ཀུན་བཏུས་པ་གཞིར་བཞག་པ་ཞིག་སྟེ།   ཁོང་གིས་མཚུར་ཕུའི་ལོཐོ་ཞེས་པ་ཐོག་མར་བཏོན་ཞིང་སྐབས་དེར་དབུས་གཙང་ཡུལ་དུ་དར་ཁྱབ་ཆེན་པོ་བྱུང་།）སྤྱི་ལོ་༡༤༣༤ལོར་མཁས་གྲུབ་ཐམས་ཅད་མཁྱེན་པས་（1385-1438）ལོར་མཛད་པའི་དུས་འཁོར་ཊིཀ་ཆེན་དེ་ཉིད་སྣང་བ། （འདི་ལ་ཁྱོན་པོད་བཞི་ཡོད་པ་ལས། ཁམས་ལེའུ་དང་།  ནང་ལེའུ།དབང་ལེའུ་བཅས་ཀྱི་དོན་ལེགས་པར་བསྟན་པའི་པོད་གཉིས་ནི་མཁས་གྲུབ་རྗེས་གསུངས་ཤིང་།  ཡང་དབང་ལེའུ་དང་། ཡེ་ཤེས་ལེའུ།  སྒྲུབ་ལེའུ་བཅས་ཀྱི་འགྲེལ་བ་པོད་གཉིས་ནི་ཁོང་གི་དངོས་སློབ་གནས་བརྟན་བློ་གྲོས་ཆོས་སྐྱོང་དང་ཞང་ཞུང་བ་ཆོས་དབང་གྲགས་པ་རྣམ་གཉིས་ཀྱིས་ཁ་སྐོང་མཛད་པ་ཞིག་ཡིན།  འདིའི་ནང་དུ་སྐར་རྩིས་ཀྱི་གོ་དོན་དང་ལག་ལེན་སོགས་ཆེས་གསལ་ཞིབ་དུ་གསུངས་ཡོད་པས་བོད་ཀྱི་གནམ་རིག་སྐར་རྩིས་འཕེལ་རྒྱས་ལ་ཕན་རྐྱེན་བླ་མེད་གནང་ཡོད་དོ།）  གཞན་ཡང་མཁས་གྲུབ་རྗེས་མཛད་པའི་དུས་འཁོར་དཀྱིལ་ཆོག་གི་སྒྲུབ་ཐབས།  དུས་ཀྱི་འཁོར་ལོའི་ཉེ་བར་མཁོ་བའི་ཟུར་འདེབས།འགྲེལ་ཆེན་དྲི་མེད་ཀྱི་ནང་ལེའུའི་དཀའ་གནས་ཟིན་བྲིས།      དུས་འཁོར་དཀྱིལ་འཁོར་གྱི་ལྷ་ཚོགས་མཆོད་པའི་ཆོ་ག  དུས་འཁོར་དཀྱིལ་འཁོར་གྱི་ཆོ་ག་དགོངས་པ་རབ་གསལ།  དུས་འཁོར་ཐིག་རྩ་སོགས་ཤིན་ཏུ་མང་ངོ་།།ཞང་ཞུང་བ་ཆོས་དབང་གྲགས་པས་（1414-1469）མཛད་པའི་དུས་ཀྱི་འཁོར་ལོའི་རྣམ་བཞག   གཙང་སྟོན་ཀུན་དགའ་རྒྱལ་མཚན་གྱིས་མཛད་པའི་དུས་འཁོར་དཀའ་གནས་ཀྱི་དྲི་བ་གསལ་བའི་སྒྲོན་མེ།  སྤྱི་ལོ་༡༤༤༣ལོར་འགོའི་ལོ་ཙཱ་བ་གཞོན་ནུ་དཔལ་（13921481）གྱིས་མཛད་པའི་རྩིས་ཀྱི་བསྟན་བཅོས་འཁྲུལ་སེལ།   དཔལ་དུས་ཀྱི་འཁོར་ལོའི་རྩོད་སྤོང་གདུང་སེལ་ཀུ་མུ་དའི་དགའ་སྟོན། མཁས་གྲུབ་ཐམས་ཅད་མཁྱེན་པའི་གཅོང་བོ་དགའ་ལྡན་ཁྲི་ཐོག་དྲུག་པ་བ་སོ་བ་ཆོས་ཀྱི་རྒྱལ་མཚན་（1402- སྤྱི་ལོ་༡༤༦༣ལོར་དགའ་ལྡན་ཁྲིར་བཞུགས་ཏེ་ལོ་བཅུ་གཅིག་ལ་ཁྲི་བསྐྱངས་འདུག་པ་ལས་འདས་ལོ་མ་རྙེད། ）གྱིས་མཛད་པའི་དུས་འཁོར་བསྐྱེད་རྫོཊ།  དུས་འཁོར་སྒྲུབ་ཐབས་པདྨ་དཀར་བོ། རྣལ་འབྱོར་ཡན་ལག་དྲུག་གི་ཁྲིད་ཡིག རྒྱུད་སྨད་པ་རྗེ་ཤེས་རབ་སེང་གེས་（1383-1445）མཛད་པའི་དུས་འཁོར་ཟིན་བྲིས་མཁས་གྲུབ་གསུང་རྒྱུན།   རྒྱ་མ་ཤེར་རྒྱལ་གྱི་དུས་འཁོར་རྫོགས་རིམ་ཟིན་བྲིས་མཁས་གྲུབ་གསུང་རྒྱུན།   རྒྱུད་ཆེན་ཀུན་དགའ་དོན་འགྲུབ（1419-1486）ཀྱིས་མཛད་པའི་དུས་འཁོར་རྒྱུད་འགྲེལ་དགོངས་གསལ་སྙེ་མ།  སྤྱི་ལོ་༡༤༤༧ལོར་ཕུག་པ་ལྷུན་འགྲུབ་རྒྱ་མཚོས་（གཙང་ཆུང་ཆོས་གྲགས་རྒྱ་མཚོ་དང་།   མཁས་གྲུབ་ནོར་བཟང་རྒྱ་མཚོ། ཕུག་པ་ལྷུན་གྲུབ་རྒྱ་མཚོ་བཅས་ལ་སྐར་རྩིས་རིག་པའི་ལོ་རྒྱུས་ཁྲོད་རྒྱ་མཚོ་རྣམ་གསུམ་དུ་གྲགས་ཤིང་། གཙང་ཆུང་ཆོས་གྲགས་རྒྱ་མཚོ་ནི།    རྗེ་བདག་ཉིད་ཆེན་མོའི་འཁོར་དག་པ་རྣམ་བརྒྱད་ཀྱི་ནང་ཚན་གནས་བརྟན་བཟང་སྐྱོང་གི་སློབ་མ་ཡིན།  ཕུག་པ་ལྷུན་འགྲུབ་རྒྱ་མཚོ་དང་མཁས་གྲུབ་ནོར་བཟང་རྒྱ་མཚོ་གཉིས་ནི་གཙང་ཆུང་ཆོས་གྲགས་རྒྱ་མཚོའི་སློབ་མ་ཡིན།  མཁས་གྲུབ་ནོར་བཟང་རྒྱ་མཚོ་འདི་ཉིད་རྗེ་དགེ་འདུན་གྲུབ་ཀྱི་དངོས་སློབ་ཡིན་པར་མ་ཟད་རྒྱལ་བ་དགེ་འདུན་རྒྱ་མཚོའི་སློབ་མ་ཡང་ཡིན་ཞེས་རྩིས་རམས་པ་རྗེ་བསམ་གྲུབ་རྒྱ་མཚོས་གསུངས་ཏེ།  ལོ་རྒྱུས་ཞིབ་འཇུག་གི་རྒྱུ་ཆར་མཁོ་གལ་ཆེ་བར་བསམ་སྟེ་འདིར་བཀོད་པའོ།།）    མཛད་པའི་རྩིས་གཞུང་པདྨ་དཀར་བོའི་ཞལ་ལུང་།  གཞན་ཡང་ཁོང་གིས་ཆུ་མིག་ཀླུ་མཚོའི་（༤༨༣༤）རེའུ་མིག  སྐར་མའི་རྐང་བའི་རེའུ་མིག  ཆུ་ཚོད་ཀྱི་རེའུ་མིག   དཀྱིལ་འཁོར་མཐར་སྤེལ་བར་བྱས་པའི་རེའུ་མིག་རྒྱ་མཚོ་སྟེ་རེའུ་མིག་རྒྱས་འབྲིང་བསྡུས་གསུམ། ཞི་གཟའ་གཉིས་ཀྱི་རྐང་བའི་རེའུ་མིག་སོགས་ཀྱང་རྒྱས་འབྲིང་བསྡུས་གསུམ།     གཟའ་ལྔ་ལ་ཐུན་མོང་དུ་མཁོ་བའི་རེའུ་མིག་མན་ངག་གི་ཡིག་ཆུང་དང་བཅས་པ། གཟའ་ལྔའི་མྱུར་དག་ཚེགས་མེད་དུ་བསྒྲུབ་པའི་རེའུ་མིག་དང་བཅས་པ།  སྟོང་འཇུག་གི་རེའུ་མིག་ཁ་བྱང་གི་ཡིག་ཆུང་དང་བཅས་པ་གསར་དུ་བརྩམས། （ཁོང་གིས་མཁས་པ་རྣམས་ཀྱི་གཞུང་ལ་ལ་ཆ་མི་ཚང་བ་དང་།  མི་གསལ་བ།  མ་འབྱོར་བ།   མ་བཤད་པ།   ལོག་པར་བཤད་པའི་ཆ་སོགས་ལེགས་པར་དོར།  ལེགས་པར་བཤད་པ་རྣམས་ཕྱོགས་གཅིག་ཏུ་བསྡེབས་ཏེ་འཆད་སྤེལ་ཆེན་པོ་གནང་བས་བོད་ཀྱི་གནམ་རིག་སྐར་རྩིས་ཕྱོགས་ཐམས་ཅད་ནས་མཐུས་ཚང་བར་བྱས་པས་སྐུ་དྲིན་ཆེ་ལ།   ཕུག་ལུགས་ཞེས་ཀུན་གྱིས་ཚད་མར་འཛིན་ནོ།） བོ་དུང་པཎ་ཆེན་ཕྱོགས་ལས་རྣམ་རྒྱལ་（1375-1451）གྱི་དུས་འཁོར་ནས་གསུང་བའི་རྩིས་ཀྱི་རྣམ་བཞག  འགྲེལ་ཆེན་དྲི་མེད་འོད་ཀྱི་ཡེ་ཤེས་ལེའུ་བཤད་སྦྱར།  དུས་འཁོར་སྒྲུབ་ཐབས་རིགས་གསུམ། དུས་འཁོར་སྡོམ་ཆེན་གྱི་མངོན་རྟོགས།དུས་འཁོར་ཆོ་ག   དུས་འཁོར་དཀྱིལ་ཆོག་ལུང་རིགས་རྣམ་ངེས།  ཡེ་ཤེས་ལེའུའི་འགྲེལ་བཤད།  དུས་ཀྱི་འཁོར་ལོར་གསུངས་པའི་ཐོད་བརྒལ་བའི་སྦྱོར་བ་དྲུག་བཤད་པ།      དུས་འཁོར་རྫོགས་རིམ།  དབང་བཞི་བསྐུར་བའི་ཆོ་ག དུས་འཁོར་གེགས་སེལ་མུན་པའི་སྒྲོན་མེ།  སྦྱོར་བ་ཡན་ལག་དྲུག་པ།     དུས་འཁོར་དགོས་པ་རྡོ་རྗེའི་མངོན་རྟོགས་སོགས་མང་བོ་དང་།   མཁས་གྲུབ་ནོར་བཟང་རྒྱ་མཚོས་（1432-1513）སྤྱི་ལོ་༡༤༧༨ལོར་མཛད་པའི་དུས་འཁོར་སྤྱི་དོན་དྲི་མེད་འོད་རྒྱནདང་།  གཞན་ཡང་པད་དཀར་ཞལ་ལུང་གི་ལྷན་ཐབས་སྒོ་བརྒྱ་འབྱེད་པའི་ལྡེ་མིག      པད་དཀར་ཞལ་ལུང་ལས་གཟའ་རྣམས་སྟོང་བར་འཇུག་པའི་ལྷན་ཐབས།   （ཨ་ལགས་དུང་དཀར་ཚང་གིས་པད་དཀར་ཞལ་ལུང་ཡང་འདིས་མཛད་མོད།  ཕུག་པ་ལྷུན་འགྲུབ་རྒྱ་མཚོས་མཛད་ཞེས་བརྗོད་སྲོལ་ཡོད་གསུངས།  དེ་ལྟར་ན་ཕུག་ལུགས་ཞེས་མིང་ཡང་ཐོགས་དོན་མེད་པས་མི་འཐད་དོ། །）  རྩིས་འཕྲོ་གསལ་བར་བྱེད་པའི་སྒྲོན་མེ་སོགས་མང་དུ་བརྩམས་ཤིང་།  སྐར་རྩིས་ཕྱོགས་ཀྱི་རི་མོ་ལག་ལེན་དང་བཅས་པ་ཤིན་ཏུ་སྟབས་བདེ་དང་གོ་བདེ་བར་མཛད། རྩིས་ཐང་བསམ་གཏན་གླིང་དུ་ཐུར་གྲིབ་བཙུགས་ཏེ་དུས་སྦྱོར་བརྟག་པའི་སྲོལ་ཡང་རྒྱ་ཆེར་བྱས་སོ། །  སྤྱི་ལོ་༡༤༥༥ལོར་སྟག་ཚང་ལོ་ཙཱ་བ་ཤེས་རབ་རིན་ཆེན་གྱིས་（1404-?）མཛད་པའི་དུས་འཁོར་སྤྱི་དོན།   སྤྱི་ལོ་༡༥༣༦ལོར་དཔའ་བོ་གཙུག་ལག་འཕྲེང་བས་（1504-1566）མཛད་པའི་རྩིས་ཀུན་བཏུས་པའི་རྒྱས་འགྲེལ་རིན་ཆེན་གཏེར་མཛོད་དང་།   ཡང་ཁོང་གི་རྩིས་ཀྱི་བསྟན་བཅོས།  སྤྱི་ལོ་༡༥༦༦ལོར་མང་ཐོས་ཀླུ་སྒྲུབ་རྒྱ་མཚོས་（1523-?）མཛད་པའི་བསྟན་རྩིས་གསལ་བའི་ཉིན་བྱེད།  སྤྱི་ལོ་༡༥༨༧ལོར་སྒོམ་སྡེ་ནམ་མཁའ་རྒྱལ་མཚན་（1523-1591）གྱིས་མཛད་པའི་བསྟན་རྩིས། པཎ་ཆེན་སྐུ་འཕྲེང་བཞི་བ་བློ་བཟང་ཆོས་ཀྱི་རྒྱལ་མཚན་（1670-1662）གྱིས་མཛད་པའི་དུས་འཁོར་ཟབ་ལམ་རྡོ་རྗེའི་རྣལ་འབྱོར།  དུས་འཁོར་སྒྲུབ་ཐབས་མདོར་བསྡུས་འཇམ་དཔལ་དགོངས་རྒྱན།  འབྲུག་པ་པདྨ་དཀར་བོས་（1523-1596）མཛད་པའི་རྩིས་ཀྱི་ལག་ལེན་མདོ་ཙམ་བརྗོད་པ་དུས་ཀྱི་འཁོར་ལོ་གསལ་བར་བྱེད་པ།  དུས་འཁོར་མངོན་རྟོཊ་དང་དཀྱིལ་ཆོག  དུས་འཁོར་དྲིས་ལན།  ཇོ་ནང་བའི་སྦྱོར་དྲུག་ཁས་འཆེ་བ་རྣམས་ལ་དྲིས་པ།  འབྲུག་པ་སངས་རྒྱས་རྡོ་རྗེས་མཛད་པའི་དུས་ཀྱི་འཁོར་ལོའི་ཚུལ་ལ་དཔྱད་པའི་དྲིས་ལན་སྣང་བའི་ཟླ་ཤེལ། རྩིས་ཀྱི་ལག་ལེན་མདོ་ཙམ་བརྗོད་པ་དུས་ཀྱི་འཁོར་ལོ་གསལ་བར་བྱེད་པ་ཞེས་བྱ་བའི་བསྟན་བཅོས་ཀྱི་དགོངས་དོན་རྣམ་པར་འབྱེད་པའི་ཐུར་མ་མཁས་པའི་ཞལ་ལུང་།  སྤྱི་ལོ་༡༦༡༤ལོར་འཁོན་སྟོན་དཔལ་འབྱོར་ལྷུན་འགྲུབ་ཀྱིས་མཛད་པའི་བསྟན་རྩིས།   སྤྱི་ལོ་༡༦༢༤ལོར་ཟུར་ཆེན་དཔལ་འབྱོར་འཕྲིན་ལས་རབ་རྒྱས་ཀྱིས་མཛད་པའི་རྩིས་དཀར་ནག་གི་དྲིས་ལན།   རྗེ་བཙུན་ཀུན་དགའ་སྙིང་བོའམ་ལོ་ཙཱ་བ་ཆེན་པོ་ཇོ་ནང་ཏཱ་ར་ནཱ་ཐའི་（1575-1683）དུས་འཁོར་ཆོས་འབྱུང་དང་།  དུས་འཁོར་ལྷ་དགུའི་སྒྲུབ་ཐབས།  དུས་འཁོར་མཆོད་ཆོག་ཉེར་མཁོ།  དུས་འཁོར་སྒྲུབ་ཐབས་རྒྱས་པ་དཔག་བསམ་ལྗོན་ཤིང་ལ་འཇུག་པ། དུས་འཁོར་དཀྱིལ་ཆོག  དཔལ་དུས་ཀྱི་འཁོར་ལོའི་རྡོ་རྗེ་སློབ་དཔོན་གྱི་དབང་ཆོག  དུས་འཁོར་བསྐྱེད་རིམ།  དུས་འཁོར་སྡོམ་པའི་ཐིག་ཚོན།  དུས་འཁོར་སྦྱིན་སྲེག  སྦྱོར་དྲུག་སྙིང་བོའི་ཕོག་ཅིག་མ།  དུས་འཁོར་དཀྱིལ་འཁོར་གྱི་ཆོ་གའི་རྣམ་བཤད།  དུས་འཁོར་གྱི་དབང་གོང་མའི་ཆོ་ག  སྦྱོར་དྲུག་གི་ཕྱིའི་ངོ་སྤྲོད་དང་ནང་གི་ངོ་སྤྲོད།   སྦྱོར་དྲུག་གེགས་སེལ།    སྦྱོར་དྲུག་འཕྲུལ་འཁོར། དབང་མདོར་བསྟན་གྱི་འགྲེལ་བཤད་སོགས་ཆེས་མང་བོ་བཞུགས་སོ།།སྤྱི་ལོ་༡༦༥༦ལོར་རྒྱལ་དབང་ལྔ་བ་ཆེན་མོས་（1617-1682）མཛད་པའི་རྩིས་དཀར་ནག་ལས་བརྩམས་པའི་དྲིས་ལན་ཉིན་བྱེད་དབང་བོའི་སྣང་བ། སྤྱི་ལོ་༡༦༨༥ལོར་སྡེ་སྲིད་ལྔ་བ་སངས་རྒྱས་རྒྱ་མཚོས་（1653-1705）བརྩམས་གྲུབ་པའི་ཕུག་ལུགས་ཀྱི་རྩིས་ཀྱི་ལེགས་བཤད་མཁས་པའི་མགུལ་རྒྱན་བེེ་ཌྰུར་དཀར་བོའི་དོ་ཤལ་དཔྱོད་ལྡན་སྙིང་ནོར།     སྤྱི་ལོ་༡༦༨༨ལོར་བརྩམས་གྲུབ་པའི་བསྟན་བཅོས་ལས་བེེ་ཌྰུརར་དཀར་བོ་ལས་དྲིས་ལན་འཁྲུལ་སྣང་གཡའ་སེལ་ལམ་བེེ་དཀར་བུ་ཡིག་ལས་（ཁོང་གིས་བེེ་དཀར་མ་ཡིག་བརྩམས་རྗེས།   འདི་ལ་བོད་ཁམས་ཀྱི་རྩིས་རིག་སྨྲ་བ་ཡོངས་ཀྱིས་འདྲི་ཞིང་རྩོད་པས་དོགས་སློང་གནང་དགོས་པའི་གསུང་བསྐུལ་མཛད་པར་བརྟེན།  གཡོ་རུ་འཕྱིང་བ་སྟག་རྩེའི་རྩིས་རིག་སྨྲ་བ་ལུ་འགོ་བླ་མཁྱེན་ངག་དབང་ཞེས་པས་དྲི་བ་ཉིས་བརྒྱ་དང་བརྒྱད་ཞུས་པའི་ལན་དུ་བེེ་དཀར་བུ་ཡིག་བརྩམས།  དེ་ནས་བཟུང་བོད་ཁུལ་གྱི་རྩིས་རིག་སྨྲ་བ་ཕལ་མོ་ཆེས་བསྟན་ཅོས་དེ་གཉིས་ཆེས་ཚད་ལྡན་དུ་བཟུང་ངོ་།） གོང་གསལ་ལྟར་ལུ་འགོ་བླ་མཁྱེན་པས་མཛད་པའི་སྔ་ན་མེད་པའི་བསྟན་བཅོས་བེེ་དཀར་ལས་འཕྲོས་པའི་སྙན་སྒྲོན་ཉིས་བརྒྱ་བརྒྱད་པ།   སྤྱི་ལོ་༡༦༨༦ལོར་འབྲུ་གོང་བ་དཀོན་མཆོག་ལྷུན་འགྲུབ་ཀྱིས་མཛད་པའི་རྩིས་གཞུང་པད་དཀར་བཞད་པའི་ཉིན་བྱེད།    ཕུག་ལུགས་ཀྱི་ལེཊ་བཤད་མཁས་པའི་མགུལ་རྒྱན།     སྤྱི་ལོ་༡༧༡༤ལོར་ལོ་ཆེན་དྷརྨ་ཤྲཱིས་（1654-1718）མཛད་པའི་རྩིས་ཀྱི་མན་ངག་ཉིན་བྱེད་སྣང་བ།  ཡང་ཁོང་གི་རྣམ་འགྲེལ་གསེར་གྱི་ཤིང་རྟ།   ཉིན་བྱེད་སྣང་བའི་ལག་ལེན་ངོ་མཚར་སྣང་བ།  （ལོ་ཆེན་ཁོང་གིས་སྨིན་གླིང་ལོ་ཐོ་ཞེས་པ་ཐོག་མར་བཏོན་པས་སྐབས་དེར་དབུས་གཙང་ཡུལ་དུ་དར་ཁྱབ་ཆེན་པོ་བྱུང་། ）ཡང་སྐབས་དེ་ཤེད་དུ་མཛད་པའི་ལྡུམ་པོ་དོན་འགྲུབ་དབང་རྒྱལ་གྱི་སྐར་ནག་ཟུང་སྦྱོར།  འདར་ལོ་ཆེན་པོའི་རིན་ཆེན་ཕྲ་ཚོམ།  པཎ་ཆེན་དཀོན་མཆོག་ཆོས་གྲགས་ཀྱི་ལྷན་ཐབས་རྒྱུ་སྐར་ཕྲེང་བ།   གཙང་པཎྜི་ཏ་བློ་བཟང་བསྟན་པ་རྒྱ་མཚོའི་（1738—1780）དཔལ་དུས་ཀྱི་འཁོར་ལོའི་ཕྱི་རོལ་ཤེས་པའི་ཡན་ལག་སྐར་རྩིས་ཀྱི་རྣམ་པར་བཤད་པ་ལས་ཡན་ལག་ལྔའི་ངེས་པ།  གོ་ལའི་རྣམ་བཞག  འབྲོང་རྩེ་བློ་བཟང་ཚུལ་ཁྲིམས་（1769-?）ཀྱི་དུས་ཀྱི་འཁོར་ལོའི་རིམ་གཉིས་ལམ་ཟུང་འཇུག་བགྲོད་པའི་ཐེམ་སྐས།   སྤྱི་ལོ་༡༧༡༥ལོར་ཀུན་མཁྱེན་འཇམ་དབྱངས་བཞད་པས་（1648-1721）མཛད་པའི་བསྟན་རྩིས།  རྒྱལ་སྲས་སྐལ་བཟང་འཇིགས་མེད་ཀྱི་རྩིས་ཀྱི་བསྟན་བཅོས།   དུས་འཁོར་དབང་བཤད།  དུས་འཁོར་བསྐྱེད་རིམ། པཎ་ཆེན་བྱམས་པ་གླིང་བའི་དུས་འཁོར་མངོན་རྟོགས་དང་སྒྲུབ་ཐབས།    དབང་བཤད།  དབང་ཆོག   སྦྱིན་སྲེག་སོགས་མང་བོ་དང་། འགྲེལ་ཆེན་དྲི་མེད་འོད་ཀྱི་བཤད་སྦྱར་མཁས་པའི་འདོད་འཇོ་ལས་མདོར་བསྡུས་བདུན་པ་དང་།  བརྒྱད་པ།  དགུ་བ། བཅུ་བ་གོ་སླ་དང་བཅས་པའི་འགྲེལ་བ།  ཡེ་ཤེས་ལེའུའི་འགྲེལ་བཤད་ཀྱི་བཤད་སྦྱར།ཀློང་རྡོལ་བླ་མ་ངག་དབང་བློ་བཟང་（1712-1794）གིས་མཛད་པའི་དུས་འཁོར་ས་བཅད།  དུས་ཀྱི་འཁོར་ལོའི་ལོ་རྒྱུས་དང་ཤམ་བྷ་ལའི་ཞིང་བཀོད།     སྤྱི་ལོ་༡༧༣༢ལོར་དཔལ་སྤུངས་ཀརྨ་ངེས་ལེགས་ཀྱིས་མཛད་པའི་རྩིས་གཞུང་ཉེར་མཁོའི་བུམ་བཟང་།（གཞུང་འདིའི་ནང་དུ་སྐར་རྩིས་ཀྱི་རི་མོའི་གོ་དོན་ཅུང་རྒྱས་ཙམ་ཡོད།）  སུམ་པ་མཁན་ཆེན་ཡེ་ཤེས་དཔལ་འབྱོར་（1704-1788）ཀྱིས་མཛད་པའི་སྐར་ནག་རྩིས་ཀྱི་སྙིང་ནོར་ཟུང་འཇུག་ཀུན་གསལ་མེ་ལོང་།   རྩིས་ཀྱི་བསྟན་བཅོས་ཀུན་གསལ་མེ་ལོང་གི་བུ་གཞུང་ཟླ་བསིལ་རྩི་སྦྱོར་དགེ་ལྡན་རྩིས་གསར།   དགེ་ལྡན་རྩིས་གསར་གྱི་ས་རིས་འབྲི་ཚུལ།     （ཁོང་གིས་དགེ་ལྡན་རྩིས་གསར་མཛད་ཅིང་རྩིས་འགོ་བསྟུངས།    རི་མོ་འབྲི་ཚུལ་སོགས་སྟབས་བདེར་བཟོས་པ་ནས་དཔལ་མཉམ་མེད་རི་བོ་དགེ་ལྡན་པའི་རྩིས་རིག་སྨྲ་བ་མང་བོས་ལུགས་འདི་གཙོ་བོར་བཟུང་།  ཐུའུ་བཀྭན་ཆོས་ཀྱི་ཉི་མས་（1737-1802）མཛད་པའི་རྩིས་ཀྱི་བསྟན་བཅོས་ཆོས་དུང་གཡས་འཁྱིལ།    རྩིས་ཀྱི་བསྟན་བཅོས་མཁས་པའི་སྙིང་ནོར།   སྔོན་འགྲོའི་ཉེར་མཁོ།  ཉེར་མཁོའི་རེའུ་མིག   རེའུ་མིག་དམར་ནག་འཁོར་མ།  བསྐལ་བའི་རེའུ་མིག  མདོའི་རེ་ཁཱའ།   རེའུ་མིག་སྤྱི་ནོར།   ཟླ་བའི་རྐང་འཛིན་རེའུ་མིག   སྤེན་པའི་དལ་བར་རེའུ་མིག་སོགས་རེའུ་མིག་མི་འདྲ་བ་སུམ་ཅུ་ཙམ་དང་།   ཚེས་ཞག་དལ་དག་སོགས་གཙུག་ལག་རྩིས་ཀྱི་བསྟན་བཅོས་མང་བོ་གསུངས།   （ཐུའུ་བཀྭན་ཆོས་ཀྱི་ཉི་མ་ནི་སུམ་པ་མཁན་ཆེན་གྱི་དངོས་སློབ་ཡིན་ཞིང་དགེ་ལྡན་རྩིས་གསར་གྱི་འཕྲིན་ལས་གདུགས་དཀར་མཐོ་རུ་འདེགས་པའི་ཡུ་བ་ལྟ་བུར་གྱུར་ཏོ།།）      སྤྱི་ལོ་༡༧༣༤ལོར་བོད་མཁས་པས་（1618-？）མཛད་པའི་རྩིས་གཞུང་ལེགས་བཤད་ནོར་བུའི་ཕྲེང་བ།   རྔ་རྒོད་ནམ་མཁའ་སེང་གེའི་（1712-1780）སྐར་རྩིས་ཀྱི་སྔོན་འགྲོ་སོགས་ཉེར་མཁོ།  ལྔ་བསྡུས་སོགས་ཀྱི་རྩིས་གཞི་གསར་སྤོས་བེེ་དཀར་ལས་འཕྲོས་པ་བདུད་རྩིའི་ཟེགས་མ། དེའི་ས་རིས་ཀྱི་སྐོར། བྱེད་སྒྲུབ་རྟགས་ལོངས་འདོད་ལྔ་དབུག་སྒང་ཁྱིམ་འཕོ་རི་ཕག་ཉི་ལྡོག་བཅས་ཀྱི་རེའུ་མིག      གྲུབ་མཐའི་རྩིས་ཀྱི་བསྐལ་ལི་སྐར་དྲུག་ཆུ་ཚོད་ཞེ་ལྔས་སྦྱངས་པ།  གྲུབ་མཐའི་རྩིས་ཆ་ཤས་རེའུ་མིག   གཟའ་ལྔའི་ཉིན་ཚེས་རྟགས་ལོངས་རྐང་ནོར་གྱི་རེའུ་མིག   འབྲས་རྩིས་སོགས་མང་བོ་དང་།   སྤྱི་ལོ་༡༧༥༣ལོར་འཕྱོངས་རྒྱས་མཁན་པོ་བསྟན་འཛིན་རྒྱ་མཚོས་མཛད་པའི་རྩིས་གཞུང་བེེ་ཌྰུར་བཞད་པའི་འཛུམ་ཟེར། བིས་པ་ངག་དབང་མི་ཕམ་ཟླ་བའི་（1767-1807）རྩིས་ཀྱི་བསྟན་བཅོས་མཁས་པའི་སྙིང་ནོར།   དེའི་དཀར་ཆག  དེའི་ཆ་ལག་རེ་མིག་མི་འདྲ་བ་ཉེར་དགུ་ཙམ།   སྐོར་འགོ་གསུམ་སོགས་ཀྱི་བཤད་པ་རྩིས་ཀྱི་བསྟན་བཅོས།    རི་མོའི་གནད་གྲོལ་བའི་རྣམ་འགྱུར་ཕུན་སུམ་ཚོགས་པའི་ཟུར་རྒྱན་གྱི་མཛེས་པ་རྩིས་ཀྱི་བསྟན་བཅོས།     ཆ་ཧར་དགེ་བཤེས་ཀྱིས་མཛད་པའི་ལྔ་བསྡུས་ཀྱི་རྣམ་བཤད། ལྔ་བསྡུས་ཀྱི་མྱུར་རྩིས།   ལོ་ཟླ་སོགས་ཀྱི་རྩིས་སྐོར་བཀྲ་ཤིས་དཔལ་སྟེར།  དགེ་ལྡན་རྩིས་གསར་ཀྱི་ལྔ་བསྡུས་སོགས་ལྔ་བསྡུས་རིགས་མང་བོ།     རྩིས་ཕྲན་ཐོར་བུ་འགའ་ཞིག་བཤད་པ། རབ་འདོད་ལྕགས་མོ་བྱ་ལོའི་ལོ་ཐོ།    རྩིས་སྐོར་ལས་བརྩམས་པའི་བརྗེད་བྱང་། དགུ་མཐའ་སོགས་ཀྱི་རི་མོ་བྱ་ཚུལ།  རེའུ་མིག་སྣ་ཚོགས་སོགས་རྩིས་ཀྱི་སྐོར་ཤིན་ཏུ་མང་བོ།     གཙོས་བསྟན་པའི་རྒྱལ་མཚན་གྱི་རྩིས་ཀྱི་མན་ངག་དཔག་བསམ་ཡོངས་འདུ།  ཚ་ཁ་སྤྲུལ་སྐུ་བསྟན་འཛིན་འཕྲིན་ལས་ཀྱི་རྩིས་ཀྱི་བསྟན་བཅོས།  སྡེ་བ་འཇམ་དབྱངས་ཐུབ་བསྟན་ཉི་མའི་དུས་འཁོར་བསྐྱེད་རིམ་འཇམ་དཔལ་ཞལ་ལུང་དང་སྒྲུབ་ཐབས་བསྙེན་ཡིག་སོགས་མང་བོ།    དགའ་ལྡན་ཁྲི་ཐོག་ང་གསུམ་པ་བློ་བཟང་རྒྱལ་མཚན་སེང་གེའི་（1757-1849）ཕུག་ལུགས་རྩིས་ཀྱི་སྙིང་བོ་མཁས་པའི་མགུལ་རྒྱན།   ཆེ་ཤོས་ངག་དབང་བསྟན་པའི་ཉི་མའི（1787-1859）དུས་ཀྱི་འཁོར་ལོའི་ལོ་རྒྱུས་ངོ་མཚར་དད་པའི་སྤུ་ལོངས་གཡོ་བྱེད།   རྭ་རྒྱའི་ཕྱག་མཛོད་བྱམས་པ་གསུང་རབ་（རབ་བྱུང་བཅུ་གསུམ་པའི་སྨད་ཙམ་ལ་འཁྲུངས་ཞེས་རྭ་རྒྱའི་གདན་རབས་གསེར་ཕྲེང་དུ་གསལ། ） ཀྱི་དུས་ཀྱི་འཁོར་ལོ་རི་མོས་གཏན་ལ་འབེབས་པར་བྱེད་པའི་མན་ངག་རིགས་ལྡན་སྙིང་གི་ཐིག་ལེ་དང་།   ཉིན་བྱེད་སྣང་བ་ལས་བཤད་པའི་ཞག་གསུམ་གྱི་རྣམ་གཞག་གསལ་བར་སྟོན་པ་དྭངས་ཤེལ་མེ་ལོང་བཀླགས་པའི་ཀུན་ཤེས།  ལྔ་བསྡུས་གོ་དོན།  （ཕྱག་མཛོད་བྱམས་པ་གསུང་རབ་ཀྱི་རིགས་ལྡན་སྙིང་ཐིག་གི་འཕྲིན་ལས་ཆེས་ཆེར་རྒྱས་པས་ད་ལྟའང་རྩིས་རིག་སྨྲ་བ་མང་བོས་རྩིས་གཞུང་འདིའི་སྟེང་ནས་འཆད་སྤེལ་གནང་བཞིན་ཡོད།    ཁོང་ནི་་རྣམ་དཔྱོད་འགྲན་ཟླ་བྲལ་བ་ཞིག་ཡིན་པས་རིག་པའི་རོལ་རྩེད་སྣ་ཚོགས་ཀྱི་གཏམ་རྒྱུད་བཞག་པ་ད་ལྟའང་རྒན་བགྲེས་ཚོའི་ངག་རྒྱུན་དུ་མ་ཡལ་བར་ཡོད་ལ་རྭ་རྒྱའི་བཀའ་འགྱུར་ཡང་གཙོ་བོ་མཁས་དབང་འདིའི་ཕྱག་རྗེས་ལ་བརྟེན་ནས་འཁྲུངས་པ་ཞིག་ཡིན་འདུག་གོ།）   བྲག་དགོན་བསྟན་པ་རབ་རྒྱས་（1801-？）ཀྱི་ཕུག་ལུགས་རྩིས་ཀྱི་བསྟན་བཅོས་ལེགས་པར་བཤད་པ་རིཊ་ལྡན་མཆོད་པའི་འོད་སྣང་། རྗེ་ཤེས་རབ་རྒྱ་མཚོའི་（1803-1875）དུས་འཁོར་བསྐྱེད་རིམ་འཇམ་དཔལ་གསུང་གི་འོད་ཟེར།   རྫ་དཔལ་སྤྲུལ་ཨོ་རྒྱན་འཇིགས་མེད་ཆོས་ཀྱི་དབང་བོའི་（1808--1887）རྩིས་གཞུང་ཉིན་བྱེད་སྣང་བ། དེའི་ལག་ལེན་བུ་ཡིག་ངོ་མཚར་འཕྲེང་བ།   རྩིས་སྐར་ནག་ཟུང་གི་ལི་ཐོའི་རྣམ་བཤད་གོ་ལའི་རྣ་རྒྱན། ཡུལ་དུས་ལོངས་སྤྱོད་བསྒྲིབས་ཀྱི་མན་ངག  དུས་གཟེར་རྩིས་ཀྱི་ལག་ལེན་མདོར་བསྡུས།  རྩིས་འབྲས་ཐོར་བུ་སྤང་བླང་འདོད་པའི་སྙེ་མ།   ལྀའུ་ཐུའི་མགོ་རྒྱན་དཔྱོད་ལྡན་མཁས་པའི་ཡིད་འཕྲོག  དབྱངས་ཅན་གྲུབ་པའི་རྡོ་རྗེའི་（1809-1887）དགེ་ལྡན་རྩིས་གསར་ལས་ཉི་ཟླ་སྒྲ་གཅན་འཇུག་ཚུལ།   རྩིས་ཀྱི་འཁོར་ལོའི་གསལ་བྱེད་ངོ་མཚར་རེའུམིག    ཞྭ་ལུ་བ་བློ་གསལ་བསྟན་སྐྱོང་གི་དུས་འཁོར་བསྙེན་ཡིག    སྤྱི་ལོ་༡༨༣༣ལོར་རྒྱལ་མཁན་པོ་གྲགས་པ་རྒྱལ་མཚན་（1862-1837） གྱིས་མཛད་པའི་རྩིས་གཞུང་མཁས་པའི་མགུལ་རྒྱན།  གསེར་ཏོག་བློ་བཟང་ཚུལ་ཁྲིམས་རྒྱ་མཚོའི（1845-1915）དགེ་ལྡན་རྩིས་གསར་ལུགས་ཀྱི་ངེས་པ་མདོ་ཙམ་བརྗོད་པ་བླང་དོར་གསལ་བའི་སྣང་མཛོད།  དེའི་རྩིས་འཕྲོ།    དེའི་རེའུ་མིག་མདོར་བསྡུས་མགྱོགས་འགྲོ་བདུན་ལྡན་གྱི་ཤིང་རྟ།    དགེ་ལྡན་རྩིས་གཞུང་གི་དཀའ་གནས་གསལ་བར་བྱེད་པ་ཆུ་འཐུང་འོད་འབར།བདེ་ཆེན་ལྷོ་བྲག་བློ་བཟང་ཆོས་འཕེལ་ཀྱི་ལྔ་བསྡུས་སྒྲ་གཅན་གཟའ་ལྔ་དང་བཅས་པའི་རྩིས་གཞི།   རོང་ཐ་བློ་བཟང་དམ་ཆོས་རྒྱ་མཚོའི་（1865--？）རྩིས་གཞི་རྣམ་གསལ་འོད་ཐིག་གི་བུ་དཔེ་སྟོང་འཇུག་གི་རི་མོ་གསལ་བར་བཤད་པ་དགེ་ལེགས་སྣང་བ་གསར་བའི་སྒྲོན་མེ།   དེའི་རེའུ་མིག་མཁོ་ཆེ་བ་འགའ་ཞིག་གསར་དུ་བསྒྲུབ་པའི་ཚུལ་ལག་ལེན་གོ་བདེ་བར་བཀོད་པ་བློ་གསར་ཡིད་ཀྱི་དགའ་སྟོན། གཟའ་ལྔའི་སྤྱི་རྐང་རེའུ་མིག བོན་པོའི་　མཁན་ཆེན་ཉི་མ་བསྟན་འཛིན་གྱི་རྩིས་ཀྱི་ལེགས་པར་སྣང་སྲིད་གསལ་བའི་སྒྲོན་མེ།    མཁན་པོ་ངག་དབང་ཐུབ་བསྟན་རྒྱ་མཚོའི་དཔལ་དུས་ཀྱི་འཁོར་ལོའི་རྒྱུད་ལས་བརྩམས་པའི་བཤད་པ་མདོར་བསྡུས། བློ་བཟང་རྡོ་རྗེའི་གཟའ་འཛིན་བརྟག་ཐབས་མཁས་པའི་བཞད་གད་བླུན་པོའི་དཔེ་རབ་གསལ་བའི་མེ་ལོང་།  བདེ་ཆེན་བློ་བཟང་ཆོས་འཕེལ་གྱི་རྩིས་གཞུང་དཔྱོད་ལྡན་ཡིད་ཀྱི་དགའ་སྟོན།    སྟག་ལུང་ངག་དབང་རྣམ་རྒྱལ་གྱི་འབྲས་རྩིས་སྤང་བླང་གི་བཞིན་རས་གསལ་བར་འཆར་བའི་མེ་ལོང་། 　 བསྟན་རྩིས་རྣམ་དག་ཉི་མའི་སྣང་བ། མེན་གེར་ཆོས་རྗེ་བློ་བཟང་ཡར་འཕེལ་གྱི་རྩིས་གཞུང་གསེར་གྱི་ཡང་ཞུན།   གོ་ཤྲཱི་རི་མི་འགྱུར་རྡོ་རྗེའི་རྩིས་གཞུང་ཡང་གསལ་སྒྲོན་མེ།   དགེ་རྩེ་འགྱུར་མེད་བསྟན་པ་རྣམ་རྒྱལ་གྱི་རྩིས་ཀྱི་བསྟན་བཅོས་ཨུཏ་པལ་སྔོན་པོའི་དོ་ཤལ།    　བདེ་ཐང་མཁན་ཆེན་བློ་བཟང་ཚངས་དབྱངས་པའི་སྐར་རྩིས་ཀྱི་བསྟན་བཅོས་བེེ་ཌྰུར་གསལ་བའི་དོ་ཤལ།     མཁན་ཆེན་བློ་བཟང་བསྟན་འཛིན་གྱི་རྩིས་གཞུང་བླང་དོར་གསལ་བའི་སྒྲོན་མེ། འབྲས་རྩིས་ལེགས་བཤད་ཀུན་བཏུས།   ཆུ་མོ་ཡོས་ནས་བསྡུས་ནས་ལྔ་བསྡུས་སོགས་ཀྱི་རགས་རྩིས། གྲུབ་རྩིས་སོགས་ཀྱི་ལག་ལེན་བྱེད་པ།    རྩིས་གཞུང་མུན་སེལ་སྒྲོན་མེ།   རིཊ་ལྡན་དོགས་གཅོད།  སྤྱི་ལོ༡༨༥༢ལོར་ཀོང་སྤྲུལ་ཡོན་ཏན་རྒྱ་མཚོས་（1813-1894）མཛད་པའི་སྐར་རྩིས་ཀྱི་ལག་ལེན་ལེགས་བཤད་ཀུན་བཏུས།    སྤྱི་ལོ་༡༨༦༧ལོར་འོ་རྫོང་པཎྜི་ཏས་མཛད་པའི་རྩིས་གཞུང་རྣམ་གསལ་འོད་ཀྱི་ཐིག་ལེ།    རྗེ་འཇིགས་མེད་དམ་ཆོས་རྒྱ་མཚོའི་（1891-1945）དུས་ཀྱི་འཁོར་ལོར་འཇུག་པའི་སྒོ།   དུས་འཁོར་རྣམ་དག་གི་ཚིག་ཊིཀ་རྒྱུད་འགྲེལ་ཞལ་བསྡུས་སོགས།   ཡོངས་འཛིན་བློ་བཟང་དཔལ་ལྡན་（1881-1944）གྱི་བདེ་ཆེན་རྩིས་གཞུང་གི་སྟོང་འཇུག་ལྷན་ཐབས།   སྤྱི་ལོ་༡༩༠༨ ལོར་འཇུ་མི་ཕམ་པས་(1864-1912)མཛད་པའི་དུས་འཁོར་འགྲེལ་ཆེན།  ཡང་ཁོང་གི་རྩིས་སྐོར་ནོར་བུའི་ཕྲེང་བ། རྩིས་གསར་ཐུབ་བསྟན་མཛེས་རྒྱན་ལ་དཔྱད་པ།  དུས་རྩིས་ངོ་མཚར་ཉི་མ། སྐར་རྩིས་ཀྱི་སྔོན་འགྲོ་རིན་ཆེན་མེ་ལོང་།  བསྟན་རྩིས་ཉེར་མཁོ་སོགས། རྒྱ་ཞབས་དྲུང་སྐལ་བཟང་དཀོན་མཆོག་རྒྱ་མཚོའི་(1896--1960)དཔལ་དུས་ཀྱི་འཁོར་ལོ་ལས་ཕྱི་རོལ་ཤེས་པའི་ཡན་ལག་རྩིས་ཀྱི་བསྟན་བཅོས་རིགས་ལྡན་སྙིང་ནོར་མཁས་གྲུབ་དགོངས་རྒྱན། སྐར་ཡིག་རབ་གསལ་མེ་ལོང་། ཉི་ཟླ་གཟའ་འཛིན་གྱི་སྐོར་དང་ས་གླང་འབྲས་བཤད་ལྐོག་གྱུར་གསལ་བའི་མེ་ལོང་།   སྤྱི་ལོ་༡༩༢༧ལོར་མཁས་དབང་མཁྱེན་རབ་ནོར་བུས་（1882-1962） རྩིས་འགོ་གསར་དུ་སྤོས་པའི་རིགས་ལྡན་སྙིང་ཐིག      （ཁོང་གི་སྐུ་རིང་སྟེ་སྤྱི་ལོ་༡༩༡༦ལོར་རྒྱལ་དབང་བཅུ་གསུམ་པས་ལྷ་ས་སྨན་རྩིས་ཁང་གསར་བཙུགས་ཀྱིས་མཁྱེན་རབ་ནོར་བུ་ཚང་དབུ་འཛིན་དང་སློབ་དཔོན་གཅིག་ལྕོགས་སུ་བསྐོས་པས་སྨན་རྩིས་གཉིས་ཀྱི་སློབ་མ་སྐྱེད་བསྲིང་དང་ལག་ལེན་བློས་མི་དཔོག་པ་གནང་།   ཕུག་ལུགས་གཙོ་བོར་བྱས་ཏེ་དབྱངས་འཆར་དང་།   རྒྱ་རྩིས།  ནག་རྩིས། ལོ་ཟླ་ཞག་དུས་ཀྱི་བཤད་པ་སོགས་ཀྱིས་ལེགས་པར་བརྒྱན་པའི་བོད་ཀྱི་ལོ་ཐོ་བོད་ཁམས་ཡོངས་ལ་འགྲེམ་སྤེལ་བྱས་པས་ཕན་སྐྱེན་མི་དམན་པ་བྱུང་ལ་ད་ལྟའང་ཕྱི་རབས་པ་དག་གིས་རྒྱུན་སྐྱོང་བཞིན་ན་ལྟར་རོ། །མདོར་ན་ཁོང་ནི་སྨན་རྩིས་གཉིས་ཀར་ཕྱག་རྗེས་་ཧ་ཅང་ཆེ་བ་ཞིག་གོ།）  དུས་རབས་ཉི་ཤུ་བའི་དུས་དཀྱིལ་གྱི་རྗེས་སུའང་མཁས་དབང་ཚེ་ཏན་ཞབས་དྲུང་རིན་པོ་ཆེའི་（1910-1985）བསྟན་རྩིས་ཀུན་བཏུས། མི་ཐུང་སྒྱུ་མའི་གོམ་འགྲོས།  རབ་བྱུང་བཅུ་བདུན་པའི་མིང་འདོགས་ཀྱི་བསམ་འཆར་མདོ་ཙམ་ཞུས་པ།    བོད་རྒྱལ་རབས་ཀྱི་ལོ་ཚིགས་གཏན་འབེབས་ས་ཆེན་གྲགས་པའི་དགོངས་རྒྱན།   མཉམ་མེད་ཤཀྱྰའི་རྒྱལ་བོ་སངས་རྒྱས་པའི་དུས་ཀྱི་ཟླ་འཛིན་ཡར་བསློག་རི་མོར་བཀོད་པ་ཕུག་པའི་དགོངས་རྒྱན།    སློབ་དཔོན་ཆེན་མོ་རྗེ་བཙུན་དམུ་དགེ་བསམ་གཏན་རྒྱ་མཚོའི་（1914-1993）རིགས་ལྡན་མཆོད་པའི་འཛུམ་ཟེརབྱེད་མཐུན་གྱི་ཉི་ཟླ་གཟའ་འ ཛིན་རི་མོ་ནག་འགྲོས་སུ་བཀོད་པ་རིགས་ལྡན་མཆོད་པའི་མེ་ཏོག  རིགས་ལྡན་འོད་སྣང་གི་ཟུར་རྒྱན་རིན་ཆེན་སྒྲོན་མེ་ལས་ཆུ་མིག་ཀླུ་མཚོའི་རེའུ་མིག་བསྡུས་པ་གཟའ་ཉིའི་སྤྱི་ནོར།   རྩིས་རིག་སྨྲ་བའི་དབང་ཕྱུག་རྗེ་བསམ་གྲུབ་རྒྱ་མཚོའི་（1923-2006）སྐར་རྩིས་ཀུན་འདུས་ནོར་བུ།  བོད་རྒྱ་སྐར་རྩིས་རིག་པའི་ཚིག་མཛོད།  （ཧྭང་མན་ཞིན་གྱིས་ཁ་སྐོང་དང་རྒྱ་ཡིག་ཏུ་བསྒྱུར་ཡོད།）      སྐར་རྩིས་ཀྱི་ངོ་སྤྲོད་མདོར་བསྡུས （ཁོང་གིས་དུས་རབས་གསར་བའི་ནང་འདིར་སྐར་རྩིས་ཀྱི་རི་མོ་ཕྲེང་རྩིས་དང་གློག་རྩིས་སུ་བསྒྲུབ་ཚུལ་གསར་བཏོད་དང་བསྟན་བཅོས་བརྩམས་པ།    བུ་སློབ་བསྐྱངས་པ་སོགས་བོད་ཀྱི་སྐར་རྩིས་རིག་པ་དུས་གསར་ཅན་དང་འཛམ་གླིང་ཅན་དུ་འགྱུར་བར་ཕྱག་རྗེས་རླབས་ཆེན་བཞག་ཡོད།） རྨ་ཆུ་དངུལ་རྭའི་རྗེ་སྐལ་བཟང་ཚུལ་ཁྲིམས་（1925---1994）ཀྱི་དགེ་ལྡན་རྩིས་ཀྱི་བསྟན་བཅོས་ལེགས་པར་བཤད་པ་མཁས་གྲུབ་ཞལ་ལུང་དཔྱོད་ལྡན་འདོད་འཇོ། ས་གླང་དང་ཟླ་འཛིན་ཉི་འཛིན་ཕྱོགས་བསྒྲིགས་འགའ་ཐོར་བུར་བཀོད་པ། མཁས་དབང་ཚུལ་ཁྲིམས་རྒྱལ་མཚན་དང་བྱམས་པ་འཕྲིན་ལས་སོགས་ཀྱིས་བསྒྲིགས་ཤིང་བརྩམས་པའི་བོད་ཀྱི་རྩིས་རིག་ཀུན་འདུས་ཆེན་པོ་པོད་ལྔའི་བདག་ཉིད་ཅན། ཤ་བོ་ཚེ་རིང་དང་བློ་ཡངས་རྒྱལ་གཉིས་ཀྱི་བོད་ཀྱི་སྐར་རྩིས་རིག་པའི་རྣམ་བཞག   རྐང་བཙུགས་ཀྱི་བོད་ཀྱི་ལོ་ཐོ་བལྟ་སྟངས།     རྗེ་ཤེས་རབ་ཆོས་འཕེལ་གྱི་སྐར་རྩིས་རིག་པ་ཚན་རིག་དང་མཐུན་ཚུལ། ཧྭང་མིན་ཞིན་གྱི་དུས་འཁོར་ལུགས་ཀྱི་སྐར་རྩིས་གོ་དོན།  ཚེ་རིང་ལྷ་མོའི་ལི་ཐོའི་ཤེས་བྱ་རབ་གསལ། ཚུལ་ཁྲིམས་ཆོས་སྦྱོར་གྱི་སྐར་ནག་རྩིས་ཀྱི་ལོ་རྒྱུས་མདོར་བསྡུས་མུ་ཏིག་ཕྲེང་བ།   གཙང་དགོན་བློ་བཟང་དར་རྒྱས་ཀྱི་དུས་ཀྱི་འཁོར་ལོ་གློག་རྩིས་ཀྱིས་གཏན་ལ་ཕབ་པ།   སྟོད་གཙང་དཔལ་ཆེན་རྒྱལ་གྱི་བོད་ཀྱི་རྩིས་གཞུང་བརྟག་ཐབས་ཤེས་རབ་རལ་གྲི།   རྫ་ཤུལ་བློ་བཟང་གི་སྐར་རྩིས་རིག་པའི་བྱུང་འཕེལ།  བོན་རྒྱ་དགེ་ལེགས་ལྷུན་གྲུབ་རྒྱ་མཚོའི་རིས་མེད་བསྟན་རྩིས་ཡིད་ཀྱི་མུན་སེལ་བློ་གསར་དགའ་བའི་མཛེས་རྒྱན་སོགས་དང་།  གཞན་སྐར་རྩིས་སྐོར་གྱི་དཔྱད་རྩོམ་བགྲངས་ལས་འདས་པ་ཞིག་བྱུང་དང་འབྱུང་བཞིན་ཡོད་དོ།།

བོད་ཀྱི་ངོ་མཚར་སྐར་རྩིས་རིག་པའི་བྱུང་འཕེལ་མདོར་བསྡུས་འདི་ནི་གངས་ལྗོངས་ཤེས་རིག་ནོར་བུའི་སློབ་གླིང་གི་སྐབས་བཅུ་གསུམ་པའི་མཐར་ཕྱིན་འཛིན་གྲྭར་ཉིན་རེའི་སློབ་ཁྲིད་དང་འབྲེལ་ཏེ་དགེ་མིང་འཛིན་པ་ལྡོང་ཡོན་ཏན་རྒྱ་མཚོས་སྒོ་སམ་ངོས་སུ་རྫོགས་པར་སྦྱར་བའོ།།
༢༠༡༠，༥， ༥་ཉིན། 

དཔར་བྱང་སྨོན་ཚིག
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།། 
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།། 
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།། 
གདངས་ཏེ་རྒྱུད་ལྔའི་འགྲོ་བ་མ་ལུས་པ།།
ངེས་ལེགས་ནོར་བུའི་མཛོད་ལ་དབང་འབྱོར་ཤོག།
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

OPS/images/cover-image.png
@ g Seads] )






